
        
            
                
            
        

    
	Г. СЭСМЭЭ

	 

	АЯЛАГЧ ХҮҮХДҮҮД

	(Сургуулийн бага насныханд)

	 

	“Улсын хэвлэлийн хэрэг эрхлэх хороо” Улаанбаатар хотноо 1967 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	ӨМНӨХ ҮГ

	 

	МАХ Нам эх орныхоо хөгжил цэцэглэлтийг сурталчлах өнгөрсөн эдүгээгийн хөгжил, ахмад үеийнхний баатарлаг дайчин уламжлалыг өсөх залуу үеийнхэнд ойлгуулах, ингэснээрээ тэднийг халуун эх оронч, интернационалист үзэлтэй болгон хүмүүжүүлэх зорилтыг дэвшүүлсээр ирсэн билээ. Тэгээд ч энэ зорилтыг биелүүлэх том ажил сонин хэвлэлийн ажилтан нарын өмнө байнга тавигдаж байдаг юм. Манай олон мянган хүүхэд багачуудын төв хэвлэл «Пионерын үнэн» сонины зөвлөл «Аялагч хүүхдүүд» буюу сонины зөвлөлийн товчлон нэрлэснээр «Аялхүү» хэмээх таван баатар 1965 онд гаргаж уудам эх орноороо аялуулав.

	Таван аялагч маань эх орныхоо хөгжил цэцэглэлт, ард түмний бүтээлч их хөдөлмөр, зан заншил, нутаг усны онцлог, ахмад үнийнхний баатарлаг дайчин замнал өвөг дээдсийн уламжлалт сайхан ёс суртахуун, байгалийн гоо үзэсгэлэнт байдал, уул ус, говь тал, ан амьтдын тухай. үйлдвэр уурхай, хөдөө аж ахуй, түүний хэтийн төлөв, түүх соёлын дурсгалт зүйлс шастир домгийг сонирхон сурвалжиллаа.

	Энэ нь уншигч олны талархал хүлээж сайшаалын үгтэй захидал сэлт манай сонины газар олонтоо ирж сонины ажилтан биднийг баярлуулж байлаа. Тэгээд ч бид 1966 онд уншигчдын хүсэлтээр аяллаа үргэлжлүүлэн явууллаа.

	Хоёр жилд аялагч хүүхдүүдийн явсан газар, үзсэн юм сонссон сонин зүйл хэдий их атугай ч тэр болгоныг эл бяцхан номд оруулахыг зорьсонгүй ээ.

	Сонины зөвлөлийн найдаж тохоосноор энэхүү аяллын сурвалжилгыг бичих сайхан бөгөөд хариуцлагатай ажил зохиолч Г. Сэсмээд тулгарч үзэг юугаан агсан таван аялагчтайгаа уудам эх орныхоо хангай говиор хэрэн хэдэрсээр эл зүйлийг бичиж нийтлүүлснийг дашрамд өгүүлье.

	Манай аялалд нэрт зохиолч сэтгүүлчид оролцож байсан агаад тэдний бичсэн зарим зүйлсийг энэ номдоо орууллаа. Бидний бяцхан ном үргэлж бүгдийг мэдэхийг хүсэж мөрөөддөг хүүхэд багачуудын маань оюуны санд дуслын төдий нэмэр хандив болтугай.

	«Пионерын үнэн» сонины газар

	 


...Үхтэлээ орших төрөлх нутаг,

	Салж болшгүй орон мөн өө.

	 

	Д. НАЦАГДОРЖ

	 


ТЭРГҮҮН ХЭСЭГ



	




	ХҮЛГИЙН ЖОЛООГ ХӨДӨӨ ТИЙШ

	 

	«Пионерын үнэн» сонины өрөөнд урьд өмнө огт үзэгдээгүй таван хүүхэд ирж сонины зөвлөлийн ажилтан нартай халуун дотно яриа дэлгэж сууна.

	Аяллын ахлагчаар Түүхчхүүг болговол ямар вэ? гэж сонины хариуцлагатай эрхлэгчийн хэлэхэд «зүйтэй» гэж бүгд зөвшөөрөв. Аяллын ахлагч болж байгаа энэ хүү бол үргэлж том ширэн цүнх барьж явна. Суусан зогссон газар бүртээ тэр цүнхнээсээ зузаан ном гарган уншина. Энэ хүү түүх шастирын ном уншвал нойр, хоолоо мартдаг ажээ.

	Эдний нэг болох өндөр нарийхан хүү энгэрийнхээ халааснаас, дэгсдүүлдэг хүнд бол бараг өөрөөсөө бүдүүн үзэг гаргаж, өмнөө дэлгэсэн тэмдэглэлийнхээ дэвтэр дээр тавиад яриагаа эхэллээ.

	Бид тав аялах боллоо.

	Бишгүй ихийг үзэх боллоо.

	Энэ үүргээ биелүүлэхийн тулд

	Эв нэгдэлтэй явах болно хэмээн өгүүлэхэд цаадуул нь Зохиолчхүү минь үгээ гамна. Шүлэглэх юм бишгүй олдоно гэж хошигнов. Зургийн аппарат хоёр гурваар нь зүүчихсэн, хурдан шаавай хөдөлгөөнтэй болов уу гэмээр сэргэлэн бор охин зургийг нь дарчихмаар юу байна гэсэн шиг ийш тийшээ ажиглан тормон хар нүдээрээ энэ тэрийг харан сууна. Зургиймаа охин сэтгүүлч хүн болохоороо олон улсын хэл мэддэгээс гадна хэлний шинжээч ажээ. Бас аливаа юмыг хүнээс асуухаараа ам хэлийг нь сугалчихаа алдан лавлана. Хайгуулчхүү, Оточмаа охин хоёр сонгосон мэргэжилдээ хязгааргүй дуртай. Ажлаа л хийж явбал жаргалын дээд жаргал хэмээн бодно.

	Хайгуулчхүү нь эргэх дөрвөн цагт эрэх хайхын хойноос явсаар байгаад эх орныхоо дэрстэй хонхор, аргалтай бууцыг ч андахаа байсан гэнэ. Хайгуулчхүү эхэлсэн ажлынхаа эцсийг үзэхээс нааш буцдаггүй зантай билээ. Эелдэг зөөлөн ааштай, үргэлж баясан инээж явдаг Оточмаа охин эрдэмтэн эгч шигээ эмч болохыг хүсдэг ажээ.

	Манай таван аялагчийн нүдэнд баярласан хөөрсний совин гэрэлтэнэ. Аргагүй ээ. Өлгий сайхан эх нутгийнхаа түмэн эрдэнэс, түүх шастир, ард түмнийхээ бүтээлч хөдөлмөрийг сурвалжлан бичиж, нээн баяжуулахаас илүүтэй нь юун билээ.

	Гагцхүү энэ зорилгыг өвөрлөж хангай говиороо хэрэн аялахаар сониныхоо даалгаврыг аваад мордох гэж буй хайгуулч хүүхдүүдээ үдэж мордуулах боллоо.

	Монгол оронд шинэ жилийн өвгөн аав цаст цагаан уулнаасаа морилон ирсэн мөчид манай таван аялагч баруун зүгийг барин хөдөллөө. Шинэ оны баярын чимгээ зүүсэн нийслэл хот минь юутай сүр үзэсгэлэнтэй харагдана вэ?

	Хан хурмастын одод луугаа адил цахилгаан дэнгийн гэрэл дөрвөн уулын дунд бадамлан бадарчээ.

	Идэр есийн дүн хүйтний догшин жавар чим чим хайравч манай таван аялагчийн зоригийг мохоож, золбоог гутаасангүй ээ. Цагаан тал нүд алдам мэлтийсэн, цаст уул сүр алдам сүглийсэн хөдөө нутгийн зүг хүлгийн хурдаар манай таван аялагч довтлон одов оо. Зам нь өлзийтэй болтугай!

	 


«ХУРМАСТЫН БАГА ХҮҮГ» ҮЗЛЭЭ

	 

	Манай таван аялагч нийслэл хотоос гараад, хэд хонож явна. Аян замдаа оруут Хайгуулчхүү нөхдөдөө хандаж: «Бүгдээрээ хамгийн түрүүн Отгонтэнгэрийг үзье» гэхэд Түүхчхүү тосон авч «Тийм тийм Хурмастын бага хүүг үзье» гэжээ. Хурмастын бага хүү гэж юу байдаг юм бэ? гэж нөхдийгөө асуухад Түүхчхүү очоод л үзээрэй гэхээс өөр үг хэлсэнгүй ээ. Аялагчид маань өвлийн цан хүүрэгт байгаль, уулын тагт сүргээ хариулсан өлчир малчны царгиа дууг сонсож, тохилог дулаан өвөлжөө, мөөгөн цагаан гэрүүдийг харан бахархаж явна. Цайдам цагаан хөндийг бүрхсэн адуун сүргийнхээ дэргэд дуулж яваа оторчин залуу эрийг хараад «Хурмастын бага хүү» гэдэг чинь арай энэ адуучин залуу биш биз дээ гэж Зургиймаа охин асуув.

	—  Бишээ биш. Бид «Хурмастын бага хүүгийнд» очиход нэлээд дөхөж явна хэмээн Хайгуулчхүү ёжтойхон өгүүлээд эв хавгүйхэн инээвхийлэв. Эдний хөлөглөсөн «Газ 69» хэмээх суудлын тэрэг хөр цасыг зүсэн гуу жалгыг гэтлэн, хавцал сархиаг сүлжин, энхэл донхол замаар явсаар Оточмаа охины хэзээний сайн мэддэг Отгонтэнгэрийн рашаан сувиллын газар ирлээ. Оточмаа охин тэрэгнээс буунгуут

	—  Рашаан ууцгаая гэв.

	—  Хэ-цэс, өвлийн хүйтэнд хар ус ууж усан хаван сууж үхэхээ ч больё доо гэж Зохиолчхүүгийн өгүүлэхэд:

	—  Чи юу ярина вэ? Дотрын элдэв өвчтэй бол эдгэрнэ гэж мэдээрэй! хэмээн Оточмаа, Хайгуулчхүү хоёр зэрэг өчив.

	Зохиолчхүү, Отгонтэнгэр хайрхны мөнгөн болор тэргүүнийг ширтэн харж байснаа

	— Айдаа ёстой л

	«...Мөчит дөрвөн хөлтний

	Мөр гараагүй оргил

	Мөгөөрс нимгэн хоолойтны

	Дуу хүрээгүй оргил» юм даа хэмээн шивнэв.

	—  Хөөе чи юу бувтнаад байна вэ? Шүлгээ сүүлд... Орой болчихоос урьд хэчнээн рашаан булаг байгааг тоолоод авъя. Сүүлд нэг юм бичихэд баримт нотолгоо болно шүү дээ гэж Түүхчхүүг хэлэхэд

	—  Ёстой ёстой, үнэн зөв тоо баримт л хэрэгтэй хэмээн Зургиймаа сэтгүүлч зөвшөөрөв.

	— Энд хэдэн рашаан булаг байдаг гэдгийг та хоёр чинь өдий болтол дуулаагүй гэж үү дээ. Би бол сайн мэдэж байна авч Оточмааг өгүүлэхэд «би ч бас мэдэж байна. 200-гаад рашаан байдаг юм шүү дээ» гэж Хайгуулчхүү хариулав.

	Энэ урд аманд шөнийн цагт цайвар өнгийн тод гэрэл үзэгддэг юм. Үүний учир «Мөнх зул» гэж тэр амыг нэрлэжээ. Тэр гэрлийг морин толгойн чинээ молор эрдэнэ буюу эрдэнийн хулгана байдаг гэж хүмүүс ярилцана. Зарим сүсэгтэн хүмүүс лусын хааны үүдээр тусаж буй гэрэл ч гэдэг. Нөгөө нэг нь чөтгөрийн гал ч гэлцдэг. Энэ ч худал гэж Хайгуулчхүү нотлоод цааш тайлбарласан нь:

	Энэ хавьд ямар нэгэн фосфорт бодис бий болов уу? Эсвэл цацраг идэвхт элдэв бодисууд байж ч болох юм. Үгүй бол «Мөнх зул» амны хоёр хажууд гөлгөр толин хад байж мэднэ. Тэгэхээр тэр хадан дээр туссан гэрлийн хугарал ч байж болох юм шүү гэхэд Зохиолчхүү

	—  Тиймээ зарим эрдэмтэд ч тэгж үзэж байгаа юм гэнэлээ гэв.

	—  За нөхдөө орой болчихлоо, хөдөлцгөөе хэмээн Хайгуулчхүүг өгүүлэхэд

	«Хурмастын бага хүүг» хамгаас түрүүнд үзүүлнэ гэсэн чинь аль вэ? гэж Зургиймаа охин Түүхчхүүгээс шалгаана.

	—  Хамгаас түрүүнд үзүүлчихлээ шүү дээ. Отгонтэнгэр уулыг «Хурмастын бага хүү» хэмээн нэрлэдэг юмаа гэж Түүхчхүү хариулжээ.

	Отгонтэнгэр хайрхны цалин цагаан халилд манай уулын спортын мастер агсан Ювуухүү, уулын спортын мастер Зориг, Раднаа нар гарч төр улсынхаа далбааг намируулсан билээ. Өсөх хойч үе маань ийнхүү эх орныхоо түмэн гайхамшгийг бахдан үзэж, уудлан шинжилж, байгаа нь юутай сайхан. Завтай чөлөөтэй явсан бол Отгонтэнгэр уулнаа гарч үзэх сэн гэдэг хүсэл эрмэлзэлтэйгээр манай таван аялагч цааш хөлгийн жолоо заллаа.

	 


ХӨВСГӨЛ

	 

	Болор шилийн өнгөөр гялалзан гялтганасан тунгалаг мөсөн дээгүүр морин чарганы урт цуваа хөвөрнө. Хамгийн түрүүчийн чарганы хөтөч өвгөн наран сөрөг саравчлан харснаа, гал нь буурсан улцан нүднийхээ гүйлгэнэсэн нулимсыг шүлүүсэн нударгынхаа зөөлөн үсээр арчаад, дахин тэр зүг саравчлан ширтэв. Тэдний урдаас тав зургаан бөртгөр бараа айсуй. Чухам юу болохыг өвгөн ялгаж эс чадаад ардаа явсан залууд хандаж:

	—  Тэр урдаас юу яваад  гэв.

	—  Тэшүүрээр гулгаж яваа хүн шив дээ гэж тэр залуу өгүүлэв.

	—  Өө харалдаа. Миний нүд ч дээ хөөрхий юу юм дээ? гэж хараад байгаа шүү хэмээн өвгөн өгүүлэв.

	Түдэлгүй тээвэрчдийн дэргэд тэшүүрээр хөлөглөсөн таван хүүхэд хүрч ирлээ. Хэдийгээр идэр есийн дүн жавар тачигнаж байсан авч тэдгээр хүүхдүүд огтхон ч даарсан шинжгүй, малгайгаа сөхөж, хөлс нь дааварлан, нүүр нь улаа бутарч байв.

	—  За сайн явцгааж байна уу? гэж хүүхдүүдийг хэлэхэд жинжид увуу цувуу

	—  Сайн явж байна. Та нар сайн явцгааж байна уу? Хаа хүрэх нь вэ? Нутаг хаана вэ? гэв.

	—  Улаанбаатар хотоос явж байна хэмээн таван аялагч маань хариу өчив. Морин чарганы хөтөч бүр гуталдаа, шүдтэй төмөр тах бэхэлсэн байв. Мөн морьд нь ч гэсэн төмөр тахтай байхыг хараад Зохиолчхүү

	— Энэ шил шиг мөсөн дээр ч тахгүй бол нэг ч алхахгүй биз? гэж лавлан асуухад хөтөч өвгөн:

	—  Тэгэлгүй яах вэ. Чарганыхаа уланд хүртэл ган хутга суулгадаг юм. Тэгэхгүй бол ганц хүчтэй салхинд л хөөгдөөд хаа ч хүрч мэднэ. Дүүрэн ачаатай машин хүртэл хүчтэйхэн салхинд энэ толь шиг мөсөн дээр чинь цам харайж бүжиг эргэж гарах нь тэрдээ нэлээн сайн жолооч, далайн тээвэр хийнэ шүү. Ухаандаа л өчигдөрхөн зүгээр байсан зам маань өнөөдөр гэхэд «Хил» гарчихсан байдаг.

	—  Хил гэнэ ээ? Юу байдаг юм бэ? гэж хүүхдүүдийн хэн нэг нь асуув.

	—  Аа хүүхэд минь мөс нэг бол хагарч ганга жалга шиг болчихно. Эсвэл хоёр талаасаа түрэгдэн уул нуруу шиг гүвийчихнэ. Үүнийг «Хил» гэж ярилцдаг юм.

	За хүүхдүүд минь мэдэж яваарай! Хурдалж явж өргөрөг рүү орчхов. Юу ч орчихоор өргөрөг бишгүй бий шүү. Ээ базарваань тэр лүү орчихвол мөсний хөндий доогуур л явж өгнө шүү дээ.

	Загасны хоол ч болж мэднэ хэмээн захихад:

	—  Их том загас бий юу гэж Түүхчхүү асуув.

	—  Байхаар барах уу. Алд дэлмээр л ярина шүү гэж өвгөнийг хэлэхэд Хайгуулчхүү тосон авч:

	—  Тэгэлгүй яах вэ, Хөвсгөл нуур бол урсгал, давсгүй тунгалаг нуур болохоор загас элбэг гэж мэдэмхийрэв.

	Таван аялагчид маань тэд нараас салж «Ган тэшүүрийн  гар хүргэхийн аргагүй» хэмээн дуулсаар цааш хурдаллаа. Тэртээ  дүнхийсэн дүнхийсэн ачаатай олон машин цувран, дуу нь жигдхэн нүргэлнэ. Хатгал хотын бараа алсаас тодрон, үйлдвэр заводын өндөр яндангаас өтгөн хар утаа цэлмэг тэнгэр өөд угалзран олгойдно. Далайн хүүхдүүд ган тэшүүрээрээ далавчтай юм шиг хурдалсаар тэдний хажуугаар гарч нүдэнд үзэгдэх бараагүй алга боллоо. Халуун зуны улиралд бол Хөвсгөл нуураар Ханх, Хатгал хотын хооронд аварга том ган хөлөг онгоц хэдэн зуун тонн ачаа тээвэрлэж давалгаа татуулан, хурдалж явахыг тэдний хэн нь ч гэсэн үзсэн болой. Хөвсгөл нуурын мандлаар хоёр тийшээ өвөл зунгүй тээгдэж байдаг тэр их ачаа бараа бол Монгол-Зөвлөлтийн ард түмний ахан дүүгийн ган бат найрамдал, хамтын ажиллагааны нэгэн баталгаа мөн. Төв Азийн хамгийн гүн энэ Хөвсгөл нуурын тал бүрээс том жижиг нийлсэн дөчин зургаан гол цутгаж ганцхан Эгийн гол чадал мэдэн гадагш урсдаг билээ. Өндөр өндөр уулсаар эргэн тойрон хүрээлэгдсэн Хөвсгөл нуурын чанх хойд талд тэдгээр уулсын ноёлог өндөр нь болох догшин Саяаны сарьдаг оргил сүртэйеэ дүнхийнэ. Таван аялагч маань хүслээ ханатал тэшээд оройн нар таших үест Хатгал хотод хоноглохоор зүглэв.

	 


БУУРАЛ АНЧИНТАЙ БААВГАЙД ГӨРӨӨЛСӨН НЬ

	 

	НЭГ. БААВГАЙ ХЭРХЭН АГНАВ

	 

	Өвгөн буурал уулс цагаан дахаа хөдөрч, өндөр сүрлэг тайга цацаг чимгээ зүүжээ. Хан уулын хашир сайн анчинтай таван аялагч маань баавгайд гөрөөлж явна.

	—  За хүүхдүүд минь баавгайн ичээ . Цан хүүрэг болсон том нүх байдаг юм. Энд бусад ан гөрөөс үзэгдэхгүйг бодоход баавгай байх ёстой. Баавгайтай газар бусад ан амьтад ховорхон байдаг. Тэр хүчит амьтнаас айж зугтаадаг  гэж өвгөн анчин өгүүлэв. Тэгснээ асар том хушны хуга үсэрсэн оройг зааж

	—  Үүнийг харж байна уу? Баавгай самрыг нь идэх гэж хугалсан байна гэхэд Зохиолчхүү:

	—  Тэнгэр ниргэсэн мод биш үү гэв.

	—  Хүүхэд минь та нар үзэцгээ! Тэнгэр ниргэсэн бол хаанаас ийм байх вэ. Задарч салбарсан байна шүү дээ. Наад модонд чинь баавгайн шүдний ор бий дээ гэхэд тэд бүгд сонирхон үзэв. Үнэхээр хугарсан модны тус газар хоёр талаас хэд хэдэн том соёоны ор байв.

	—  Байгаа биз. Ийм том модны оройны самрыг идэх гэж урьдаар ингэж тас хазаж байгаад хуга татдаг юм гэж өвгөн анчин өгүүлэв. Тэд тэр өдөртөө энэхэн хавиас баавгайн ичээ олжээ. Уур цан болсон том нүхийг харуут л баавгайн ичээ гэж хэн ч танихаар аж.

	—  Бүгдээрээ очиж болохгүй ээ осолтой. Хайгуулч  хүү бид хоёр очно гээд өвгөн анчин Хайгуулчхүүг дагуулж нүхний шил талаас, үндсээрээ булгарсан арзгар хожуул барьж сэмхэн мөлхөв.

	Тэд нүхний шил хүрэв. Гэтэл өвгөн анчин:

	—  Өрх бий шүү. Мэдээтэй яваарай гэж шивнэв. Хайгуулчхүү:

	 — Өрх гэнэ ээ? юу байдаг юм бэ? гэж шивнэн лавлатал өвгөн анчин      

	—  Дараа ярья. Харин чи энэ арзгар хожуулыг нүхний амруу лавхан шургуулаад түргэн хойшоо бол. Гараад ирэхээр нь би буудна гэж мөн л шивнэн хэлэв.

	Хайгуулчхүү хэлсэн ёсоор нь арзгар хожуулыг нүхний амруу шургуултал хүчит амьтан угз татан авч хэсэг чимээгүй болсноо түржигнэсэн их чимээ гарч удалгүй нүхний амыг огло татан баавгайн чээж цухуйтал өвгөн анчны тусгал цэцэн буу тасхийж баавгай нам уналаа. Өвгөн анчин дахин буугаа хурдан цэнэглэж хэсэг ажиглан байснаа «үхсэн шиг байна» гээд буугаа өмнөө барин босож очив. Өвгөн анчин тэр хүчит амьтны толгойн дагзнаас урсаж буй цусыг зааж яг энд бууддаг юм. Ичээний баавгай агнах гол арга энэ дээ гээд нөгөөдүүлээ дуудав. Аялагч хүүхдүүд урд өмнө нь баавгай үзээгүй болохоор туйлгүй сонирхон, баавгайн нохойн толгой шиг толгой, хурц цагаан соёо, хулгар чих, сорви төдий онигор нүд тэргүүтнийг гайхна.

	Тэд бүгдээрээ баавгайг нүхнээс чирч гаргахаар болоход өвгөн анчин анхааруулж хэлэв.

	—  Өдий хүртэл чимээгүй байна. Дахиад баавгай байхгүй юм байхдаа. Байвал хажуугаар нь чихээд л гараад ирдэг сэн. Гэвч болгоомжтой байгаарай! Юмыг яаж мэдэх вэ? гээд буугаа зэхэн өөрөө нүх хацардаж суув. Таван аялагч баавгайг татаад гаргаж чадсангүй тул хоёр мориор татуулж, өөрснөө чангааж байж арайхийж гаргав. Энэ ичээнд өөр баавгай байгаагүй ажээ. Хайгуулчхүү:

	—  Та түрүүнд өрх гэж юу хэлсэн бэ? гэхэд өвгөн анчин: 

	— Тиймээ хүү минь, баавгайн ичээний шил дээр бас нэг нүх байдаг юм. Түүнийг өрх гэдэг юм. Энэ  мөн л уур цан болсон нүх заав.

	—  За хүүхдүүд минь баавгайг ингэж л агнадаг юм даа. Эсвэл хоёр хүн нэжгээд мод ичээний аманд зөрүүлж хийгээд баавгай гарч ирэхээр хөшин саатуулж буудаж алдаг нэг арга бий. Мөн өнгийн харж мярааж буудах, үргээж сууриар гүйлгээд агнах ч ёс бий. Хоёр хүн ан хийж яваад баавгайд ойртож буудах гэвэл хайчлан гүйх гэж нэг нь буудахад бэлэн сууж байхад нөгөө нь ахиж очоод буудахад бэлэн сууна. Нөгөө нь босож бас ахина. Энэ бол баавгай дайрч магадгүй гэж биесээ хамгаалсан хэрэг гэж өвгөн анчин өгүүллээ.

	 

	ХОЁР. ХЭРХЭХИЙН ТУЛ АГНАВ

	 

	 Анчид хуурай модоор нөөлөг өрдөж дулаацаж байгаад баавгайгаа өвчив.  Тэр баавгай жигтэйхэн том өөх нь зарим газраа 5—6 хуруу зузаан байв.

	Чихмэл дүрс хийж музейд тавих учраас арьсыг нь битүү туламлан өвчиж авчээ.

	Зургиймаа

	—  Баавгайнаас чухам юуг нь ашигладаг юм бэ? гэхэд өвгөн анчин өгүүлэв. Юм болгоныг нь ашиглана. Баавгайн арьс үс урттай, маш дулаан байдаг болохоор дах, дэгтий хийхэд дээд зэргийн дулаан байдаг бас гутал хийсэн ч болно. Эсвэл баавгайн арьсыг толгой, хөл тавхай, хумстай нь дэлгэмэл байдлаар өвчиж аваад элдэж, нүд хийгээд байшингийн хананд оны араар хадахад нэг сонин, аравч болдогдоо. Бас дэвсгэр, гудас хийхэд цас, усан дээр дэвссэн ч чийг ер, татдаггүй. Баавгайн өөх нэг ёсны шархны тос гэсэн үг. Түлэнхий түүхийрэх, үлд, шарханд түрхэхэд хурдан эдгэрнэ шүү. Баавгайн өөхөөр шахсан хашинд боов чанахад маш сайхан. Харин санаснаас мах нь ашигтай боловч  идээд баймаар таатай эд огт бишээ.

	Баавгайгаас авах хамгийн чухал зүйл бол домти (сөс) Баавгайн домтийг эрт, дээр үед ч  хэрэглэж байсан, одоо ч бүүр янз бүрийн өвчинд хэрэглэдэг болжээ. Ичээний баавгайг их уурлуулж байгаад албал домти нь том, чанар сайтай байна. Баавгайн домти мөн эсэхийг таних арга бий. Цэвэр усанд жижигхэнийг хийхэд солонгорон, цацарч уусах бөгөөд дорхноо хар ногоон болно гэв. Тэд агнасан баавгайнхаа цөвдлийг хаялгүй отог руугаа (хоноглохоор шилж авсан газар) явав. Хайгуулчхүү бас л юугаар хооллодог болохыг шинжлэн үзвэл ургамлын үндэс, жимс, самар, халиар, бажууна, модны шоргоолж зэргээр хооллодгоос гадна ан амьтан барьж иддэг ажээ. Улаан шоргоолжны үүрийг эвдэж урд хоёр тавхайгаа түүн дээр тавиад шоргоолжийг нь битүү хучихлаар долоож иддэг байна. Ингэж шоргоолжны үүр олныг эвдэж шоргоолжоор хэтэрхий их хооллосон баавгай хордож хийрхээд бараг галзуурахаа алдан дэмий тэнэж явдаг. Тийм баавгайг хорхойтсон баавгай гэдэг.

	 

	ГУРАВ. УНТАХЫН ӨМНӨ ҮЛГЭР ТУУЖ ЯРИВ

	 

	Анчид отог дээрээ ирээд морьдоо өвсөнд тавьж нөөлөг өрдөж, гурван чулуугаар тулга тулж дотор нь гал түлээд ангийн махаар амттай гэгчийн хоол хийж идээд унтацгаах болов. Анчид унтахаар хэвтэвч заавал сонин сайхан үлгэр, түүх, ан гөрөө хийж явахдаа тохиолдсон бахдалтай, сонирхолтой явдлаас хүүрнэлдэн байж унтдаг заншилтай билээ. Энэ орой өвгөн анчин ярив. Өвгөн анчны яриаг хүүхдүүд чих тавин чимээ аниргүй чагнана.

	— Хүүхдүүд минь өвлөөс бусад улиралд баавгайд гөрөөлж яваа анчид унтахдаа бие биеэ дэрлээд дугуйрч унтдаг юм. Хэрэв баавгай ирвэл тийм дугуй модоор дарж алах гэж дугуй мод эрээд сураггүй болно. Хаанаас тийм тооно шиг дугуй мод  дээ. Баавгай тэнэгдүү амьтан шүү. Үгүй ээ тэгээд тэнэг гэхэд цэцэн юм шиг хачин амьтан шүү. Ухаандаа л төрөөгүй байгаа баавгайг ичээнд нь уурлуулбал төрөх болоогүй ч гэсэн бамбаруушаа гаргаж орхиод гарч ирнэ. Баавгай 3, 4 дүгээр сард төрдөг.

	Ер нь баавгай агнах санааны дур хэрэг биш. Эр чадалтай, зориг самбаатай, хатуужил тэсвэртэй, хүн агнана. Тэгэхдээ дархан цаазгүй тул хэдийд ч агнаж болно.

	Баавгайнаас бусад ямар ч ан буудуулаад зугтана. Гэтэл тулгарч буудуулсан баавгай заавал буудсан хүн рүү эргэж дайрна. Уурласан баавгай яаж ч мэдэх аюултай амьтандаа. Хөөгдөж уурласан баавгай замдаа дайралдсан хайнагийн шар руу дайрч толгойг нь тасдаж аваад явчихсан байдаг.

	Баавгай их салан. Агнасан ангаа түрүүчийнхийг нь гээж хамгийн сүүлчийн ганцыг сугандаа хавчуулж үлдэнэ. Баавгай их дуураймтгай. Баавгай агнаж яваа хүн эрээн дээс өвөртөлж явдаг байлаа. Хэрэв баавгайтай тулгарвал дээлийнхээ энгэрийг хутгаар яраад дээсээ хөвнө. Тэгээд баавгайд хутгаа шидээд өгөхөд өрөө яраад гэдсээ хөвдөг гэдэг сэн. Энэ ч туйлгүй гүжирмэг, мангар бяр тэнхээтэйнх шүү. Хан уулын хамгийн хүчтэй ийм амьтныг намнаж орхиод тамхи татаад сууж байх мөн ч бахтай, эр зориг орж золбоо хийморь сэр гэх шиг болдог юм. Манай улсын циркийн тэр хэдэн баавгай бөмбөг тоглож, түлээ хөрөөдөж, бүжиг хийж нэг үгээр хэлэхэд хүний гарт бүрэн орж зөөлхөн хамартай үхэр шиг болжээ. Хүн гэдэг тийм аргатай, ухаантай билээ. Айдаа хүүхдүүд минь ах нь наснаасаа олон баавгай агналаа. Энэ тэндхийн музей үзмэрийн газар баавгайн чихмэл хийж нэлээдийг өглөө. Хэд хэдэн бамбарууш барьж циркт ч өгсөн. За хүүхдүүд минь унтацгаая. Эрт босно шүү. Эрт боссон хүн нэгийг үздэг юм хэмээв.

	 


ХАР БУХЫН ГОЛД

	 

	Зэгс, өдөн шагшуурга шаргалтан өргөн голын зүгээс чийглэг сайхан агаар сэнгэнэнэ. Голын захын зүлэг, мараанд тавтай идээшилж байсан үхэр сүрэг хот айлын зүг хандав. Үхрийн ойролцоо идээшилж байсан хэсэг адуу мөн л хөдөө тийш гарлаа. Голд бүртийх ч бараагүй болж дууч мэлхий л хоолой мэдэн вааглаж байлаа. Урин хаврын 5 дугаар сарын сүүлч энэ сайхан орой Хар бухын голд таван аялагч маань хонохоор зэхэж байв. Гэтэл тэдний яг дэргэд бух урамдав.

	— Ямар ч мал энэ голд үлдээгүй сэн билээ. Хаана бух урамдав аа гэж Зохиолчхүү гайхан хэлэхэд:

	— Усны эрэгт л бух шаварт ойчсон шиг байна. Очиж гаргая гэж Түүхчхүү хэлэв. Тэд бух урамдсан усны эрэг дагаж эрцгээсэн авч юу ч дайралдсангүйд:

	— Иш аяар байцгаа. Усны хар бух урамдсан хэрэг. Хар бухтай болохоор нь энэ голыг Хар бухын гол гэж нэрлэсэн юм гэнэ лээ. Одоохон уснаасаа гараад ирнэ. Чимээгүй нуугдаад хараад байя гэж Хайгуулчхүү хэлэв. Тэд зэгсэн дунд орж хэвтээд ажиглав. Зургиймаа, Хайгуулчхүүгийн хормойноос татаж

	— Усны бух том уу? Ямар янзын амьтан байдаг юм бэ? гэж шивнэн асуухад

	— Чимээгүй, чимээгүй. Гараад ирэхээр нь л хараарай гэв. Тэд дор бүрнээ амьсгаа даран чив чимээгүй хэвтэцгээж байтал тун ойрхон усны захын зэгс сэрчигнэх чимээ гарав. Тэгснээ яг тэр тушаа бух зөөлнөө урамдав.

	— За тэр дээ гэж Хайгуулчхүү шивнээд таг дуугүй болов. Оточмаа, Зургиймаа хоёр айснаас болоод зүрх нь түг түг цохиж хамаг бие нь чичирч байв. Нөгөө гурав ч гэсэн өнөө бух ийм ойрхноос гарч ирээд дайрвал баларна бий гэж битүүхэндээ айж хэвтсэн ажээ. Дахин зэгс сэрчигнэн хөдөлж бухын толгой цухуйж урамдав.

	— Эвэргүй, мухар бух юмаа гэж Зохиолчхүүг шивнэхэд:

	— Тийм юм гэж Хайгуулчхүү шивнэв. Бухын толгой, зэгснээс гарч ус руу ороод бүр чанга урамдан эхлэв. 

	— Бие нь гарч байна уу гэж Оточмааг шивнэхэд

	— Чиний нүд чинь харахгүй байна уу? гэж Хайгуулчхүү хэлэв.

	— Би айгаад харж чадахгүй байна гэж Оточмааг дуулдах төдий өгүүлэхэд

	— Энэ чинь бухын толгой биш байна. Шувуу байна шүү дээ гэж Зохиолчхүү өгүүлэв.

	— Чи юу урамдаж байна гэж бодож байна.

	Цаадах чинь хошуугаа усанд хийгээд л дуугарах шиг болох юм. Та нар сайн ажиглаач дээ.

	— Нээрээ тэгж байна. Хошуу нь урт нарийхан юм

	— Өд нь шаргалдуу, бас судалтай юм уу даа.

	— Тийм юм. Хараа! Хараа! Хошуугаа усанд хийлээ. За дуугарлаа. Яг бух шиг дуугарч байна шүү гэж тэд шивнэн байснаа хэн нэг нь найтааж орхитол шувуу ч нисэж одов.

	Аялагч хүүхдүүд босож, хөштөлөө хэвтсэн биеийнхээ чилээг гаргаж суниав. Тэгээд машин руугаа явах зуур Хайгуулчхүү ам нээж усны бух гэж ярилцаад байдаг чинь ийм маягийн шувуу байдаг байжээ. Манай аав, ээж л Хар бухын голын хар бух хавар цагт их урамдана. Барагтай бол хүнд үзэгддэггүй юм гэдэг сэн. Харсан үзсэн хүн ч бас байдаг л юм. Усны хар бухыг харсан хүний үхэр их өсдөг юм гэнэлээ гэж ярилцдаг байсан юм. Би үүнд итгэж явжээ гэхэд:

	— Тиймээ. Нээрээ л усны бух байдаг юм байх гэж боддог байсан гэж нөхөд нь хэлэв.

	— Эртээр Болд гуайг усны бух гэж байдаггүй юм гэхэд

	— Байдаг юм. Харсан үзсэн хүн хүртэл бий гэж миний зүтгэснийг яана. Болд гуайн хэлдэг яг үнэн боллоо. Бух шувуу гэж шилбэтний багт орох дэглийний язгуурын шувуу байдаг гэсэн. Бух шувуу нуур цөөрмийн мөс хайлсан үед өмнө зүгийн дулаан орноос сүргээрээ ирж зэгс, шагшуурга элбэгтэй нуур, цөөрөм, голын хөвөөгөөр зусдаг юм. Ямар нэг аюул тохиолдвол зэгсэн дунд зэгсэрхүү босоо байдалтай болж биеэ хамгаалж нууна. Бух шувуу тахианаас томгүй боловч хөл, хүзүү? хушуу урттай, Зэгсэн дотор хуурай, зэгсээр үүр засна. Эм нь 3— 4 өндөг гаргаж 20— 23 хоног дарна. Өндөг нь ангаахай болоод бие гүйцүүт ганцаардмал байдлаар амьдарна. Өдрийн цагт зэгснээс бараг гарахгүй. Орой үдшийн цагаар тэжээл хайж, анд гарна. Голдуу жараахай, мэлхий, бах, усны шавж, хавч хэлбэртэн мөн усны ургамал иддэг. Эр бух шувуу нь саяынх шиг хушуугаа усанд хийгээд бух урамдах шиг дуугардаг. Харин эм бух шувуу юм уу залуу нь хэрээтэй төсөөтэй дуугардаг гэж Болд гуай ярьсан гэж. Хайгуулчхүү ярив.

	— Мөн ч сонин дуугардаг амьтан байна шүү. Манай л хүрэн бух гэсэн үг гээд Зохиолчхүү инээв. Тэднийг машин дээрээ ирэхэд Хар бухын голын бүх шувуу биш Хар бухын голын хот айлын монгол бух хангинатал урамдаж байлаа.

	 


ХУНТ-БАЯН НУУР

	 

	Урин хаврын наран төөнөсөн тэр нэгэн сайхан өдөр Хар бухын голоор аялж, хоноглож явахдаа сэтгүүлч охин Зургиймаагийн сэтгэл ихэд хөдөлж ийм нэгэн нийтлэл бичсэн ажээ.

	Хун галууны гангар гунгар дуун сонсохуйд Хунт баян нуур минь нүднээ туслаа. Урин хаврын сэвсээ бүлээн салхи элэн таалж, талын зэрэглээ сүүмэлзэнхэн татах үест Хунт баян нуур минь хонин тогооны амсар бялхам сүү хөөрөн дөвийж хөөсрөн оргиж буй шиг цагаан мөнгөн сөнгөө оволзууланхан эхэлдэг сэн. Яг энэ хэн аяст тэртээ холын халуун дулаан орноос усны олоп шувуухай зэллэн зэллэсээр ирж чихнээ чимэгтэй найраг баян хөгжим хангинадаг билээ. Айдаа мөн ч яруухан эгшиг юм шүү. Ижил хосоор ганганан гунганан ниссэн хун галууг чинь хараад «Чи бидэн хоёр шиг хэчнээн жаргалтай вэ?» хэмээн хос залуус сэтгэл зүрхнээсээ өгүүлж байхыг олонтоо дуулсан.

	Хунт баян нуур минь, хун шувууны орон минь чи хэчнээн их баян бэ? Рашаан болсон усны чинь мандалд атрын цагаан цэцэг зөөлөн салхинаа найгах адил түмэн шувуухай битүү бүрхэж хөвөн нааднам.

	Түмэн эрдэнэсийг агуулсан усны чинь гүн ёроолд усан болрын талст адил боржгин бор давс өвч хуч нам «Сайхан хулжийн Хунт баян нуурын шороо хоггүй шоон бор давс» гэж алдаршсан энэ их давсыг дээр цагт бол тэмээн жин, морь тэргээр, эдүгээ үед бол машин, техникээр дөрвөн зүг, найман зовхист тээсээр, хэрэглэсээр байгаа билээ. Хаа хэзээ ч үзээгүй хачин сонин хорхой жараахайг чинь гайхан сонжихгүй хэн байдаг билээ дээ. Хунт баян нуур аа! Хун шувууны ороон! Дэлгэр зуны эхэн сараас найртай намрын адаг сар хүр тэл рашаанчин олны дангийн давуу майхан эргэн тойрон чинь дэрвэж зүдэг өвчнөөс салсан хөгшин залуугүй чамайг магтан сайшааж ерөөн соёрхоод буцдаг шүү дээ. Хунт баян нуур чиний хойд жигүүрт орших хомбон цагаан толгойн овоон дээр гарахад мөн ч олон зүйл санагдуулнам. Хадаг яндар болсон энэ овоон дээр ганган дэгжин, болхи бойдог янз бүр хийцтэй суга модон таяг, алт, мөнгөн хүрээтэй том жижиг нүдний шил тэргүүтэн хэдэн арваараа байхыг харахад сэтгэлийн утас чичирнэм. Хараа муутай ирсэн нь хараа орж хан орчлонгийн гэрэл гэгээг дүүрэн харж баясан буцаж дээ гэж бодогдном. Хөл муутай нь хөлд орж Хунт баян нуур чиний хун галууны дэгдээхий шиг гэнэт дүүлэн одож дээ гэж бодогдном Хунт баян нуураа! Хун шувууны ороон! Үржил шимтэй талбиун уудам дэнжээр чинь малчин түмний цалин цагаан гэр бөмбийн ярайж, уурга барьсан адуучин, шилбүүр «унасан» хургачин аль алин нь «жаргалтай дэлгэрээн» дууланхан явдаг шүү дээ. Зэгст баян бүрдэд чинь «Усны хар бух» өглөө үдшийн сэрүүнд уянгалуулан урамдахад эмгэн буурай ээж минь хэдэнтээ залбирч цацал сүүгээ өргөх гээд гардаг сан. Хөөрхий арга ч үгүй юм байгаа даа. Өсөх наснаас өтлөх насаа хүртэл Хунт баян нуур чам юугаан Шүтэж өгөөмөр баян хишгийг чинь хүртэж, гоо сайхан үзэсгэлэнг чинь бахдаж ирсэн хойно доо.

	— Эмээ усны бух гэж байдаггүй юм. Энэ чинь бух шувуу шүү дээ гэж биднийг өгүүлэхэд «Хош, хар тархи, байдаг, байдаггүй ч гэсэн би Хунт баян нууртаа цай, идээнийхээ дээжийг өргөж болдог юм байгаа биз дээ» хэмээн эмэг ээж минь уцаарлана. «Бололгүй яах вэ өрөг! өрөг!» хэмээн бид улам тохуурхана.

	Зэвэргэн намрын улирал ирэхүйд зэгс шагшуурга чинь исгэрэн шуугьж зэллэн байдаг түмэн шувуухай чинь явчхаад бяцхан уйтгар төрүүлэх авч ирэх хаврын урин цагаар дахиад л «Өвгөн шувуу» хоёрын дуу хангинах юм даа гэж бодох нь ээ сэтгэлийн хөнгөн уйтгар арилан одно. Хавар хаварт Хунт баян нуур минь зэвэргэн намрын хөнгөн уйтгараа сэргээж түмэн шувуухайн орон болном. Тэгэхэд «Хунт баян» нэгдлийн хундан цагаан хонины цал цагаан өвгөн ах 

	 

	Зээ Жаргалтай дэлгэр зуныхаа сард

	Жигүүртэн шувуу та минь

	Гадаад их далайнхаа дундаас

	Ганганан дэвсээр юундаа ирнэ 

	 

	хэмээн хүнгэнэтэл дуулж эцэст нь «Нууртаа л ирээдээ хөөрхий минь» гэж өөртөө хэлж яваа даа. Өмнөөс өрнө зүгт зэллэсэн аянчин шувуудыг харахуйд ганцхан л Хунт баян нуурыг минь чиглээд байх шиг санагдах юм. Тийм ээ, яриангүй. Энэ олон аянчин шувууд Хунт баян нуурыг минь, монголын сайхан орны минь санан санан ирж байгаа юм.

	 

	Урин хаврын дууч

	Усны олон шувуухай минь

	Мөнх хөх тэнгэрт минь

	Уянгалан ганганан нисээрэй.

	Мөнгөн цэнхэр нуурт минь

	Умбан шумбан наадаарай!

	 


ОРХОН «ТҮШЭЭ ГҮНИЙ» ХӨНДИЙГӨӨР

	 

	Таван аялагч маань зохиолч Ж. Пүрэв гуайтай хамт Өвөрхангай аймгийн нутгаар аялсан юм.

	Пүрэв гуай унаган нутгаараа аялж яваа хүн болохоор сайн газарчилж, ихийг үзүүлснээс гадна аяллынхаа тухай бичиж ирүүлснийг дор нийтлэв.

	«Газ 69» машин Орхон голын уудам хөндийг өгсөөд тоос татуулан давхиж явна. Энэ тэргэн дотор алдарт таван аялагчид яваа юм. Машин дотор хөгжөөнт яриа үргэлжилнэ. Тэд Хужиртын амралт дээр урьд шөнө хоноглосон тухайгаа ярилцаж байлаа.

	— Та нар өчигдөр оройн бүжиг дээр нуурт суусан хун шиг сэлэн хөвж явах шиг билээ.

	— Нээрээ ямар их хөгжөөнтэй газар вэ? Энд чинь өвчтэй хүмүүс рашаанд ороод л хэвтэж байдаг юм байх гэж бодож явсан юм.

	— Тун олон янзын сувилгаатай юм байна шүү! Рашаанаар, шавраар, цахилгаанаар, агаараар, хоолоор биеийн тамирын дасгалаар эмнэдэг гэж ерөнхий эмчийн хэлдэг үнэн байна:

	— Ямар тохилог юм бэ? Рашаанд нь бие угаагаад гарахад хөнгөн шингэн ч болох шиг.

	— Тэгэлгүй яах вэ. 400 жилийн түүхтэй энэ рашааныг амралт сувиллын газар болгоод 30 жил болж байна.

	— Тиймээ. Энэ рашаанд сүүлийн арван жилд 36000 хүн сувилуулж шүү. Одоо Ази, Европ, Америк тивд ч дурсагдах алдартай сайхан сувиллын газар болж дээ гэж ярилцаж явтал,

	— Манайд сайхан юм их бий. Могойтын рашаан үүнээс илүү чадалтай гэж эрдэмтэн багш Цэрэн гуай бичсэн байна билээ гэж Оточмаа өгүүллээ.

	Өндөр дэнж дээр машин гэнэт зогсов Хайгуулчид тэрэгнээс буунгуутаа:

	— Хараач! Ямар сайхан юм бэ?

	— Толгой эргэмээр ямар өндөр вэ? гэлцсээр тэртээ дор нүүгэлтэж, захаар нь болортсон цагаан мөс хүрээлсэн гүн цэнхэр цээл рүү тонгойн харцгаав. 200 алхам хэр гүн, шилмүүст ойгоор бүрхмэл тэр хадан хясаа ихэмсэг сүрлэг төдийгүй ганган сайхнаа гайхуулсан мэт. 

	— Энэ ус руу үсрэн ороод сэлэх юмсан

	— Дотор нь алд дэлэм загас бий дээ. Түүний л зууш болно гэж хошигноцгоов.

	— За! Энэ чинь Үүрдийн тохой гэдэг алдарт рашаан даа. Саяхан нээсэн юм. Хадны үе дагаад миний хойноос явж ор! гэж Хайгуулчхүүг хэлэхэд тэд гараасаа хөтлөлцөн хавцал руу буулаа. Элгэн хадны завсраас оргилон гарч байгаа тунгалаг рашаанаас Оточмаа паалантай аягаараа утган нөхдөдөө барихад Түүхчхүү залгилсан дороо:

	— Ямар сайхан юм бэ? Айраг шиг сэнгэнэж байна гэв.

	— Тэгэлгүй яах вэ. Энэ чинь кали, магни, нүүрс хүчил хий цацраг идэвхт бодис ихтэй. «Есентуки», «Нарзон», «Боржалем» гэдэг сайхан рашаануудаас дутуугүй дээд зэргийн хүйтэн рашаан гэж багш маань шинжилсэн юм гэж Оточмаа хэллээ.

	— Үүнийг шиллээд Улаанбаатарт түгээвэл бид биеийн тамир хийх? зугаалахдаа дандаа авч уугаад ямар сайхан байх билээ гэж Зохиолчхүү хэлэв.

	— Гайхалтай сонин оо! Манай нутаг ёстой л ирж баршгүй баян юм даа гэж Түүхчхүү хажуугаас нь хэлэв. Тэд рашаан ус амтархан зооглоод явах гэтэл

	— Байзнаарай! Би ажлаа дуусаагүй байна гэж цаас дэлгэн суугаа Зургиймаа шаардлаа. Аялагчид Орхон голын үзэсгэлэнт тохойг шагшран харж зогсоход:

	— Сүртэйгээр шаагин нүргэлж байгаа энэ голын шуугиан бас сайхнаа гэж Зохиолчхүү хэлэв.

	— Нээрэн, гоёо оо! Хадны цуурайтай нийлэхээрээ яг л яруу тунгалаг найраг хөгжим юмаа гэж Оточмаа нэмж хэлэв.

	 Энэ хөгжмийн аяар голын хөвөөн дээр модны хаяанд, хадан хясааны нөмөрт бүжиглэцгээе! гэж бас нэг нь баясгалантай хэлэхэд бүгдээрээ бүжиглэн наадацгаав» гэжээ.

	 


БАЯН ХАНГАЙН ГАЙХАМШИГ

	 

	Манай таван аялагч Орхон голыг өгсөөд, сэтгэл хөөрүү давхисаар «Бат зам» нэгдлийн төв дээр ирэхэд намын үүрийн нарийн бичгийн дарга угтан уулзаж зочид буудалд байрлууллаа. Тэнд юм бүхэн тохилог, цахилгаан гэрэл бадран, радиогоор хөгжим эгшиглэнэ. Буудлын үйлчлэгч бууз жигнэн, сэнгэнэсэн айраг, жимсний ислэгээр дайлна.

	— Аялагчид амгалан нойрсоод, өглөө нь Шаравдоржтой хамт хийсэн төлөвлөгөө ёсоор Могойтын рашааныг үзэхээр «ГАЗ 69» машинаа асааж суугаад давхилаа. Дөнгөж таван км явтал тэднийг ой модоор бүрхмэл, үзэсгэлэнт сайхан их ам угтан, дардан зам зурайж байлаа. Удсан ч үгүй Хангай нурууны ар ёроолын нэг цэлгэр уудам талбайд ирлээ.

	Уулын ширүүн урсгалт голын шуугиан яруу тунгалаг найраг хөгжим адил. Даль, сугарын үнэр ханхална. Аялагчдыг амралтын байрын үйлчлэгч Мишиг гуай угтан уулзаж мэндлээд:

	— За хүүхдүүд минь! Энэ рашааныг дэлхийд ховор зүйлийн нэг гэж шинжилсэн эрдэмтэд хэлэх боллоо. Та нар сайн үзээрэй! Мөн ч сайхан даа. Эргэн тойрон цээнийн ягаан цэцэг ярайж, даль цагаан түрүү, бэрээг, гоньд, таана, мэтээр, жимс энд дүүрэн. Ёстой л «Диваажингийн орон» гэж мэд гэж Мишиг гуай ярьж явав. Тэд рашаан дээр очтол

	— Ямар сонин юм бэ? Энэ олон могойг хараач гэж Зургиймаа дуу алдан чулуун дуу байгаа могойн дүрийг зааж хашхирлаа.

	— Хараач! Яахаараа ингэж нэг жаахан чулуунаас хэдэн янзын халуун ус оргилно вэ? гэж Оточмаа бас хашхиран нөхдөө дуудлаа. Нээрэн хүний толгойн дайтай нэг чулуунаас 35—75 градусын дөрвөн янзын халуун рашаан бургилж байв. Түүнд толгойн рашаан нь гавалын яс шиг хонхорт, нүдний рашаан нь яг хоёр нүд шиг хэлбэртэй чулууны хоёр нүхнээс, амны рашаан нь түүний доохон дөрвөн хуруу зайтай нүхнээс булаглан урсана. Зүрхэн хэлбэртэй нэг улаан чулуунаас гарч буй хүрэн туяатай усыг Мишиг гуай:

	— Энэ зүрхний рашаан шүү гэж заалаа. Бөөрний рашаан нь дотор нь бөөр байсан байх гэмээр тал дугуй хонхор чулуунаас, ходоодны рашаан нь мөн ходоод хэлбэртэй чулуунаас уур савсан гарч харагдав. Энэчлэн хүний бие эрхтнийг дуурайсан чулуудаас гарсан байхыг үзээд:

	— Энэ бүгдийг хүн зориуд урлан хийсэн зүйл огт биш байгаль мөн урнаа гэж Түүхчүү ихэмсэг хэлэв.

	— Тиймээ. Одоо улсаас нарийн судалж байгаа юм. Ёстой л гайхамшигтай юм шүү гэж Мишиг өвгөн түүний эзэн шиг ханагар зогсож хэллээ.

	— Энд улсын амралт сувиллын газар байгуулбал орон бүрд гайхагдан тив болгоноос амьтан хүн цутган ирэх бий гэж Зохиолчхүү бодлогоширсон янзаар өгүүлэв.

	— Энд өөр олон сонин юм бий. Ойрхон, энэ нуруун дээр гарвал Зэс улаан гэдэг уул, домогт Хангайн цагаан чулуу, самар жимсний орон болсон. Шар булыг үзнэ. Бас хойшоо жаахан яваад Орхон голоос алд загас барина. Ховорхон газрын нэг дээ гэж Мишиг гуай хөөр болон танилцуулав. Тэд Мишиг гуайнд орж сүү болсон шар цай ууж Могойтын рашааныг өдөржин сонирхсон боловч сэтгэл нь ер ханасангүй ээ. Маргааш нь зам шулуудан Орхон голыг өгсөж давхиад Хамар Хятруунд очиход бас л 40—50 градусын халуун, могойтоос дутуугүй ганган байгалиар хүрээлэгдсэн сайхан рашаанууд байлаа.

	 — Эд нар бүгдээрээ цацраг идэвхт чанар.тун ихтэй аль ч талаараа Хужиртаас давуу, Дэлхийд гайхагдах рашаан байна гэж Оточмаа баясан хэлээд дэвтэртээ тэмдэглэв. Тэд Орхоны улаан цутгалан, Дөвхөн гэдэг хуш модоор чимэглэгдсэн гайхамшигт гоё хадан уул, Дэл хад, шилмүүст ойгоор зургийн юм шиг чимэглэгдсэн Хоргой хүрэм гэдэг их хөндийг үзлээ. Бас Бартаат замаар зарим газар морь унаж найман нуур дамжин яваад хангайн уулын ар оройд байгаа хун, хойлог шувуудын орон, байгалийн их найраг хөгжмийн орон болсон сүрлэг хадат ногоон ойгоор бүрхмэл Ширээтийн урт сайхан нуурыг үзлээ.

	— Яасан сайхан газар вэ? Байгаль даан ч их уран юм даа

	— Манай эх орон бахархаж ханашгүй сайхнаа!

	— Эднийг, тойрон жуулчлагчдын аяллын газар болгох сон.

	— Бидний ирээдүйд хийх ажил мөн ч их байна. Энэ бүх газарт орд харш байгуулна гэж аялагчид маань ярилцан, долгилсон сэтгэлээ барьж ядан хоолой нийлүүлэн дуу дуулж байлаа.

	Аялагч хүүхдүүд Орхон голын эхэнд ингэж аялаад буцахдаа «Баян хангайн гайхамшгийг энд үзлээ. Хосгүй сайхан газар юм байна» гэж бүгд тэмдэглэлийнхээ дэвтэрт бичсэн байлаа.

	 


ГОВИОР АЯЛЖ ГОВИЙН ТУХАЙ НИЙТЛЭЛ УНШИВ

	 

	Манай таван аялагч Өмнөговь аймгийн бүх сумдаар аялж, говийн тухай, говийн ард түмний ажил амьдралын тухай үзэж мэдсэн зүйл ихтэйгээр Даланзадгад хотод орж иржээ. Тэд зочид буудалд буугаад хотын байдалтай танилцахаар гартал хүмүүс нэг чигт яаран алхалж байлаа. «Хүмүүс юунд их яарна вэ?Хоршоо дэлгүүрт ховор нандин эдлэл юмс гарах гэж буй юм болов уу, эсвэл хурал цуглаан, ший жүжигт яараа юм уу?гэж тэд ярилцаж явав. Нэгэн өвгөн тэдний хажуугаар хөлийнхөө хирээр майжганан тэвдүү алхаж өнгөрөхөд:

	— Өвгөн гуай юу болох гээд хүмүүс яаруу сандруу яваад байгаа юм бэ? гэж Оточмаа асуув.

	— Аа хүүхдүүд минь дэлгүүрт шинэ ном ирж гэнэ. Тэгээд л... гэв.

	Таван аялагч маань тэр өвгөнийг дагасаар номын дэлгүүрт очив. Тэд урлаг утга зохиолын болон мэргэжлийн дагуу хэд хэдэн шинэ ном авсныг нэг нь зохиолч С. Удвалын тууж, өгүүллэг, найруулал, нийтлэлийн түүвэр «Та бид уулзана» гэдэг ном ажээ. Номоо аваачиж амтархан унштал <Говь-сайхан нутаг» гэсэн нийтлэл байв. Тэр нийтлэлийг унштал тэдний говьд үзсэн, мэдсэн зүйлсийг илүү дутуугүй энгийн саман бичжээ. Аялагчид, зохиолчийн авьяас чадал, ажигч гярхайг, бишрэн магтаж, шөнө дүл энэ номыг амтархан уншсан гэнэ. Тэгээд Өмнөговь аймгийн тухай, говийн сайхан нутгийн тухай түүнтэй давхардуулан бичсэнээс тэр сайхан нийтлэлийг уншигч түмэндээ түгээн хүргэх нь зүйтэй гэж тохиролцоод сэтгүүлч охин Зургиймаа сийрүүлэн бичиж эхлэв.

	 

	 


С. УДВАЛ 

	ГОВЬ-САЙХАН НУТАГ

	 

	Говь дотроо Өмнөговь бүр ч сайхан нутаг. Говь гэхлээр хязгааргүй элсэн далай, амьд бодис тогтноход бэрх нутаг мэтээр манай говийг үзээгүй зарим хүн боддог юм. Эрт дээр цагт дэлхий дахины нэрт жуулчид, эрдэмтэд Италийн Марко Поло, Оросын Пржевальский, Потанин, Майский зэрэг монгол нутгаар жуулчилсан хүмүүсийн бичсэн монголын тухай ном зохиолыг уншиж судалсан гадаадын хүмүүс монголын говийг арван хэдэн зууныхаар ойлгодог юм. Гэтэл эрт дээр цагийн говиос одоогийн говь огт өөр болжээ. Говийн амьдрал нь ч, хүмүүс нь ч өөр болжээ. Нэгэнт хүн, амьдрал хоёр нь өөр болохоор нутаг нь ч өөр юм шиг санагддаг.

	Монголын говь бол амьдралгүй цөл газар хязгаар гүй элсэн далай биш ээ.

	Шөнийн цагт очиход Өмнөговь аймгийн төв Даланзадгадын гэрэл өндөр уулын бэлд гучаад км-ээс гялалзан дуудсаар байдгийг ажихад тэр гэрлүүд тэнгэрийн ододтой нийлсэн юм шиг харагдана. Зочид буудлын хоёр давхар тохилог байшинд бууж, алжаасан биеэ амраагаад өглөө нь гадаа гарахад цагаан байшингууд нарны гэрэлд нүд гялбуулж Улаанбаатараас 10 дугаар сарын хүйтэнд гарсан хүмүүс гудамжид пальтогүй явмаар дулаан байдаг. Тэгэхэд Алтайн нурууны төгсгөл Гурвансайхан уулын бэлд энэ аймгийн төв 32 жилийн өмнө хэдхэн гэртэй төвлөж байсныг санахад одоо сургууль, харилцаа холбоо, биеийн тамирын танхимын 2— 3 давхар барилга, эмнэлгийн газар, музей, соёлын ордон, цэнгэлдэх хүрээлэн зэрэг олон сайхан барилгатай өргөн гудамжтай төв болжээ. Хэрэв дэлгэр зуны цагт бол зочид говь газрын хачин маягийн цэцэг, навч сонирхож хайлс, улиас, буйлс, алган харганат газраар ч явж болно. Харин тэр цэцэг навчийг анхаарам сонирхох хэрэгтэй. Зун намрын цагт сайхан анхилам үнэрт шимт ногоогоор тал дүүрдэг билээ. Говийн цэнхэр тэнгэрт тогтсон үүлийг ажиглаарай. Харсаар байтал уул шиг, амьтны дүрс шиг, байшин барилга шиг байснаа хайлж байгаа цас шиг арилна. Хад уул нь ч гэсэн байшин баримал шиг, янз бүрийн сонин хэлбэртэй байдаг. Бас толь хад гэж сонин хад бий. Толь хадыг «Хатны толь» гэж нутгийнхан нэрлэдэг юм. Өмнөговьд мухарт нь мөд тулахгүй бас өчнөөн хүн суухад багтах агуй ч байдаг.

	Өмнөговийн уул талаар дэлхийд өөр хаана ч үлдээгүй юм уу, их ховордсон ан амьтад тохиолдоно. Аргал угалз, хавтгай, гахай, ирвэс, шүлүүс, хулан байдаг. Мөн Гурвансайхан ууланд анчин хүний хорхой хүргэсэн аргал янгир хадны оройгоор харайлдана. Уулын оройл бэлчиж яваа үхэр, сарлаг гэрийн тооноор харагдана. Дэлхийд өөр газраас олдоогүй байгаа үлэг гүрвүүлийн хэлхээ яс Өмнөговийн газар нутагт элбэг байдаг. Түүний дээжийг Улаанбаатар хотод улсын төв музейд тавьжээ. Газрын хөрсөнд нь өөр юу нуугдаж байгааг бүрэн тааж мэдээгүй байна.

	Говийн зэрэглээ бас их сонин үзэгдэл билээ. Эндхийн зэрэглээ газар газрынхаас сонирхолтой. Говийнхон зэрэглээг морин зэрэглээ, явган зэрэглээ, усан зэрэглээ гэж ялгаж ярина. Говийн зэрэглээ 30— 40 өмнө уул нуруу, бут хананаас өөр торох юмгүй мяралздаг байсан бол одоо энэ нутгийн байшин барилга, машин техник, өсөж үржсэн мал сүрэг, унаа малтай хүнийг дээш нь тэнгэр баганадуулж, хажуу тийш нь хэмжээгүй өсгөх юм уу заримдаа өргөн талыг далай нуур мэт цэлэлзүүлэн үзүүлнэ. Германы нутагт зэрэглээ татдаг нэгэн газрыг Европынхон их сонирхдог гэдэг. Түүнээс дутуугүй болов уу гэмээр байдаг.

	Өмнөговийн хүмүүс, холын зочинд нутаг газрынхаа хөгжлийг үзүүлэх, магтах гэж зочны нүд буусан юм бүхнийг голж байна уу, шилж байна уу гэж ажиглаж байдаг. Хаа газрын улс, өссөн төрсөн нутгийнхаа сайхныг, өөрчлөгдөж хувирч байгааг үзүүлэх сэн гэдэг нь зүй билээ.

	Заг мод гэж сайхан түлш бий. Хамгийн илчтэй, ган хайлуулахаас ч буцахгүй түлш билээ. Загаар урлаж юм хийх нь ээ ч болдог л байх. Загаар хийсэн гаанс Америкт нэлээд үнэтэй байдаг гэнэ. Говь нутагт бас гантиг гэх мэтийн барилгын материал, болор, жонш, зэс төмрийн хүдэр, гипс, цагаан давс ч бий.

	Говийн байгаль 40 жилийн өмнө ч, 400 мянган жилийн өмнө ч иймэрхүү байсан биз ээ. Харин хамгийн их өөр болсон юм гэвэл хүн ард, тэдний амьдрал билээ

	Говь тал нутгийнхан жилийн дөрвөн улиралд үргэлж нүүдэллэх нь багасаж, суурьшиж эхэлж хөдөө аж ахуйн нэгдлийн бригадууд нь төвлөрч, тохижиж байна. Говийн хүн ард амьдрал нь байнга дээшилж соёлжиж байгааг урьд нь энд ямар амьдрал байгаад одоо ямар болсныг жирийн нэгэн өвгөний амьдралаар товч үзүүлье.

	Өмнөговь аймгийн Ханхонгор суманд 73 настай өвгөн Данзан гуайнх бий. Данзан 9 настай байхдаа эхээсээ өнчин хоцроод байтал 1903 онд айхавтар зуд болжээ. Чадалтай баян айлууд нүүгээд явжээ. Гэтэл Данзан ах эгч гурвуул 4 ямаагаа үхүүлээд чоно идсэн малын сэг чанаж шүлтийг нь ууж, мөн үхсэн малын зовлого зөөж авчирч өл хоол залгаж байсан байна. Зун нь дэрсэн толгой, хирс, бор таар, өндөр шарын идээ түүж идэж намар нь бажууна ухаж идэж байтал тэр нь хатчихаад тэмээний хөх түүж идэж байтал мөн тэр нь хатаад дараа нь сондуулын хармаг түүж исгэж ууж байжээ. Данзан 13 настайгаасаа баян Лувсангийнд 10 жил зарагджээ. 5 жил өнгөрсний дараа охин даага өгөхөд магнай хагартал баярлаж гэнэ.

	Данзан төрсөн эгч түүний үр хүүхдийг тэжээхийн тулд айлд зарагдаж явсаар ардын засагтай золгожээ. 33 жилийн өмнө Дулам гэгч ядуу эмэгтэйтэй амьдралаа холбохоор тохирч орон нутагтаа иржээ. Тэгээд 4 ханатай бор гэр барьж анх удаа биеэ даасан айл гэр болжээ.

	1957 онд Ханхонгор суманд байгуулагдсан «Мандах нэгдэлд элсэн оржээ. Одоо жилд зөвхөн малын ашиг шимээс нэгдэлдээ олон мянган төгрөгийн орлого оруулж байна. Данзан гуайн идэвхтэй ажиллагааг нэгдэл өндрөөр үнэлж хоёр жил дараалан төлийн аварга цол олгосны дээр баярын бичиг сайшаалын үнэмлэх үнэ бүхий зүйлээр шагнаж сайн малчдын хуралд урьж суулган туршлагыг нь дэлгэрүүлж байдаг юм. Данзан гуай аминдаа 1959 онд 30 малтай байснаа 2 дахин өсгөж одоо 70 толгой малтай болоод байна. Данзан гуайн үр хүүхэд нь өсөж торниж сурч хөдөлмөрлөж байна. Данзан гуай нэг ёсондоо Өмнөговийн амьдралын лавлах гэсэн үг. Орох оронгүй өнчин ядуу явж, цульхирын гурил, гоёогоор хоол хийж айлд зарагдаж залуу насаа өнгөрөөсөн Данзан гуай хувьсгалын жилд өтлөх насандаа жаргаж сууна.

	Түүний нас нь өндөр боловч санаа нь шинэ хүн, үр хүүхэд нь шинэ хүмүүс юм. Данзан гуай:

	 

	«Нараа дагаж явбал даардаггүй

	Намаа дагаж явбал зүдэрдэггүй» 

	 

	гэж ярьдаг өвгөний нэг билээ.

	Ханхонгор суманд нэгдлийн ямаа хариулдаг Дагва гэдэг айлынх бий. Эднийх таван хүүхэдтэй. Эхнэр Дугар нь алдарт эхийн II зэргийн одонгоор шагнуулж, олон хүүхдийн тэтгэвэртээ улсаас 600 төгрөг авч байна.

	Лениградын их сургуулийн багш эрдэмтэн эмэгтэй Л.К. Герасимович Өмнөговиор явахаа мөн Ханхонгор сумын хоньчин эмэгтэй Цэрэнжаатай уулзаж тэднийд зочилж байлаа. Цэрэнжаа нөхөртэйгөө, хүүхэдтэйгээ уг гурвуул суудаг. Эднийх Өмнөговийн нийт айлуудын адил мөн л гоёмсог, тохитой цэвэрч айл. Ер нь шинэ сонин номууд, радио хүлээн авагч байдаг нь Өмнөговийн айлуудад ерийн зүйл юм шүү.

	Өмнөговийн айл өрхийн 70 орчим хувь нь радио хүлээн авагчтай, бараг бүх өрх нь сонин сэтгүүл захиалж уншдаг байна. «Говь нутгийн хоньчин, Ленинградын эрдэмтэн энэ хоёр хүүхэн хэзээний танил шиг хөгжилтэй ярилцаж суугааг харахад хоёр гүрний хооронд албан ёсны найрамдалт харилцаа тогтоох нэг хэрэг, харин хүн ардын дотно элэгсэг харилцаа тогтоох нь ёстой ах дүүгийн найрамдал юм» гэж бодогдоно.

	Говь нутгийнхан өсөж бойжсон, хөгжиж цэцэглэсэн нутгийнхаа амьдралд бахархаж байдаг юм. Говийнхон гоц их ажилсаг, зан сайнтай, говь нутаг, тэр тусмаа Өмнөговь гайхамшигт сонин байгальтай, уул ихтэй, ус булаг олонтой юм ... 30-40 өмнө авто машин айлын гадна зогсоход жолоочийг нь одоогийн огторгуйн нисгэгч ирсэнтэй адил шахам үздэг байлаа. Одоо Говийнхон бэлчээрт байгаа тэмээгээ харахад мотоциклоор явдаг нь бишгүй тохиолдоно. Малаа бүрэн ашиглахгүй байгаа нь нэг талаар муу зүйл боловч энэ бас элбэг аж амьдралын нэг баримт билээ.

	Энэ аймгийнхан бичиг мэддэг, хүүхдүүд нь сургуульд цөм сурдаг, соёл урлаг, гэгээрэл, эмнэлгийн олон газартай болохын зэрэгцээ соёлжих талаар гоц ахисан юм.

	Говийнхон хэзээний цээл сайхан хоолойтой алдарт дуучин олонтой. Айл бүрд шахам морин хуур,товшуур, аман хуур, баян хуур, үндэсний янз бүрийн хөгжимтэй байдаг юм.

	Өмнөговийнхон «Жонон хар» гэдэг хурдан морины домог, газрын хөрсийг алд алдаар урт хонхойлгон алхаж явсан ширмэн хоовонгийн явдал, эр хүн болж зүсээ хувилгаад цуут бөхийг унагааж наадамд түрүүлсэн бяртай хүүхний тухай домог, хангайн ноёдыг үгээр давсан говийн хуульч Сандагийн цэцэн үгийг ярих дуртай. Хангайхан хуульч Сандагийг

	 

	Урсах усгүй

	Ургах модгүй

	Урьд газрын Сандаг гуай

	Сайн явж ирэв үү 

	 

	гэж гэнэт мэндлэхэд нь

	 

	Тасдах таанагүй

	Тавхайлах торомгүй

	Та бүхэн мэнд амар байна уу? 

	 

	гэсэн юм гэнэ билээ.

	Жингийн тал тэнг дажгүй өргөдөг, Гүн худгаас ховоо татаж хэдэн зуун малыг услахдаа хангай газрын барагтайхан хөвүүдийг зэрэгцүүлэхгүй эрэмгий чадалтай говийн хүүхнүүдийг улс даяар бахархаж гайхдаг билээ. Говийн хүмүүсийн дотор баатарлаг үйлстэй, бахархах хөдөлмөртэй хүн олон бий.

	1930-аад онд залуучуудын эвлэлийн үүрийн нарийн бичгийн дарга 18 настай охин Бор, хувьсгалын эсэргүү бослогынхонд баригдаад гайхамшигт баатарлаг зоригтой байж элгэн хад руу түлхүүлж амь үрэгджээ. Түүний хөшөөг Цогтцэций суманд босгосон байна.

	Говийнхон үдшийн цагт ажлаа дуусаад Гурвансайхан охины хөтлийн домог, баатар охин Юмжавын түүх зэрэг сонин түмэн зүйлийг ярилцана. Баатарлаг туульс түүх ч ярина.

	Сүхбаатарын сайн нөхөр алдарт партизан Нанзад баатар Өмнөговийн Манлай суманд төржээ. Энэ нутагт нэг ч биш нэг хэсэг баатар төрсөн юм. Баатарлаг хүмүүсийн тухай хөгшин залуугүй нэмж хасаж их ярина.

	Говийн залуучуудын сонин амьдралыг олон баримтаар хэлж болно. Морийг хазаар хударгаар гоёдог шиг ширээ бөхтэй хүрэн тайлгийг гурамсан улаан бурантгаар гоёж улаан хүрэн тохом тохож өнтэй өвөл ажлаа базаагаад шинийн нэгэнд юм уу, хурал цуглаанд залуучууд тэмээтэй нь морьтонтой ч хамаагүй уралдаж явааг харахад бас л соньхон.

	Галбын говийнхон тэмээнийхээ зүсээр, Мандал овоогийнхон тэмээнийхээ хэв галбираар, Шанхайн хэцийнхэн мориныхоо хурдаар гайхуулав нааддаг. Гэхдээ говьд зарим өвөл, хавар, хэдэн хоногоор цасан шуурга, нүдгүй улаан шороо тавьж газар тэнгэр нийлэн хүн мал төөрүүлж, гэр, унаа малаас салгах удаа бас бий. Бүх юмыг шатаах шахсан гангийн халуун нар ч гарна.

	Ийм цагт говь газар, хүний чанар, хатуужил тэсвэр, зориг чадлыг шалгадаг. Тэгэхэд бие биеэ бараадаж дуу дуугаа авалцан хүн хүндээ тусалж явах шиг сайхан юмгүй гэж сургадаг. Хэчнээн хэцүү шуурга салхи болдогч гэсэн Говийнхон говь нутагтаа хязгааргүй хайртай. Говь нутагтаа сайхан аж төрөхийн тул хүч хөдөлмөрөө хайргүй зүтгэдэг юм.

	Говийн хүмүүс үнэхээр зоригт баатарлаг хөдөлмөрч гэдгээ байгалийн хүнд үед бүр ч тод харуулдаг. Чухамдаа баатрын тэмдэг аваагүй боловч Өмнөговьд хөдөлмөрийн баатар гэмээр хүн хэдэн зуугаар тоологдоно.

	1964 оны байдлаар энэ нутгийн хүн амын 40 гаруй хувь нь анхан шатны боловсролтой болжээ. Говийн залуучуудын дотор Жек Лондон, Ги де Мопассан, Т. Драйзер, М. Горький, В. Маяковский, М. Шолохов, Э Хемингуейн зохиол, дэлхийн шилдэг утга зохиолыг уншсан, түүнээ ярих дуртай хүмүүс бишгүй тохиолдоно. Урьд цагт эрдэмтэйгээс гэвэл бичиг сайн мэдэх Өөлд мээрэн (Дорж) Өлзийноров гүн, Еринтий захирагч, тоо мэддэгээс гэвэл Бүтэмж хаван гэх мэтчилэн хуруу дарж хүрэлцэх хэдхэн хүнийг нэрлэдэг байжээ.

	Энэ аймгийн хөгжлийн нэг онцлог нь шинжлэх ухаан техникийн суурь дээр аж ахуйг хөгжүүлэхэд чиглэж байна. Монголын залуу эрдэмтэд, Зөвлөлтийн мэргэжилтэн нар хамт ажиллаж байгаа эрдэм шинжилгээний газар бий. Жил бүр олон арван залуучууд хувьсгалт залуучуудын эвлэлийн уриалгаар говьд явж усжуулах ажил хийж байна.

	Энэ газрын хөрсөн дээр улаан лооль, өргөст хэмх, тарвас ургадаг юм. Цаашдаа ямар ч жимс ургамал ургах боломж байна гэдэг.

	Энэ аймгийн зөвхөн нэг өдрийн мэдээнээс авч үзэхэд: Хүрмэн суманд 26 дахь айл шинэ гэр барилаа. Хүүхдийн цэцэрлэгийн шинэ барилга эхэлжээ. 20 гаруй хүнтэй гоо зүйн дугуйлан ажиллаж байна. Нэгдлийн тэмээчин Халтар өрөмдмөл худгаас 1000 тэмээ усаллаа. Ноён суманд цахилгаан станцын шинэ барилга барьж байна. Манлай суманд сургуулийн сурагчид Улаан бүч гэдэг радио станц ажиллуулж байна. Аймгийн төвийн 17000 гаруй номтой номын санд хэдэн арван хүн орж ном уншина. Өмнөговийнхон яагаад бусад аймгаас илүү соёлжиж айл бүхний амьдрал нь жигд сайн болов оо гэвэл хүн бүр хөдөлмөрт идэвхтэй оролцдог. Нийтдээ ажилсаг, санаа нийлж хамтарч ажилладгийн үр дүн, айл бүрийн гэр орон, тавил хогшил, хүн бүрийн аж байдлыг аймгийн нам, улс, олон нийтийн байгууллагууд тодорхой анхаарч судлаад тухай бүрд нь арга хэмжээ авдгийн үр дүн юм.

	Зөвхөн жирэмсэн эмэгтэйчүүдийн амрах байр, төрөх газрыг аваад үзэхэд жирэмсэн эмэгтэйчүүд хаа хэн хэн байгаа, хэзээ амаржихыг эмч нар нэр, нутаг усаар нь сумын газрын зураг дээр туг хатган тэмдэглэж хугацаанд нь унаагаар авчирч амраадаг, төрөх газар жирэмсэн эмэгтэйчүүдийн 86-99 хувийг амаржуулдаг, бүх нялх хүүхэд, эхчүүдэд эмнэлгийн тусламж бүртгэлтэйгээр үзүүлдэг заншилтай болжээ.

	Зочид говийн гүүний айраг, хонь үхрийн таанатай мах, газар газрынхаас гоц амттайг магтаж тэмээний сүү амтархан ууж, говь газрын цэцэглэл хөгжилд нь улам улам их амжилт ерөөж буцдаг нь заншил болжээ.

	Америк, Франц зэрэг орнуудаас ирсэн жуулчид Дунд Гурвансайханы Ёлын аманд очиж зугаалахдаа ертөнцийн сонин сайхан газруудын нэг юм гэж шагшин гайхжээ.

	Өмнөговьд очоод цөл газар хаана байна. Элс үзье гэж зарим жуулчид хүсдэг гэдэг. Гадаадын хүмүүс монголын цэнхэр тэнгэр гайхамшигтай цэлмэг гэж бичдэг. Тэгвэл говь газрын тэнгэр бүр ч олон өдөр цэлмэг байдаг. Нар шингэхийн үед говь газар тэнгэрийн хаяа эргэн тойрон бүслүүр солонго татдаг их сонин үзэгдэл бий. Гүн цэнхэр, хөх, цагаан, цэнхэр,шар, улбар шар, гүн улаан өнгө хосолж аажмаар замхран бүрэнхий болдог. Энэ сайхныг ажигласан хүний сэтгэл сэргэж өдрийн ядаргаа гарах шиг болдог юм. Говьд нар нь шингэхдээ ч гэсэн өнөөдрийн сайхныг илтгэж маргаашийн цэлмэг өдөр болохыг зөгнөдөг.

	Монголын их говь гэж нэрлэгдсэн энэ газраар шинэ амьдрал социалист хөгжил оргилж арван найман аймгийн дундаас онцгой соёлжиж дэгжиж байгааг нь шинэ хүмүүсийн баатарлаг хөдөлмөрийг нь энэхэн өгүүллэгээр хэлж баршгүй гэж сийрүүлж дуусаад «Үнэхээр сайхан нийтлэл шүү» гэж Зургиймаа өгүүлэв.

	— Тиймээ энгийн хамгийн гол нь энгийн сайхан бичихийг үүнээс сур! гэлтэй хэмээн Зохиолчхүү хэлэв.

	— Ёстой ёстой гэж Зургиймаа сэтгүүлч их л таашааж байснаа Зохиолчхүүд хандаж.

	— Зохиолчхүү! бид чинь говийн тухай өөр юу ч бичихгүй хэрэг үү? гэв

	— Тэр ч арай юу юм бэ? Уудам их говь нутгаараа өчнөөн төчнөөн аялсан улс чинь тэмдэглэлийн дэвтрээ сөхөхөд эрхбиш юм байх л даа.

	— Нээрээ ч тийм дээ хэмээн ярилцаад бүгд тэмдэглэлийн дэвтрээ дэлгэж уншицгаав. Тэгтэл хүн хүний тэмдэглэлээс дараах «Говьд хийсэн тэмдэглэл» хэмээх нэгэн бүлэг зүйл болсон ажгуу.

	 


ГОВЬД ХИЙСЭН ТЭМДЭГЛЭЛ

	 

	НЭГ. «ХОНГОРЫН ЭЛС ДУУГАРЛАА» ХЭМЭЭХ ЗОХИОЛЧХҮҮГИЙН ТЭМДЭГЛЭЛ

	 

	Бид өнөөдөр Өмнөговь аймгийн Хонгорын элс гэдэг газар ирлээ. Бас нэг сонин юм үзлээ. Энэ хүн амьтангүй зэлүүд нутагт бүрээ бишгүүр хангинаж лимбэ, хуур дуугарч байв. Бид маш их гайхлаа. Харин Хайгуулчхүү маань энэ тухай учрыг ярив.

	— Хонгорын элс дуугарч байна гэж тэр хэнэггүй хэллээ. Бид

	— Элс дуугардаг юм уу? гээд инээлдэв. 

	— Дуугарна. Яг л ингэж дуугардаг юм. Би та нарт нэгэн зүйл ярья. Манай нутагт яг ингэж дуугардаг «дуут манхан» бий. Түүнийг лам нар тайлбарлахдаа:

	Эрт дээр үед их хүрээ хийд элсэнд дарагджээ. Тэр хүрээ хийдийн лам нар бүгд бурхан багшийн сайн шавь нар байсан тул дарагдаж үхэлгүй хэдэн зуун жил амьдарсаар, хурал номоо хурж, бүрээ бишгүүрээ татсаар байгаа юм гэнэ. Бурхан шашны сургаалыг яс махандаа ортол биширсэн үнэнхүү бүдүүлэг ард түмэн маань энэ үгэнд итгэж явсан удаа бий.

	Миний л мэдэхийн өвгөн аав, эмэг ээж минь Дуут манханд өглөө үдэшгүй цай идээнийхээ дээжийг өргөж наманчлан залбирдаг сан. Тэгээд бидэнд:

	— Хүүхэд минь Дуут манхан дээгүүр морьтой, явган битгий яваарай. Бурхан болсон хутагт хувилгаад тэр манхан доор хурал номоо хурж бүрээ, бишгүүрээ татсаар байгаа юм. Тэдний толгой дээр гишгэж яаж болох вэ? Алдас болно... хэмээн учирлан захидаг байж билээ. Аав ээжийн хэлсэн үг аж. «Юмны учир сумны зангийг» ялгахгүй явсан аж, тэр үгэнд итгэж үнэмшиж явлаа. Сургуульд орсноос хойш энэ тухай сонирхсоор яваад сая учрыг олж билээ. Болор элс буюу болорлог элсний маш жижиг ширхгийн молекулууд ширүүн салхинд хийсэн шуурахдаа цахилгаанжаад эсрэг сөрөг цахилгаан цэнэг хоорондоо авалцан хавирч нийлснээс тэгж бүрээ бишгүүр шиг дуугардаг юм гэж багш тайлбарласан юм хэмээн Хайгуулчхүү маань ярилаа. Манай Хайгуулчхүү хайгуулч хүн болохоороо байгаль ертөнцийн талаар их сонирхож сайн мэдэх юм даа.

	 

	1966—6—10

	Өмнөговь Хонгорын элс

	 

	 

	ХОЁР. «ХОНОГИЙН ДОТОР АНАГААДАГ ХОНДОН ЦАГААН ЭМ» ХЭМЭЭХ ЗУРГИЙМААГИЙН ТЭМДЭГЛЭЛ

	 

	Миний бие нэг тавгүй ээ. Хоёр гурван хоног сэхээ сэвгүй ханиалгалаа. Халуун намраар ханиалгадаг хачин юм даа. Авч явсан эм тангаа дууссан. Хаа очиж нэг эмтэй залгана даа гэж нөхдөдөө ярьтал Оточмаа эмч «би, чамд хоногийн дотор анагаадаг хондон цагаан эм найруулж өгье» гэлээ. Чамд юун эм байдаг билээ. Эмээ дууслаа гээгүй юу гэж бид басамжлав. Надад одоо эм байхгүй ч гэсэн манай эх орон тэр аяараа барагдашгүй эмийн сан шүү дээ. Чиний хөл дор чинь ханиалгын эм нэлэнхийдээ байна гээд ягаан туяатай багц цэцэг, зарим нь багц буурцаг (цэцгээ гүвсэн ажээ) бүхий өндөр шулуун иштэй ургамлыг заалаа. Тэгээд тэр ургамлын үндсийг ухаж аваад нар, салхинд хатаахад шар өнгөтэй болов. Оточмаа эмч их л олзуурхаж нэгдүгээр зэрэгт орох үндэс байна гээд буцалгаж хандлаад над өгөв. Нээрээ ч тэр шөнөдөө л ханиалга намдаад хонолоо. Ёстой л хоногийн дотор эдгээдэг хондон цагаан эм юмаа.

	Юу гэдэг ургамал болохыг Оточмаа эмчээс асуухад «Чихэр өвс» гэлээ. Чихэр өвсийг эрт дээр үеэс эхлэн хүмүүс эм ба хүнсний хэрэгцээнд ашиглаж иржээ.

	Эртний Грек, Хятад, Афганистан. Перс, Испани оронд чихэр өвсийг ихээр үнэлж эм танд өргөн хэрэглэдэг байсны гадна үр, үндсийг өөр оронд өндөр үнээр худалдаж байжээ. Чихэр өвсийг латинаар «Глицириза» гэдэг нь «Амтлаг үндэс» гэсэн грек үг гэнэ.

	Монголчууд ч гэсэн эрт үеэс чихэр өвсийг эм танд ашигласаар ирсэн түүхтэй ажээ.

	Орчин үеийн анагаах ухаанд чихэр өвсний үндсээр ханд, чанамал, идээшмэл, нунтаг ,шахмал, үрэл олон хэлбэртэй эм бэлтгэж ханиалга намдаах, цэр ховхлох, туулга зэрэгт хэрэглэж байгаа юм байна. Сүүлийн үед эрдэмтэн мэргэд чихэр өвсний судалгааг их хийж улам л олон янз өвчин эмгэгт хэрэглэх болжээ.

	 

	Янжуур тамхийг татахад

	Янзын үнэр анхилаад байна.

	Самбуутай янжуурыг татахад

	Сайхан үнэр анхилаад байна.

	 

	гэж дуулдаг маань чихэр өвсний үнэр гэнэ. Чихэр өвс саванлаг бодисоор их байдаг. Пиво, жимсний ус ундааны зүйл хөөсөрч оргидог чинь чихэр өвс л оролцсоных байх нь ээ. Бас чихэр боовны үйлдвэрт боов амтлах, хөөлгөх, өнгөлөхөд ашигладгаас гадна гутлын тос, өнгийн будаг, лак, тушь хийхэд хэрэглэдэг ажээ. Хамгийн ашигтай ургамал юм аа. Тиймээс ч улс бүхэн тариалан ашиглаж, байгалийн нөөцөө хайрлан хамгаалдаг юм байна. Манай уудам эх оронд чихэр өвс хаа бол хаа ургасан байх юм. Хэн бүхний мэдэж, ашиглавал зохих ургамал байна шүү.

	 

	1966—9—20. 

	Говь-Алтай.

	 

	 

	ГУРАВ. «ТОСТ ТҮЛЭЭ, ХУЛАН ХОЙРГО» ХЭМЭЭХ ОТОЧМААГИЙН ТЭМДЭГЛЭЛ

	 

	Дээрээс нар дороос элс жигнээд улайсан тогоонд хөмрүүлсэн шиг бодогдоно.

	— Түй гэх шүлсгүй боллоо та минь! Хайгуулчхүү чи мэдэмхийрээд л байсан аль вэ дээ. Нөгөөх худаг чинь гэж бид Хайгуулчхүүг зэмлэж явлаа.

	Гэтэл ч Хайгуулчхүү маань худаг оллоо. Бид гэдсээ цүдийтэл ус залгилаад дараа нь хоол хийж идэхээр болов. Намайг загт явах гэхээр Хайгуулчхүү:

	— Заг түүж явдал удаад яах вэ? Энд тост түлээ зөндөө байна гэв. Над л тийм түлчихээр юм юу ч харагдсангүй, бүүр гайхлаа. Хайгуулчхүү шаравтар саарал өнгөтэй, гөлгөр хальс бүхий сөөг зулгааж түллээ.

	— За наадах чинь ямар өөдтэй гал болох вэ? Заг авчиръя гэхэд

	— Дуугүй бай! Энэ байтугай юм чанана гэж уцаарлав. Нээрээ ч түлэхэд тос гоожоод сайхан ноцож байна.

	— Юу үнэртээд байна вэ? Өмхий ч юм шиг гэж хэн нэг маань хэллээ.

	— Наадахаас чинь үнэртэж байгаа юм. Ямар сайндаа тост буюу өмхий түлээ гэж нэрлэх вэ гэж Хайгуулчхүү хэллээ. Хоол маань хэчнээн амттай болсон гэж санана. Хоолоо идэж суухдаа Хайгуулчхүү элдэв сонин ургамлын тухай яриа дэлгэнэ. «Хулан хойрго» гэж жижиг цагаан цэцэгтэй нэг сонин ургамал үзүүллээ. Тэр, говь нутгийн ган хуурайд зохицон гандаж хатахгүй амьдрах гэж жил бүр цэцэглэхээс «Залхуурч хойргошдог» тул тэгж нэрлэгдсэн байна. «Тост түлээ» «Хулан хойрго» хоёр дэлхийн бусад оронд тохиолддоггүй ховор сонин ургамал юм гэнэ.

	 

	1966-8-15 

	Дундговь.

	 

	 

	ДӨРӨВ. «ГОВИЙН ЗАРИМ АМЬТАД» ХЭМЭЭХ ТҮҮХЧХҮҮГИЙН ТЭМДЭГЛЭЛ

	 

	Манай говьд өвөрмөц сонин амьдралтай, дэлхийд ховордсон буюу бусад ямар ч тив нутагт байхгүй түмэн зүйлийн амьтад байх юм.

	1. Бид Сэгс цагаан богд хүрэхээр явж байхдаа урт шар амьтантай дайралдлаа. Тэртээ говьд урт шар амьтан зогсож байв. Бид ойртож ямар амьтан болохыг нь танихаар машинаа тэр зүг эргүүлтэл нөгөөдөхийн чинь дэргэдээс хэд хэдэн урт шар амьтан газар дороос гараад ирэх шиг болов. «Говийн шар хорхой гэдэг амьтан байх газар дороос гэнэт сугаран гарч ирдэг юм гэнэ лээ.» гэж нэг маань хэлэв. Юу ч болсон нэгийг хайгуулынхаа санд нэмэрлэхээр шийдээд зориг гарган хөөв. Бүр ойртож очоод буудаж орхив. Гэтэл чоно байлаа. Говийн чоно шар голдуу байдаг юм байна. Эхлээд ганц харагдсан нь нэгийгээ манаанд гаргасан байх нь. Сүргээр амьдардаг амьтад амарч хэвтэхдээ заавал манаатай байдаг юм гэнэ лээ.

	1966—6—25 

	Тост уул.

	 

	2. Бид, 400-аад сүрэг хулантай дайралдлаа. Зэлүүд говийн сонор соргог энэ амьтан хэчнээн сэрэмжтэй байсан авч хүн гэдэг аргатай амьтан болохоор яасхийж байгаад нэг азарган хулан, унаганы хамт олзлов. Би урд өмнө хулан огт үзээгүй билээ. Илжигтэй их төстэй амьтан байна. Хулангийн толгой жижиг, чих урт, дэл унамал, шингэн, сүүл нь илжигний сүүл шиг үзүүртээ хялгастай юм. Бид азарган хулангийн хэмжээг гаргав. Хүндийн жин нь 250 гаруй килограмм, биеийн урт нь 1 метр 40 см, чээжний өндөр нь 1 метр 35 см байлаа

	Намрын тарган хулан бол үүнээс ч их хүндийн жинтэй байх нь ээ.

	Хулан, битүү туурайтны баг, адууны язгуурын амьтан гэнэ. Хайгуулчхүү маань талсан хулангийн сэвсийг шинжиж ямар ургамал идээшилдэг болохыг тодорхойллоо. Таана бутаргана, багалуур, хялгана хармаг гол тэжээл нь болдог ажээ. Говийн булаг, шандыг бараадаж сүрэг сүргээрээ хулан нутаглаж байхыг үзэхэд усгүйгээр амьдарч чадахгүй амьтан шиг байна. Бидний барьсан хулангийн унага өрөвдөлтэй хөөрхөн амьтан байлаа. Илжигний унагатай их төстэй атлаа маш сэргэлэн юм. Туурай нь хатуурч амжаагүйг үзэхэд өчигдөр юм уу өнөөдөр гарсан унага бололтой. Биднийг хөөхөд хэвтэж босоод явсныг бодоход хатуурч гүйцээгүй туурай нь улдсан бололтой. Хулан 5—7 дугаар сард унагалдаг юм байна. Ийнхүү бид манай циркийн тайзнаа төрөл бүрийн тоглолт үзүүлж хүн ардыг баясгах хувь тавилантай «жүжигчин» хулангийн унагыг хярмаар угжиж тэжээв. Говийн ардууд хулангийн унагыг барьж тэжээж адуутай нийлүүлж эрлийз төл авдаг заншилтай ажээ.

	Зургиймаагийн аавынд хулангийн азарганы унага «Хулан саарал» гэдэг их хурдан хүлэг байсан гэнэ. Хулангийн эрлийз адуу хурдан гэдэг үнэн байх нь ээ.

	 

	1966—6—26 

	Тост уулын өвөр

	 

	3. Өмнөговь аймгийн Ноён богд сумын нутагт нэг айлд буулаа. Гэрийн эзэгтэй, хэдэн хүүхэд байлаа. Нөхөр нь алдсан ингэн тэмээдээ эрээд явчихсан байв. Арван ингэ алдаад бараг 2 сар болж байгаа гэнэ.

	— Хавтгайн буур л хураагаад явчих шиг боллоо. Хүүхдүүд минь энэ тэрүүгээр аялж явахдаа юм үзээгүй биз гэж авгай сураглалаа. Бид өчигдөр аравч биш харин арван хоёр тэмээ үзсэнээ ярихад

	— Ээдээ тэр чинь мөн байж таарна. Манайхыг ингэнүүдээ алдахын үед үүгээр 2 хавтгай явсан сурагтай байгаа юм. Хавтгайн 2 буур явсан байх. Тэр л ингэнүүдийг маань хөөгөөд явчихсан хэрэг болох нь ээ гэж ярив. Гэтэл гэрийн эзэн хар хүн тэмээгээ ололгүй урамгүйхэн орж ирлээ. Биднээс энэ тухай сонсоод:

	— Тэр яриагүй мөн. Өнөөдөр мориор яваад тэдний барааг харахгүй дээ. Хүүхдүүд минь явж өгөхгүй юу? гэв. Бид хэдийгээр яаруу давчуу яваа авч арван тэмээгээ алдчихаад аргаа барж байгаа хүнд туслахаас яах вэ хэмээн тохиролцоод хар хүний хамт тэмээний эрэлд гарлаа. Нар баруунаа гудайх үест нөгөөх арван хоёр тэмээний барааг харлаа. Хөхөө гуай (алдсан тэмээний эзэн) нүдний хоёр хараат дурангаар харуут л:

	— Мөн байна хүүхэд минь! Ээ яамай даа. Яг зүсээрээ... хурдан шар хойшоо хараад идэж байна. Ороо хүрэн наашаа хараад зогсож байна гэж дуу алдав. Бид хий ажил явдал болоогүй дээ. Хөхөө гуайгаас дутуугүй баярлаж байв. Тэмээнд ойртож очтол хоёр хавтгай түрүүлээд бусад нь дагалдан зугтлаа. Машины хурд нэмж ингэнүүдийг гүйцэж эргээгээд автал хоёр хавтгайн буур хоргодож ойрхон ирээд зогсчихлоо. Бид тэмээн гөрөөсний зураг авч, гэрийн тэмээтэй харьцуулан сайн ажиглаж авав. Гэрийн тэмээнээс хавтгайн ялгаа гэвэл элсэн шаргал өнгөтэй, үс тачир, зогдор богино, бөх жижиг, хөл нь нарийн, урт, тавхай бага, урт хумстай, маш соргог амьтан байв.

	Хөхөө гуай:

	— Ингэнүүд маань хойтон эрлийз ботго гаргах байх, их ороо догшин байдаг юм гэж ярив.

	Хавтгайн нутагшил нь гэрийн тэмээтэй ойролцоо ажээ. «Зун намрын цагт багалуур, харгана, шар мод, цагаан өвс, хойрог таана, хүмүүл, хулангийн унд, хонхорцог, хавьсгана, заг зэрэг ургамал бүхий нутагт өвөл хаврын улиралд заг, бутаргана, зээргэнэ зэрэг бут сөөг голлон ургасан бэлчээрт нутагшина. Эдгээр ургамал хавтгайн гол тэжээл болдог. Хавтгай өвлийн цагт өдрийн турш бэлчээрлэж, шөнө нь нөмөр дулаан газар хэвтэж хоноглоно. Зуны халуунд яг л гэрийн тэмээ шиг өглөө үдшийн сэрүүнд идээшилж, үдийн дүн халуунаар сэхрүүтэй, сайрдуу газар хэвтэж амрах бөгөөд нэг нь манаанд гарч орчин тойрноо сонор соргогоор харж зогсдог юм. Хавтгай, гэрийн тэмээ шиг жар хоногийн өл даадаг их тэсвэртэй амьтан боловч усгүйгээр удтал амьдарч чадахгүй ээ. Тиймээс ч говийн булаг шанд бараадаж нутагшдаг бололтой» гэж Хайгуулчхүү ярив. Бид, дэлхийд ховордсон чухал амьтны нэг тэмээн гөрөөсийг арчлан хамгаалах асуудлыг улам чанд болгох хэрэгтэй хэмээн ярилцсаар явав.

	 

	1966 он

	Өмнөговь Ноён богд сум

	 

	ТАВ. «ДЭЛХИЙД ОЛДОЖ БАЙГААГҮЙ ОЛЗ» ХЭМЭЭХ ХАЙГУУЛЧХҮҮГИЙН ТЭМДЭГЛЭЛ

	 

	Баянхонгор аймгийн төвөөс урагш гарч Баянговь сумын нутгаар аялж явахдаа гайхалтай бөөн олз оллоо. Эрт дээр цагт нүсэр их далай тэнгис байсан болов уу гэмээр тэр газар аварга гүрвэл «динозавр»-ийн 10 гаруй яс мөн аварга гүрвэлийн хэдэн чулуужсан өндөг нэг дор шахуу байлаа. Түүнээс хоёр нь бүтнээрээ бусад нь гагцхүү толгойн яс нь олдсонгүй ээ.

	Гэвч сайтар ухаж судалбал олдож ч магад. Эндээс зөвхөн аварга гүрвэлийн яс, өндөг төдийгүй эрт дээр үеийн загас, дун, яст мэлхийн яс ихээр олдлоо. Энэ амьтад одоогоос 60—80 сая гаруй жилийн өмнө амьдарч байсан амьтад шиг байна.

	Нэг дороос ийм олон аварга гүрвэлийн яс, өндөг олдож байсан удаа дэлхийд байхгүй билээ. Энэ бол сонирхолтой хэрэг. Дараа жил ирж эрдэм шинжилгээний судалгаа хиймээр бодогдлоо. Энэ орчинд гүн их ой тайга байгаад галав юүлэхэд уур амьсгал нь эрс тэс болж солигдоод тэр амьтад бөөнөөрөө үхсэн ч байж болох юм. Эсвэл нүсэр их далай тэнгис байгаад ширгэхэд энэ олон амьтад усаа дагасаар хамгийн сүүлд ус руу хошуугаа шургуулан усаар гачигдаж нэгэн дор үхсэн ч байж магадгүй. Бас нэг дор сүргээрээ үхсэнийг бодоход тахал мэтийн аюултай өвчинд нэрвэгдсэн ч байж болох юм даа. Ер нь л сайн шинжилгээ судалгаа хийх нь чухал. Эндээс Баянхонгор аймгийн орон нутгийг судлах музей аварга гүрвэлийн дунд чөмөг хоёрыг аваачиж тавьжээ.

	Тэр дунд чөмгийн урт нь 1 м 30 см байлаа. Хүнд гэдэг нь жигтэйхэн юм. Нэг хүн өргөөд бараг даахгүй шахам байв.

	Гадаад оронд бол аварга гүрвэл мэтийн ховор амьтдын яс, өндөг нэг дороос арав хориороо олдох нь бүү хэл ганц нэг ч олддоггүй юм гэнэ лээ. Дээр үеэс монголоор жуулчилсан Америкийн Эндрюс гэгч аварга махчин гүрвэлийн араг яс, өндөг хулгайлан аваачиж маш их баяжсан юм гэдэг. Саяхан мөн л Америкийн нэг жуулчлагч Перкинс гэгч манай улсын Төв музейн үзмэрээс аварга гүрвэлийн өндөг хулгайлаад баригдаж байсан. Америк мэт гадаадын оронд нэгээхэн аварга гүрвэлийн яс, өндөг хэдэн зуун мянган долларын үнэ хүрдэг хамгийн ховор зүйл юм байна.

	Гэтэл манай үзэсгэлэн гоо эх орны уудам их говь нутагт аварга гүрвэл мэт ховор нандин зүйлсийн орд тун ч их олддог билээ. Үүнийг шинжлэн судалж, нээн олох эрхэм сайхан хувь тавилан та бидэнд оногджээ.

	 

	1966—7—1

	Баянхонгор, Баянговь сум.

	 


ДЭД ХЭСЭГ

	 


МАЛ СҮРЭГ ӨӨДРӨГ

	 

	Монгол эх орон жаргалын алтан өлгий минь таван тивд дуулаатай тансаг баян орон. Талыг бүрхсэн мал сүрэг, тариа, ногооны уудам талбай, үйлдвэр уурхай, хот суурин юм бүгд нь өнгө тансаг өсөн өндийж хүн ард нь жаргалтай хангалуун амьдарч байна.

	 

	Баян монголын хонь ямаан сүрэг 

	Сүлд нь асгасан сувд шиг 

	 

	гэж талын бэлчээрт хоньчин бүсгүй дуулж явнам.

	 

	Алаглан бэлчсэн үхэр сүрэг

	Арвай будаа шиг өсөж байна

	 

	гэж голын нуга, баян бүрднээ үхэрчин хүү аялж явнам. Энэ үхэр сүргийн дотор монгол үхрийг Сычёв үүлдэртэй эрлийзжүүлж гаргасан мах сүүний арвин их ашиг шим бүхий шинэ үүлдрийн мянга мянган эрлийз үхэр бэлчиж явааг 

	 

	«Ар хөвчийн унага

	Агсанхан болоод жороо доо» 

	 

	гээд суналзсан уурга барьсан адуучин залуу адуун зүг хурдалж явнам.

	 

	«Ганган улаан тэмээгээр

	Галбын говийг туулна» 

	 

	гэсэн бас нэгэн сайхан уянгалаг ая чихнээ дэлдэнэ.

	Баян сүргийнхээ дэргэд дуулж яваа талын малчин хэнтэй ч уулзсан «Мал сүрэг өөдрөг, малчин бидний аж амьдрал хангалуун сайхан байна. Манай нэгдэл, сангийн аж ахуйн мал сүрэг их өсөж, ашиг шим ихтэй эрлийз малын тоо улам нэмэгдэж байгаа» гэж хөөрөлдөнө. Таван аялагчид маань Булган аймгийн Орхон сумын «Чойбалсанч» нэгдлээр ороход эрлийз хонь их байлаа. «Чойбалсанч» нэгдэл арван долоон мянга таван зуун эрлийз хоньтой болсон нь бүх хонины нь гучин гурван хувийг эзэлж байгаа ажээ. Эрлийз хониноос сайн чанарын их ноос авч байна.

	Говь нутагт нутгийн ямааг Донын угсааны ямаатай эрлийзжүүлж одоо арван долоон мянга гаруй эрлийз ямаатай болсон байв. Эрлийз ямааны бие бялдар, ноос ноолуурын унац нь монголын ямаанаас бараг 2 дахин илүү юм. Орхон Сэлэнгийн сав нутгаар аялж Орхон» гэдэг шинэ үүлдрийн хонь тархан бэлчиж байхыг үзэв. «Орхон» хонь гучин мянгад хүрчээ. Таван аялагч «Орхон» үүлдрийн нарийвтар ноост хонийг гаргах ажилд олон жил хүч хөдөлмөрөө зориулж, үр бүтээлтэй ажилласан БНМАУ-ын төрийн шагналт гавьяат зоотехникч Аюурзана гуайтай уулзаж ярилцав. «Орхон» хонь жилд 3 кг гаруй нарийвтар ноос өгнө. Энэ нь нутгийн бүдүүн ноост хониноос 2,6 дахин их юм. Биеийн жин, төлийн өсөлт бойжилт, төлөрхөг чанараар ч нэлээд давуутай шүү. Монгол хонины үүлдрийг сайжруулж, ашиг шимийг нэмэгдүүлэх үржлийн ажилд «Орхон» хонийг өргөн ашиглана гэж Аюурзана гуай ярилаа.

	Говь Алтай, Хар азарга, Хан тайширын нуруу, Шаргын говиор аялахад Алтайн арвин их ноост сувдан цагаан хоньд сүрэглэн явахыг үзнэ. Алтайн хонь говийн алтайн эрс тэс хахир ширүүн уур амьсгал, тачир сийрэг ургамал бүхий нөхцөлд зохицсон тэсвэр хатуужилтай, бие цогцос чийрэг, эргэх дөрвөн улиралд дандаа бэлчээрийн маллагаагаар байдаг агаад сайн чанарын жигд ширүүвтэр ноостой юм. Алтайн хонь жилдээ 1,5—2 кг ноос өгнө. Жирийн монгол хонины ноос 8—9 см урттай, 71—76 хувийн ноолууртай, 10—12 хувийн ямаан үстэй бол Алтайн хонины ноос уртаараа нэг дахин илүү, 80—85 хувийн ноолууртай, ямаан үс бараг байдаггүй гэж эрдэмтэд нотолсон ажээ.

	Говь-Алтайн хонины сайн чанарын жигд ширүүвтэр ноос нь манай эх орны ноосон нэхмэлийн үйлдвэрийн хэрэгцээг хангах хэтийн их ирээдүйтэй. Тэгээд ч МАХН-ын Төв Хорооны 1961 оны 6 дугаар бүгд хурал тус улсын мал үржлийн бүсийг тогтоохдоо Говь-Алтайн хонийг өөр дотор нь цэврээр нь үржүүлэх, бас чамар үүлдрээр сайжруулах чиг тогтоосон гэж Түүхчхүү ярьж явлаа. Одоо Говь-Алтайн ба чамар монголын 1,2 дугаар үеийн эрлийз ерэн мянган хоньтой болжээ. Алтайн ба чамар монголын эрлийз хонь жилдээ 2 кг сайн чанарын ноос өгч байна. Говь Алтайн нэгдлүүдийн мал сүргийн 50 гаруй хувийг хонь эзэлж, мал аж ахуйгаас орох орлогын дал гаруй хувь нь хонины аж ахуйгаас орж байна. Алтайн ашиг шим арвин, сувдан цагаан хонь нь Алтайчуудын олон жилийн шаргуу хөдөлмөр зориудын шалгарлын үр дүнд буй болсон ажээ.

	Говь нутгийн уран гоо зэрэглээнд холын уулс агаарт дайвалзана. Нүдний хараа шалгасан Халиуны уудам говьд таван аялагч маань аялж явна. Говийн хөрсийг цэцэг адил хучсан ямаан сүргийн дэргэд залуу зоотехникчтэй уулзан ярилцав. «Коммунизмын төлөө» нэгдлийн янгир монгол ямааг эвсэлдүүлэн гаргаж авсан нэгэн шинэ үүлдрийн ямаан сүрэг ажээ. Залуу зоотехникч эрдэм шинжилгээнийхээ ажлын үр дүнг үзээд баясан яваа нь тэр. Аль ч талаараа монгол ямаанаас давуутай энэ эрлийз ямаан сүрэг ёстой л сул асгасан сувьд шиг сайхан амьтад байлаа. Ган зудад тэсвэртэй, сэргэлэн цовоо агаад жирийн ямаанаас 10-аад кг-ын илүү жинтэй, ноос ноолуур ихтэй ажээ.

	Баян-Өлгий аймгийн Толбо сумын «Улаан туг» нэгдлийн хоньчин БНМАУ-ын хөдөлмөрийн баатар Ж. Сэрэкбайтай таван аялагч маань уулзжээ. Хөдөлмөрийн баатар Сэрэкбай, голдуу харлаг, хар хөх, улаан хүрэн зүсний казахын ууцан сүүлт хонь хариулж, төлөг бүрээс 3 кило 475 грамм ноос авч, хавар бэлтгэлд тушаах хонио 51 кг амьдын жин даалгасан байна.

	Казахын ууцан сүүлт хонь мах өөхний гарц, амьдын жин, төлийн бойжилт, бие бялдар, тарга хүч сайн авдгаараа монгол хониноос давуу юм. Казахын ууцан сүүлт хонинд шилэлт сонголт хийж ашиг шим сайтай хэсгийг нь сүргийн дотор үржүүлж байна. Ууцан сүүлт хонийг сараажин үүлдрээр эрлийзжүүлж арван зургаан мянган эрлийз хоньтой болсон гэж Сэрэкбай ярьж байв. Ийнхүү мал сүргээ, өсгөн үржүүлж, ашиг шимийн нь улам дээшлүүлэхийг чухалчилсан намын маань бодлого ард түмний бодлого билээ. БНМАУ-ын хөдөлмөрийн баатар алдарт хоньчин Очир, Цогтгэрэл, Лувсан, Сэрэкбай, Гоожав нарын мал маллах сайхан арга туршлага орон даяар түгжээ. Долоо, арван жилийн сургууль төгссөн охид хөвүүд «мал маллах сайхан» гэж ам дүүрэн хэлээд хөдөө тийш хүлгийн жолоо залдаг боллоо.

	Залуучууд мал маллах арга ухааны «дээд сургуульд» боловсрох гэж залуу малчдын сургууль хийж, баатар хоньчин, туршлагатай малчдаасаа ихийг сурч байна. Алтай нутгаар аялан явахдаа таван аялагч «Алтайн хөгжил» нэгдлээр орлоо. Арваад жилийн түүхтэй энэ нэгдэл мал аж ахуйн дөрвөн бригад, хонь үхрийн ферм, барилга байгуулалт, ноос угаалгын газар, сум дундын эмнэлэг, найман жилийн дунд сургуультай болсон агаад зуун хорин зургаан мянган толгой мал, 120 га тариалангийн талбай, 800 гаруй өрх айл, гурван сая 200 мянган төгрөгийн орлоготой болжээ. «Алтайн хөгжил» нэгдлийн малчид бригадынхаа төвөөс сум, аймагтай утсаар харилцаж, хонио цахилгаанаар хярган, үнэгүй кино үзэж байна.

	Мал сүрэг маань ийнхүү өөдрөг өсөж, малчин түмэн маань тийнхүү баялаг амьдарч байгааг таван аялагчийн нүдээр үзсэн нь их, сурвалжилж бичсэн нь энэ болой.

	 


НАЙРАМДЛЫН ДАРХАН, ДОМОГТ ШАРЫН ГОЛООР 

	 

	Халхын их Шавийн ноён номон хааны хушууны Дархан уулын өвөр налгар сайхан бэлчээр нутгийг нэгэн ноён ус бэлчээрийн аятайг харж нутаглахаар хиа тэргүүтнээ явуулж шинжүүлбээс: Хиа нар нь шинжилж ирээд ноёнтондоо ийн өгүүлэв.

	—  Дархан уулын бэлээр шар багваахай цэцэг нэлэнхийдээ бүрхсэн юм. Түүнээс дээхэн шаазгай маш элбэгээс гадна зүүн талаасаа нэгэн нарийн гол орж иржээ. Нутаглахад, аятай газар байна хэмээв. Ноён хэлэв. Шар цэцэг их ургасан газрыг нь «Шар» гэж нэрлэе. Голыг нь «Шарын гол» гэе. Шаазгай ихтэй газрыг нь «шаазгайт» гэе гэж их л цэцэн ухаан сийлсэн хүн болж өгүүлсэн агаад өөр онц сонин зүйл мэдэж ирсэнгүй хэмээн хиа нартаа хатуу шийтгэл «хайрласан» ажээ. Шарын голын хөрсөнд чухам ямар үнэт эрдэнэ буйг бүдүүлэг тэд яахан мэдэх бөлгөө. Удсан ч үгүй ноёныхтой газар нутаг, ус бэлчээр булаацалдах гурван өрсөлдөгч гэнэт гарч ирсэнд ноён дотроо ихэд бухимдавч нэгд эсэргүүцэх хүч дутмаг, хоёрт баян пүүстэй түнш болбол ашигтай хэмээн горилж найр гавин зайцан буусан ажгуу. Ингээд Дархан уулын ар өвөрт Богдын хүрээн дэх бээжин пүүсийн салбар Шаазгайт, Буянт, Бууртын гурван баян пүүс буй болжээ. Энэ гурван пүүсийн жин эхний үедээ голдуу намар, өвлийн улиралд их хөдөлдөг байснаа сүүлийн үед тааран шуудайтай хүнд чанарын эд ачаад өвлийн улиралд бүүр ч их хөдөлдөг боллоо. Нутгийн хүмүүс:

	—  Энэ пүүсийн ачаад байгаа шуудайтай эд чинь хятад хүнд тун их хэрэгтэй, монгол хүнд огт хэрэггүй эд гэнэ лээ. «Хятадын хар чулуу» гэж галд хийхтэй зэрэг асдаг чулуу байдаг юм гэнэ. Тэр нь эндээс олдсон юм байх гэх зэргээр ярилцана. «Шатдаг ид шидтэй» тэр чулууг Монгол хүн галдаа оруулбал галын бурхан зайлж тэр айлын гал голомт сөнөнө. Монгол хүний бие махбодод үл тохирно. Харин «халуун оронд төрж өссөн дотор хүнд зохицох агаад хятад хүний заяаны тулд» хэмээн хятадууд уулзсан бүрд ярина. Элдэвт дуртай ганц бие эмгэн хятадын хар чулуунаас нэг хормойг хулгайлан авчраад түлснийхээ шөнө таалал төгсөөд хоносон гэнэ гэж дуулджээ. Үүнээс хойш «хятадын хар чулууг» авах нь бүү хэл түүнийг нэрлэн өгүүлэхээ ч цээрлэдэг болжээ. Эл гурван пүүс «хятадын хар чулууг» олон арван жил Богдын хүрээнээ ачиж олз ашиг олж, өөрснөө халуун ханзаа дулаацуулж суудаг байв. Гэвч хувьсгалын дараахан цаг төрийн аясаар тэндхийн гурван баян пүүс зэрэг шахуу үгүй болж бүдүүн бүдүүн гаанст хятадууд нь үзэгдэхээ болив. Шавар балгасныхаа суурин дээр хэд гурван хятад үлдэж тариа ногоо тарьж амь зуудаг болсон юм гэсэн домог яриаг таван аялагчид маань Дархан, Шарын голоор аялж явахдаа нутгийн хүнээс сонсжээ. Хятадын хар чулууны нууц хэдийн тайлагдаж, тэр ноёны ухаан сийлж нэрлэсэн Шарын голд нүүрсний ил уурхай байгуулагджээ. Шарын голын уурхай нэг жилд нэгэн сая нэгэн мянган тонн нүүрс гаргах агаад гучин таван жилийн нөөцтэй юм байжээ. Баян ноёны өргөө гэр, хятад пүүсийн шавар байшингийн буурин дээр Найрамдлын Дархан хот өндийн босож, нүүр царай нь эрс өөрчлөгдөж байгааг эд үзлээ.

	Дархан хот өөрийн ач холбогдлоор Улаанбаатарын дараа хоёр дахь хот болох билээ. Дархан хотод орчин үеийн түлш эрчим хүчний болон барилгын материалын  үйлдвэрүүд удаа дараалан ашиглалтад орж байгааг аялагчид маань бахархан үзэж явлаа. ЗХУ-ын хүч хөрөнгөөр барилгын материалын үйлдвэрийн комбинат, бетон, асфальт, барилгын модон эдлэл боловсруулах завод, механизмын засварын нэгдсэн үйлдвэр байгуулагдан ажиллаж байв. Дархан-Шарын гол, Дархан Сүхбаатарын хооронд өндөр хүчдэлийн шугам салхи сөрсөн гэмээ шиг эгнэн ярайна. Удахгүй Дархан-Улаанбаатарын хооронд өндөр хүчдэлийн шугам тавигдах ажээ. Дархан хотод Бүгд Найрамдах Социалист Чехословак, Бүгд Найрамдах Польш Ард Улсын тусламжаар цемент, шохой цагаан тоосгоны заводууд байгуулагдан, жилд 100— 200 мянган тонн цемент, 29 сая силикат тоосго, 22 мянган тонн шохой үйлдвэрлэж гаргах ажээ. Шинэ Дархан хот маань 16 хорооллоос бүрдэх бөгөөд анхны нь хороолол, орон сууц, соёл ахуйн олон тооны барилга ашиглалтад оржээ. IV таван жилд Дархан хотод мах, сүү, талх, гоймон, нарийн боов сүлжмэл эдлэлийн үйлдвэрүүд байгуулахаас гадна шувууны фабрик, ногоо жимсний аж ахуй байгуулах ажгуу. Ойрын ирээдүйд соёлын ордон, драмын театр, кинотеатр, номын сан, их дэлгүүр, зочид буудал, ерөнхий боловсролын болон тусгай мэргэжлийн сургуулиуд, цэнгэлдэх хүрээлэн, зурагт радиогийн дамжуулах шугам станц тэргүүтэй соёл үйлчилгээний олон газар байгуулагдах сайхан төлөвлөгөөтэй гэнэ. Ийнхүү урдын гунигт домог мартагдаж өчигдрийн юм өнөөдөр өөр болсоор Шарын голын уурхай, уурхайн тосгон, Найрамдлын Дархан хот, уудам галын од болон тэлж буйг аялагчид маань үзжээ. Тэлэхдээ тэгээд эрин үеийнхээ өнгөөр гялалзаж буй ажээ.

	 


ТОСОНЦЭНГЭЛИЙН ҮЙЛДВЭР

	 

	— Хараа! Хараа! Тэр уулын ар уруу, модны чөлөөгөөр нэг их том амьтан цас манаруулсаар орж ирлээ. Юу байдаг болоо? гэж Зургиймаа гайхан асуув.

	— Нээрээ тийм байна. Зэрлэг гахай юм уу эсвэл сарлагийн бух байх гэж Оточмаа хэллээ.

	— Хоёр охин минь сайн хар! Бас малгайныхаа бүчийг тайлж чихээ онгойлгож байгаад сайн чагна. За юу сонсогдож байна вэ? гэж Түүхчхүү, Хайгуулчхүү хоёр зэрэг асуув.

	—  Үгүй энэ чинь юу вэ? Энэ ууланд чинь трактор дуугараад байна уу даа. Бас мод хөрөөдөөд ч байх шиг гэж Зургиймаа, Оточмаа хоёрыг хэлтэл бүүр ойрхон хүмүүс хоорондоо хашхиралдаж, дуу дуулж байх нь сонсогдлоо.

	— Бид Тосонцэнгэлийн мод боловсруулах комбинат дээр ирлээ шүү дээ хэмээн аяллын ахдагч өгүүлээд үүрэглэж явсан Зохиолчхүүд хандаж

	— Түүний унтаж явааг хараа ч дээ. Мань эр өчигдөр шөнө шүлэг бичээд даанч унтахгүй байсан юм гэв. «ГАЗ 69» хэмээх машиныхаа жолоог чадамгай залж яваа Хайгуулчхүү «Хамарт нь даавуу гүрвүүл шургуул» гэхэд Зургиймаа босож очоод Зохиолчхүүгийн хамарт нийтгэсэн даавуу шургуултал нүүр ам нь татвалзаж байснаа учиргүй чанга найтаагаад сэрчихлээ.

	— Та дээшилж үз! Бид зорьсон газраа хүрээд ирлээ хэмээн Оточмаа өгүүлэв.

	Таван аялагч маань Зөвлөлт улсын тусламжаар байгуулагдсан Завхан аймгийн Тосонцэнгэлийн мод боловсруулах комбинатыг үзэхээр ийнхүү зорин иржээ.

	Аварга том гинжит трактор мөчиртэй сэлттэйгээ энд тэнд хэвтсэн 10 шахам бүдүүн модыг өөрөө цуглуулж аваад бөгсөн талыг нь өргөж «ууцан» дээрээ тавиут ойн чөлөөгөөр цас манаруулан одно.

	— За харав уу? Та хоёрын ирж явахдаа гайхаад байсан амьтан чинь эндээ гэж Түүхчхүү, Зургиймаа, Оточмаа хоёрт хэлээд цааш ярьсан нь:

	— Энэ комбинат жилд 81000 шоо метр мод боловсруулж, нийтдээ 46,8 мянган ам дөрвөлжин талбай бүхий нэг айлын ижил загварын 1500 байшин үйлдвэрлэнэ. Модон тэрэг 1000, гэр ахуйн хэрэглэл 10000-ыг хийнэ. 3000 шоо метр банз дүнз гаргана. Бас сургуулийн сандал ширээ хийнэ гэв.

	— Одоо бүгдээрээ үйлдвэрийн дамжлага үзье гээд Түүхчхүү дагуулан алхаллаа. Гинжит хөвүүр дээгүүр гуалингуудыг урсган аваачаад зүснэ. Гуалин зүсэгдээд банз дүнз болно. Банз дүнз хатаалгын газар тусгай төмөр замаар очиж хатаагдана. Тэгээд эсгүүрийн цехэд орж хаалга, цонх, хана шал тэргүүтэн болж эсгэгдэнэ. Тэндээсээ угсрах цехэд орж угсрагдаад, будах цехэд будагдаж байшин болж байгааг таван аялагч маань дагаж үзжээ.

	— За ийм л үйлдвэр байгуулагдсан юм даа. Та нар сайн харж аваа биз дээ. Сайхан эд шүү гэж Түүхчхүүг бахдан өгүүлэхэд:

	— Тийм юм аа. Ёстой л бүрэн механикжиж байгаа үйлдвэр юм аа. Намайг тавхан жилийн өмнө үүгээр явахад түлээчин эрийн хангинуур сүхний дуу хааяа нэг хангинасан зэлүүд их хөвч ой байж билээ. Одоо тэгэхэд хүн, техник хоёрын дуу хадаж, ажил амьдрал цогцолсон ирээдүйн үйлдвэрийн лут том хот тэлэгдэж байна гэж Хайгуулчхүү ярилаа. Зургиймаа охин олон сайхан зураг авчээ.

	Зохиолчхүү «Таван настай үйлдвэр» гэсэн сурвалжилга бичнэ дээ гээд том үзгээ халаасандаа хийж тэмдэглэлийнхээ дэвтрийг хармаалав.

	Гэтэл Зургиймаа сэтгүүлч тэмдэглэлийнхээ дэвтрийг гаргачихсан ямар нэг зүйл шунан тэмдэглэж байхыг хараад Оточмаа «хүүе чи явах гэж байхад бас юугаа тэмдэглээд явчхав» гэв.

	— Эндхийнхэн чинь голдуу Тосонцэнгэл хотынхоо нэрээр хүүхдээ нэрлэдэг юм байна. Хүү л бол Цэнгэл, хүүхэн л бол Цэнгэлмаа гэж тэмдэглэлээ хэмээн Зургиймааг хариулахад

	— Түрүүний тэмдэглэж байхгүй яасан юм бэ? Бушуул? Явъя! Бидний очих газар зайтай шүү гэж аяллын ахлагч тушаангуй хэлэв.

	 


МОНГОЛ ҮЙЛДВЭРИЙН ГУРИЛ

	 

	Талхчин өвгөнтэй таван аялагч маань уулзаж ярилцлаа.

	— Хүн 60 наслахдаа 30 тонн хүнс хэрэглэдэг юм. Үүний тэн хагас нь гурилаар хийсэн зууш байдаг. Тэгэхээр талх боов хийдэг хүн, хүний амьдралд чухал зүйл бүтээж байна гэж Оточмаа эмчийг хэлэхэд:

	— Иш хүү минь тэр ч тийм байж болно. Бид гурил байхгүй бол талх, боов хийх нөхцөлгүй. Гурилын үйлдвэр бидэнд гурил гаргаж өгдөг. Та нар ерөөсөө тэр их чухал үйлдвэрийг үзэж мэдэх хэрэгтэй гэж өвгөн өгүүлэв.

	Тэд гурилын үйлдвэр дээр очиж инженертэй нь уулзаж ярилцлаа.

	— Тийм ээ. Манай үйлдвэр улс ардын аж ахуйд чухал үүрэг гүйцэтгэнэ. Гэхдээ тариа байхгүй бол юугаа тээрэмдэх вэ. Биднийг сангийн аж ахуй нэгдэл тариагаар хангадаг. Тариа л энэ үйлдвэрийн эрж олддоггүй «Эрдэнэ» гэж тэр хүн өгүүлээд та нар манай үйлдвэрийн ажиллагааг үз л дээ гээд дагуулж явав.

	Машинаас буулгасан будаа тусгай дамжуулагчаар элеваторт (тариа хадгалах ган сав) орлоо. Энд хатаах, цэвэрлэх, эргүүлж тойруулж байх ажиллагаа явагддаг ажээ. Тэндээсээ тусгай дамжуулагчаар «хар хашлага» гэдэгт орж, тээрмийн дамжлагад орох нөөц болдог байна. Үүнээс цааш гурил болох дамжлагыг аялагч хүүхдүүд их л сонирхон үзжээ. Дамжлага бүр нэг тодорхой үүрэг гүйцэтгэж байгааг инженер тайлбарлаж явав. Жишээлбэл: Хог, шороо, төмөр, элс, чулуу сүрэл буурцаг, хушуу будаа зэргийг ялгахад тус бүрд нэг дамжлага байв. Мөн тариаг хальснаас салгах, цан хүүрэгтэй байвал халаах, угааж цэвэрлэх, чийг жигд болгох, чийг өгөх зэрэг олон дамжлага дамжсаар сая няцлах машинд очиж няцлагдаад шигших машинд орлоо. Шигших машины торгон, капрон, металл тороор дээд гурил, 1, 2 дугаар гурил хивэг, дахин тээрэмдэж гурил болгох гол шигшигдэн гарч байв. Нэгэнт дугаар зэрэгтэй болсон гурил дараах дамжлагадаа шуудайлагдаад ременээр1 дамжин хураах газар очиж машинаар хураагдаж байлаа.

	— Гурил ингэж үйлдвэрлэгддэг юм. Хүүхдүүд та нарт асуух зүйл байвал асуу даа гэж инженерийг өгүүлэхэд Зургиймаа

	— Гурилын чанарыг хамгийн энгийн аргаар мэдэж болох уу гэв.

	— Болно оо. Норгож үзэхэд наалдамгай, шаргалдуу өнгөтэй гурил тэжээл сайтай сайн гурил байдаг гэж инженер хариуллаа. Гурилын үйлдвэрийн нэг хаалгаар тариа ачсан машин цувран орж, нөгөө хаалгаар гурил ачсан машин цувран гарч байв. Үүнээс сэдэвлэж Зохиолчхүү ийм нэгэн шүлэг бичсэнээ нөхдөдөө уншив.

	 

	ЦУВАА

	 

	Дүүрэн дүүрэн ачаатай

	Дүнхгэр дүнхгэр машинууд

	Урд хойноо оролцоод

	Уул давааг даваад

	Уудам хөндийг туулаад

	Ус голыг гатлаад

	Хүчээ аваад хүнгэнэнэм

	Хүрэх газраа яарнам

	Өчигдөржингөө цувнам

	Өнөөдөржингөө цувнам

	Өдөр бүр цувнам

	Өглөө үдэшгүй цувнам

	Цувнам цувнам цувнам

	Цугаараа ачаатай цувнам

	Хүний хэрэгцээг хангах гэж

	Хүссэн бүхнийг бялхуулах гэж

	Хүүхдийн тоглоомыг хүргэх гэж

	Хөгшдийн цайг залгуулах гэж 

	Өчигдөржингөө цувнам 

	Өнөөдөржингөө цувнам

	Өдөр бүр цувнам

	Өглөө үдэшгүй цувнам

	Цувнам цувнам цувнам

	Цугаараа ачаатай цувнам

	Ганган дэгжин гоёл ачаад 

	Гантиг, шилэн хэрэглэл ачаад

	Бал бурман хүнс ачаад

	Баяр ёслолын идээ ачаад

	Өчигдөржингөө цувнам

	Өнөөдөржингөө цувнам

	Өдөр бүр цувнам

	Өглөө үдэшгүй цувнам

	Цувнам цувнам цувнам

	Цугаараа ачаатай цувнам

	 

	—  За ямар болж вэ гэхэд нөхөд нь «зүгээр аятайхан болжээ. Манай зохиолчхүү сэдвээ амьдрал дундаас олж байх шив» гэж хөгжилдөв.

	 


НОМЫН МӨР ХӨӨВ

	 

	Зохиолчхүү өглөө эртлэн босож, нөхдийгөө дагуулаад жанжин Сүхбаатарын нэрэмжит улсын хэвлэлийн комбинатад хүрч очоод хэвлэх номыг хүлээж авдаг хүнээс:

	— Өчигдөр шилжиж ирсэн «Аялагч хүүхдүүд» гэдэг номыг үзүүлнэ үү? гэтэл:

	— Тэр номыг ирсэн даруй нь техник редакторт өгчихсөн. Одоо техник редактор хийж байгаа байх. Өөрөөр хэлбэл ямар хэмжээгээр хэвлэх, хаа хаана нь зурагтай байх, гарчиг өгүүлэмжийн байрлалт, том жижиг үсгийн алинаар хэвлэх, номын шил, захын зай зэргийг зааж байгаа даа. Та нар техник редактор дээр очиж ямар янзтай хэвлүүлэх санал хүсэлтээ хэлж болно. Оч! оч! гэв.      

	Таван аялагч техник редактор дээр очоод номоо асуутал

	— Өө аль өчигдөр орой аваад дор нь техник редактор хийгээд үйлдвэрийн дамжлагад шилжүүлчихсэн. Өдийд өрөгдөж дуусаж байгаа биз дээ гээд тэр хүн тэднийг дагуулж явав. Өрөгч нар шатрын хөлөг шиг одон нүдтэй дэлгэц дээрээс үсэг аваад өрж байв. Тэднийг дагуулж явсан техник редактор тэр олон нүдтэй дэлгэцийг зааж үүнийг! «Үсгийн касс» гэдэг юм гэхэд 

	— Бид нэгдүгээр ангид 35 үсгийг дэс дараагаар нь хийсэн жижиг уут савыг «үсгийн касс» гэдэг байсан. Түүн шиг юм даа гэж Оточмаа өгүүлэв.      

	—  Зөв, зөв, яг л нэгдүгээр ангийн хүүхдийн «үсгийн касс» гэсэн үг гэж техник редактор хэлэв. Тэгээд өрөх тасгийн мастераас:

	— Өчигдөр орой шилжүүлсэн «Аялагч хүүхдүүд» өрөгдсөн үү? гэхэд:

	— Линотоп машин дээр төсөрдүүхэн өрөгдөж дуусаад гранк уншигдан (өрөлтийн зөв бурууг шалгаж унших) полоскийн дамжлага руу шилжсэн гэв.

	Тэд полоскийн дамжлага дээр очтол ном нь техник редакторын заасан хэмжээ ёсоор номын нэг тал хуудас маягтай дөрвөлжин боогдоод байв.

	— Үүнийг номын полосок гэдэг юм. Энэ полоскийн хэд хэдийг зэрэгцүүлж байгаад дээр нь цаас тавьж 2 хувь даралт хуудас гаргаж авна. Тэр даралт хуудасны нэгийг хянагч нарт, нөгөөг нь редакторт өгч уншуулж хянуулна. Ингэж уншуулахыг номын боолт гэнэ. Хянагч, редактор хоёрын уншиж хянасан хоёр эхийг хооронд нь тулгаж алдааг нэгтгээд линотип машинаар буюу гараар засна. Засчихсаныхаа дараа бүгдийг зассан эсэхийг тулгаж үзнэ. За тэгээд л хэвлэх тасагт шилжүүлнэ дээ гэж техник редактор тайлбарлан ярихад:

	— Ямар олон дамжлага дамжина вэ? гэж Зохиолчхүү хэлэв.

	— Бас л дамжлага дундаа ороогүй байна. Ер нь та нар номоо дагаад яваад бай! Тэгвэл ном яаж хэвлэдгийг сайн мэдэж авах болно гэв.

	Таван аялагч хэвлэх тасгийн бэлтгэлийн дамжлагад номтойгоо хамт очлоо. Тэнд полоскуудыг тусгай раманд2 нэгтгэж нэгэн том хавтгай болгоод хэвлэх машинд орууллаа.

	— Үүнийг ямар машин гэдэг юм бэ? гэж Оточмаа асуухад

	— ДПП буюу хавтгай машин гэдэг юм. Мөн ДП-2, ДПИ гэдэг хавтгай машин бий. Номын хавтсыг «ТЦ» «М2» гэдэг машинаар хэвлэдэг гэж Зургиймаа их л мэдэмхий ярив. Хавтгай машин дээр хэвлэгдсэн том хуудаснууд огтлох дамжлагад очиж огтлогдоод, хоёр хэсэг болж байв.

	— Энд юунд огтолж байгаа юм бэ? гэж Хайгуулчхүүг лавлахад

	— Энэ том хуудсанд чинь хоёр ижил полоск байгаа юм. Түүнийг нэг номд оруулахгүй хоёр номд оруулахын тул огтолж хуваадаг юм гэж мастер тайлбарлав. Эндээс дэвтэрлэх тасгийн нугалах дамжлагад шилжинэ. Тэнд нугалагдсан хуудаснуудыг дэс дугаараар нь цуглуулж, сая нэг ном хэлбэртэй боллоо. Дараа нь үдлээ. Тэгээд хавтаслаад, илүү дутуу гарсан бүгдийг тэгшлэн огтлов. Ингэж ном хэвлэгдэж дууссан боловч эцсийн шалгах хийх ажил үлджээ. Өөрөөр хэлбэл нугалах, цуглуулах, үдэх, хавтаслах ажлууд аль хир болсныг шалгадаг байна. Эцсийн шалгалт хийгээд номын худалдаанд шилжүүлэхээр хэсэг хэсгээр боолоо. Таван аялагч маань номоо хэвлэгдэж дууссанд учиргүй их баярлалдан «Манай хэвлэлийн комбинат ч чадалтай юм даа. Нэг номыг богинохон хугацаанд хэвлэчхэж байна шүү» гэж хөөрөлдөв.

	Тэнд бас Зөвлөлтийн хүүхдийн нэрт зохиолч С. Маршак, А. Гайдар, С. Михалков, Н. Носов, Италийн хүүхдийн зохиолч Жанн Родари нарын хөгжилтэй сонин зохиол бүтээл, В. И. Лениний ботиуд, манай зохиолч эрдэмтдийн бичсэн ном зохиол тэвхийтэл өрөөтэй байв. Эл номууд мөд л номын дэлгүүрт очиж, уншигчдын гарт хүрнэ.

	Аялагчид гарч явахдаа зохиолчоос эхлээд хэдэн дамжлага дамжиж байж ном бүтдэгийг хуруу даран тоолжээ.

	—  Ийм олон дамжлага дамждаг гэж би огт зүүдлээгүй явжээ. 20 гаруй дамжлага болж байна шүү. Мөн ч их хөдөлмөр, хөрөнгө зарцуулагдах юм даа. Нөхөд минь номоо л нүдний цэцгий мэт хайрлаж байя гэж Түүхчхүү өгүүлэв.

	 


ТАНЫ ХУВЦАС ИНГЭЖ БҮТНЭ

	 

	Манай таван аялагчийг Улаанбаатар хотод орж ирэхэд тэдний замд хамгийн түрүүн аж үйлдвэрийн комбинатын дүүрэг дайралдав.

	— Энд хувьсгалын өмнө юу ч байгаагүй зөвхөн алс холын мөргөлчид Туулын зах бараадан өнжиж хонодог газар байсан юм гэж Түүхчхүү ярилаа. 

	— Энд бас сүрхий чадалтай рашаан байдаг юм гэж Хайгуулчхүүг хэлэхэд

	— Тиймээ! Түүнийг түшиглэн улсын рашаан сувиллын нэгэн том амралт ажиллаж байгаа гэж Оточмаа өгүүлэв.

	— Энд анх 1934 онд манай аж үйлдвэрийн комбинатын анхны суурь тавигдсан юм гэнэ лээ! Тэр үеийн их сонин гэрэл зураг архивд байсныг би үзсэн гэж Зургиймаа нэмнэ. Энэ бүхнийг тэмдэглэн авч байсан Зохиолчхүүд хандаж, Түүхчхүү:

	— Одоо энэ комбинат олон мянган ажилчидтай, 10 гаруй том заводоос бүрддэг орчин үеийн машины техникээр тоноглогдсон хүчирхэг том үйлдвэр болсон юм гэв. Зохиолчхүү түүнийг нь тэмдэглэн аваад:

	Цөмөөрөө нэг үйлдвэрээр нь орж үзье гэв.

	— Тэгье тэгье гэж наад дөрөв зөвшөөрлөө.

	— Ямар үйлдвэрээр нь орох вэ?

	— Нэхмэлийнхээр!

	— Бид өөрсдийнхөө хувцасны туулсан замыг ч мэдье!

	— Зүйтэй зүйтэй! Тэгье.

	— Тэгвэл бүр эхнээс нь

	— Нээрээ тийм! Бүр ноосноос эхэлье! Тэд ингэж тохирлоо. Аялагчид маань энэ удаа хувцасны туулсан замыг сонирхон үзэхээр шийдэцгээв. Энд энэ тухай бичсэн Зохиолчхүүгийн тэмдэглэлийг нийтлэв.

	 

	Эндээс л эхэлье!

	 

	Өглөөний наран «Элгэн дээрээс нь» ургах өргөн талд түмэн сүрэг бэлчээрт гарав. Таны өмсөх хувцасны түүхий эд тэнд яваа тэр бол хонины ноос бэлчээрээс хот айлын цуг очъё! Тэнд бас л олон хонь уяатай байна. Зун цагийн эхэн үе ноосны их ажил газар бүрд өрнөн байна. Ноос ... ноос . . . «Ноос-алт» гэнэ. «Ширхэг ноос үрэгдүүлэхгүй» гэсэн уриа доор бүх хөдөө нутаг оволзож байдаг.

	Олон мянган тонн ноос! Малчдын хот сууриас бригадын төв рүү, сумын төвөөс аймаг өөд, аймгаас хот руу янз бүрийн унаа хөсгөөр тээвэрлэгдэнэ. Үүнийг үлгэрлэвэл олон жижиг горхи энд тэндээс нийлэн, том голууд болж тэр голууд нэгэн нуурын зүг зүгээс цутгах адил. Ноос ингэж улс орныг хамарсан их ажил болж малчид, тээвэрчид, ажилчдын хүчийг өөртөө шингээнэ. Сайн ноос сайн даавуу болдог. Тэгэхээр сайн ноос авахын тулд малаа сайн таргалуулах, арчлах, тэр байтугай нарийн их ноостой шинэ үүлдэр гаргах их ажил бий! Энэ ажил ямар ч үед зогсохгүй ээ! Ноосоор хувцас хийнэ. Машин техник, ном дэвтэр, хоол хүнс тэр ч байтугай  үйлдвэр завод ч худалдан авдаг

	 

	Одоо яах вэ?

	 

	Тэр их ноос, ноос боловсруулах үйлдвэрт ирлээ. Тэгээд одоо яах вэ? Нэхмэлийн үйлдвэрт бэлтгэгдэнэ. Хэдэн зуун мянган шуудай ноос «агуулах» хэмээх том хашаанаас машинаар ачигдан үйлдвэрийн хаалган дээр буулгагдана. Тэндээс үйлдвэрт орж, хэдэн арван ажилчид түүнийг задлан, өнгө чанараар нь 40-өөд төрөлд ялгадаг. Ялгагдсан ноосыг шалгагч шалган үзээд, зөөгчид пүүлүүлээд3 тус тусын хадгалах газарт зөөж аваачна. Тэндээс дараагийн дамжлага руу явдаг.

	 

	Ноос бүр цэвэр

	 

	Сэгсрэх машин тасралтгүй нижигнэнэ. Тэнд ноосны шороо тоосыг цэвэрлэж байгаа юм. Тэгээд угаах машинд орно. 45—50 градусын халуун савантай усаар 4 дахин угаалаа. Тэндээс хатаах машинд орно. Дахин пүүлэгдэнэ. Тэгэхэд анх пүүлснээс 40 хувь нь хорогдсон байна. Тэндээс цэвэр ноос сэмлэх машинд ордог. Бөөн ноос сэмлэгдэн зулагдсан хөвөн шиг болсон байдаг боловч бас л бүр цэвэр болоогүй. Түүнд нарийн тоос байж болох учир тоослох машинд оруулна. Ингэж ноос бүр цэвэр болно. Хамгийн сүүлд дахин пүүлэгдэж баглагдана. Тэндээсээ заримыг нь гадаад худалдаанд заримыг нь нэхмэлийн үйлдвэрт өгдөг.

	Зөвхөн манай нийслэлийн ноосны фабрикт өдөрт 22—30 тонн ноос боловсруулагдана. Дээрх дамжлагуудад 340 хүн хоногтоо 3 ээлжээр зогсолтгүй ажиллаж байдаг.

	 

	Ээрүүл эргэлдэж байна

	 

	Нэхмэл дотроо бүдүүн, нарийн гэж байдаг. Бид нарийн нэхмэлийн тухай голлон ярья! Цэвэрлэсэн ноос нэхмэлийн үйлдвэрт ирлээ. Тэр эхлээд зулах машинд орж, нэгэн жигд үргэлжлэн зулагдана. Дараа нь түүнийг самнана. Тэгэхэд ноосонд самрын идээн чинээ буурцаг ч үлддэггүй. Түүнээс жижиг бүр ялихгүй бөөн буурцаг үлдсэн байж болох тул дахиад эгнүүлэн самнах хэрэгтэй. Одоо ээрч эхэлнэ дээ! Эхлээд далавчит ээрүүлд орж бүдүүвтэр утас гарлаа. Бүүр нарийн сайн эрчтэй утас хэрэгтэй. Эхлээд тэр далавчит ээрүүлээс гаргаж «авсан утсаа, одоо нарийн ээрүүлд суулгана. Тэндээс бүр нарийн утас гаргадаг. Бүдүүн нэхмэлийн ээрэлт ч ерөнхийдөө үүнтэй адил.

	 

	Нэхнэ гэдэг ганц үг. Нэхэх гэдэг их ажил

	 

	Ээрэх цехээс хэдэн зуун ээрүүл утас гарсаар байна. Гэвч түүнийг нэхэлтэд оруулахын өмнө бас л их ажил байдаг. Ээрүүлтэй утаснуудаа эхлээд жигнэнэ. Энэ нь бөхжүүлэх ач холбогдолтой. Жигнэгдээд гарсан ээрүүлтэй утаснуудын нэг хэсгийг хэд хэдээр нь нийлүүлэн том дамар шиг тэргэнд орооно. Та аль ч даавууг үзээрэй! Заавал хөндлөн тууш хоёр ширхэг байгаа, түүний хөндлөн утсанд эхний ээрүүлтэй утас (Бабинт утас) туушид нь саяын олныг нийлүүлсэн том тэрэгтэй утас ордог.

	Том тэрэгтэй утаснуудаа дахин машинд угсран хөвж бүр том (тэвэрч хүрэмгүй) тэрэгнүүдэд ороож, нэхмэлийн зүүнд угсарна. Дараа нь нэг даавууны тууш утас бүрийг тусгай зүүнд сүвлэдэг. Тэгвэл нэхэх нэг машинд 3000-аад зүү байдгийг бодоорой!

	Нэхэх машинууд нижигнэнэ. Жинхэнэ даавуу нэхэгдэж байна. Тэгэхэд даавуу олон янз! Тэр тоолон нэхэх ажил дотроо ялгаатай.

	Түүхий даавуу гарлаа. Хэдэн арван метр даавуу гарлаа гэхэд түүнд нэг хоёр утас тасарсан байж мэдэшгүй. Тэр бүгдийг шалган засах хэрэгтэй.

	 

	Сүүлийн хоёр цех

	 

	Нэхэгдсэн түүхий даавуу гармагц түүнийг угаадаг юм. Тэгээд тэр нойтон даавуугаа сэгсэрч, хатаах машинаар хатаадаг.

	Хүн бүхэн янз бүрийн өнгөнд дуртай! Зарим нь,

	Хар костюм гэнэ. Нөгөө нь

	— Саарал пальто гэнэ, бас нэг нь

	— Хүрэн өнгө надад зохино гэнэ.

	— Та бүхний таалалд таарах тэр өнгийг түүхий даавуунд олгохын тул будалтад оруулдаг. Давуу бүхэн өөрийн өнгийг олоод гармагц машинаар хатаадаг юм. Гэвч жинхэнэ даавуу гарах бас л болоогүй. Одоо сойзодно. Өнгөлөн хайчилна. Жигнэн индүүднэ. Энэ бүхэнд тохирсон сонин сонин машинууд байдаг юм. Хамгийн сүүлд шалгах дамжлагаар ирж, дундын шалгалт эцсийн шалгалтыг туулж, жинхэнэ даавуу гараас, гарч, хэмжигдэн боогддог.

	Таны хувцасны даавууг хийх гэж нэхмэлийн үйлдвэрийн энэ олон дамжлагад 900-гаад ажилчин 3 ээлжээр өдөр шөнөгүй ажиллаж, хэдэн арван суурь машин нүргэлэн байдаг. Одоо манай нэхмэлийн үйлдвэр жилдээ таван зуун мянган метр 30 гаруй нэр төрлийн бүтээгдэхүүн гаргаж байна.

	 

	Дахиад үйлдвэрт

	 

	Нэхмэлийн үйлдвэрээс гарсан олон янзын даавуу худалдаа үйлдвэрийн газрууд руу ачигддаг. Олон үйлдвэрийн нэгэнд ирсэн даавууг дахиад дагаж үзье.

	Нярав, мастерт хүлээн авснаасаа 10, 20, 30 ... 100 метр даавуу гэж тоолон өгнө. Мастер эсгүүрчинд өгнө. Эсгүүрчин саяхан олон арван хүний гар дамжин, том сайхан даавуу гаргах гэсэн сэтгэл хүчээр бүтсэн тэр даавууг үлгэр тавин хайчилж гарна. Тэр нь танд л бэлэн сайн хувцас хүргэхийн учир юм шүү! Эсгүүрчний гараас олон жижиг болж эсгэгдсэн даавуу оёдолчинд очно. Тэгээд хэдэн арваар эгнэсэн оёдлын машины дуу нижигнэн, үй түмэн хүүхнүүдийн бүтээл ундарсаар байдаг. Олон хэсэг огточсон даавуу одоо л жинхэнэ байраа олж таны дуртай костюм, эсвэл пальто, цамц, банзал болсон байна. Гэвч танд очих бас л болоогүй эд шалгагч үзнэ. Танд аятайхан тохирохоор болоогүй бол дахиад засагдах болно. Үнэхээр хэрэгцээ хангахаар сайн болж уу? Энд тэндээ муу юм байна уу? буруу оёгдчихоогүй байгаа гэж шалган үзсэний дараа тэр хувцас нярвын гарт агуулахад очно.

	 

	Таны хувцас бэлэн

	 

	Таны хувцас бэлэн болжээ. Үйлдвэрээс худалдаанд ирсэн байна, Та дэлгүүрээс дуртай хувцсаа өмсөж үзээд авдаг шүү дээ. Тэгж байж авсан таны одоо өмсөж яваа энэ хувцас ийм зам туулж, тийм л олон хүний хөдөлмөр шингэж явж «төөрсөн төрөлтэйгөө уулзах» адил тантай учирдаг байна.

	Энэ удаа та зөвхөн дотуур хувцасныхаа туулсан замыг үзлээ. Таны гадуур хувцас, малгай ч гэсэн бараг л ийм зам туулдаг юм. Ингэж бодоход хувцсыг тун их гамтай эдлүүштэй юм шүү.

	 


ДӨЛ БАДАРСАН ДӨЧИН ТАВАН ЖИЛ

	 

	Сонинууд улаан, ногоон, шар өнгө өнгийн будаг шунх нэмж, янз бүрийн зураг, чимэглэлээр гоодож баяр ёслолын байдалтай гарчээ. Энэ өдөр улс, хувьсгалын маань дөчин таван жилийн ойн баярын өдөр билээ.

	Зохиолчхүү сонины шинэ дугаар авав. Тэр дугаарт өөрийн нь бичсэн «Дөл бадарсан дөчин таван жил» хэмээх нийтлэл байхыг үзээд нөхдөдөө үзүүлэхээр явлаа. Та бид ч гэсэн Зохиолчхүүгийн бичсэн энэ нийтлэлийг уншиж саатъя. Тэр нийтлэл ийн хэлжээ. 

	Галын дотор сэрүүнгүй билээ

	Гаслангийн дунд жаргалгүй билээ.

	Нуруугаа бөхийтөл зүдэрч, гайхшаа тасартал гасалж байсан хуучин монгол, феодлын монголыг эргэн харъя, эргэцүүлж бодъё.

	Нүдэнд харагдах бараагүй болжээ. Нүүсэн буурины оргүй болжээ. Энэ үеийн хүүхдүүд, зузаан зузаан шастир түүхийн номоос хуучин монгол, феодлын монголыг олж, үзээд нүдээ томруулан гайхах юм. Аргагүй ээ! Хүүхдүүд минь та нар зовлон гамшиг амсаагүй билээ. Өвгөн аав шигээ өглөө үдэш, өдөр шөнөгүй зарагдаж, загнуулж, түүнийхээ «шанд» хоёр хонгоныхоо махыг нөжиртөл банздуулж, хоёр хацрынхаа арьсыг тулам болтол шаахайдуулж, мүглэнд цоожлуулж, хумсандаа хулс шаалгаж, улайссан төмөр «Морь» унаж яваагүй явах нь байтугай хараа ч үгүй, харах нь байтугай ийм аймшигт зүйл сонсоо ч үгүй билээ. Аргагүй ээ! Хүүхдүүд минь та нар! Эмгэн ээж шигээ баян айлын, башир ноёны боолын боол болж босгоны шороог арилгаж түүнийхээ «шанд» аав ээжтэйгээ, ахан дүүстэйгээ, амраг нөхөртэйгөө уулзах учрах эрхгүй, угийн доорд гэгдэж, үс нь урт боловч ухаан нь богино гэгдэж, эрдэм номгүй, эрх чөлөөгүй дарлуулж жанчуулж яваагүй, явах нь байтугай хараагүй, харах нь байтугай сонсоогүй билээ. Зовлонгийн далайд ууссан зон олон маань өвлийн шөнийн уртад өөхөн дэнгийн гэрэлд хүсэл мөрөөдлөө илэрхийлсэн үлгэр туульс өгүүлдэг байлаа. Үнэндээ ч тэр нь хий хоосон үзэгдэл байлаа. Мөрөөдөл байлаа. Борвиороо бор эсгий, шагайгаараа шар эсгий цухуйлгасан нусгай бор хүү, хамуутай бор даага унаж, хамгийг залгигч ерэн таван толгойтой егэр хар мангасынд очоод уулыг тал болтол, талыг там болтол ноцолдож байна. Тэгээд далан дээрээс нь барьж , далан гурав, гуяны дээрээс нь барьж гучин гурав эргүүлж унагаад ерэн таван толгойг нь ээлж дараагаар цавчихад түрүүчийн цавчигдсан толгой дахин ургаад байхаар нь нэг мөсөн бүх толгойг нь тас цавчиж дайснаа дарна. Харцын хүү дайснаа дарсан хойно дархан цол олж, л өшөөтнөө дарсан хойно өргөн цол олж хундага тавилгүй архи ууж хутга тавилгүй мах идэж ард нийтээр амар сайхан жаргав гэнэ. Тэр үлгэр тэгээд үнэн болсон юм. 

	Мөрөөдөл тэгээд мөдхөн биелсэн юм. Ташаандаа сэлэм зүүсэн, тархиндаа боловсрол шингээсэн цовоо бор хүү, ухаа хонгор морио унаад харьшгүй шантаршгүй баатар партизан цэргээ дагуулж, хагацашгүй салшгүй анд зөвлөлт улаан цэрэгтэй хүчин хамсаж хар, шар феодал, харийн шунахай худалдаачидтай тэмцэлдэв. Тэгээд дотоодын хар шар феодал, гадаадын шунахай худалдаачдыг эх орноосоо тонилгож тусгаар тогтносон Бүгд Найрамдах Монгол Ард Улсаа ертөнцөд тунхаглав.

	Харцын хүү, Дамдины хүү дайснаа дарсан хойно дархан цол оллоо. Өшөөтнөө дарсан хойно өргөн цол оллоо. Ард нийтээр амар түвшин жаргах сайхан цагийн босго алхаж орлоо. Харц ард хар гэртээ «Хаан» боллоо. Бор гэртээ «Богд» боллоо.

	 

	Хүүхэд бүхэн      

	Номын үсгийг

	Нүдэлдэг боллоо.

	Хүн бүхэн      

	Намын үгийг

	Уншдаг боллоо.      

	 

	Тусгаар тогтносон дархан бат эх орон руу маань өвгөрсөн өмхөрсөн империализм дайрсан юм. Давшилсан юм. Тэгэхээр нь

	Ленин багш, зөвлөлт улс хорин нэгэн онд тусалсан шигээ тусалж, империалистүүдийн довтолгоог тууштай няцаалаа. Монгол-Зөвлөлтийн ард түмний ахан дүүгийн ган бат найрамдал өдрөөс өдөрт улам л нягтран зүү орох зайгүй боллоо.

	 

	Монгол улс тусгаар тогтнолоо.

	Монгол улс тууштай хөгжлөө

	Монгол улс эв найрамдлын орон боллоо

	Монгол улс энх тайвны эгнээнд жагслаа.

	 

	Жалгын нэг байсан сүм хийдийн оронд шинэ цагийн хот суурин цэцэглэж, үйлдвэр уурхай цогцлон бослоо.

	Хуучин богдын хүрээний модон дуган, яйжгай хашаа, замбараагүй зах зээлийн дүр байдал зөвхөн зураач марзан Шаравын зурсан зурагт л үлджээ. Хан уулын ар, хатан Туулын хөвөө сэрүүн Сэлбийн дэнж, хүн чулууны хонхорт улс монголын зүрх Улаанбаатар хот хаяа тэлэн цэцэглэж ирлээ.

	Хэдхэн жилийн өмнө атар зэлүүд байсан нутагт Монгол, Зөвлөлт, Чехословак, Польш социалист орнуудын 3 ахан дүүгийн хамтын ажиллагаа, интернационалч найрамдлын бэлэг тэмдэг болсон найрамдлын Дархан хот, Шарын голын нүүрсний ил уурхай байгуулагдаж байна. Дархан-Шарын гол, Дархан-Сүхбаатарын хооронд өндөр хүчдэлийн шугам эрин үеийнхээ өнгийг илтгэн ургах нарнаа солонгорон гялалзана.

	БНМАУ-ыг ойрын ирээдүйд аж үйлдвэр-хөдөө аж ахуйн орон болгох жанжин шугамыг МАХН-ын XV их хурлаар баталсан намын шинэ программд яруу тод тодорхойллоо. Энэ нь шинжлэх ухааны үндэстэй бодит бололцоо бүхий заавал биелэх тодорхойлолт билээ. Одоогоос гурав дөрөвхөн жилийн дараа буюу 1970 он гэхэд БНМАУ улс аж үйлдвэр хөдөө аж ахуйн орон болчихсон байхыг та бид үзнэ. Улс орноо үйлдвэржүүлсний ачаар одоо улс ардын аж ахуйд аж үйлдвэрийн эзлэх байр суурь 50 гаруй хувьд хүрээд байна. 

	Энэ бол манай ард түмэн социализмын материал-техникийн бааз байгуулах талаар их ялалт хийснийг аяндаа харуулж байна.

	Баяд ноёдын нутагшиж байсан, баян сүрэг нь бэлчиж байсан аль шимтэй сортой нутагт ардын мал, нэгдлийн мал, сангийн аж ахуйн мал сүрэг тархан бэлчиж малчин хүн дуулж явнам. Малчин түмэн магнай тэнүүн, мал сүрэг өөдрөг өрнүүн байна. Мал өсгөх таван жилийн төлөвлөгөөг 104 хувиар биелүүлж 23,8 сая толгой малтай боллоо.      

	«Байгалийн сайхан зэрэглээнд 

	Баян нэгдэл тодорно» гээд цээл сайхан дуу хадаж байна.

	Мал аж ахуйн бүтээгдэхүүнийг гол үйлдвэрлэгч, бэлтгэн нийлүүлэгч нь одоо хөдөө аж ахуйн нэгдэл боллоо. Нэгдлийн нийгмийн мал улсын бүх малын 77 хувь нь болж байна. Уудам орны маань тариалангийн талбайн гуравны нэг нь хөдөө аж ахуйн нэгдлийнх байна.

	Өнөөдөр хүн бүхэн өнгө тансгийг өмсөн гоёж гоодоод, хөөр баяртай алхаж явнам. Булбарай хөөрхөн үрс ээж аавдаа эрхэлж, шулганаж, ээж аав нь хонгорхон үрсээ энхрийлж, өхөөрдөж явнам. Хүн ард маань, хүүхэд багачууд маань жаргалтай байна. Баяртай байна. Өнөөдөр амгалан энхийн цэгээн тагтаа хөх тэнгэрт жигүүрээ дэлэн өндөр авахад жигүүртэн тэр шувуухайн адил монгол хүн суман цагаан хөлгийн жигүүр дэлгэж, амгалан тэнгэртээ өндөр аван эх монгол орныхоо дөрвөн зүг, найман зохист аялан сайн сайхнаа нүдээрээ үзэж баясаж бахархаж явнам. Тэнгэрийн мандлаас тэр онгоцноос харахад өлгий сайхан орон маань наран саран мандсан навч саян дэлгэрсэн үлгэр туульсын диваажингаас үлэмж яруу харагднам.

	Өнөөдөр Бүгд Найрамдах Монгол Ард Улс замбуулин тивийн гучин гурван улстай дипломат харилцаатай агаад хорь гаруй оронтой худалдааны харилцаатай эвсэг дотно байна.

	Бүгд Найрамдах Монгол Ард Улс, социалист орнуудын найрамдал хамтын ажиллагааны дээд зарчим болсон Эдийн Засгийн Харилцан Туслах Зөвлөлд элсэн орсон нь ахан дүү социалист орнуудтай эх орныхоо зүйл бүрийн хамтын ажиллагааг цаашид хөгжүүлэхэд шинэ дардан зам боллоо.

	Өнөөдөр Бүгд Найрамдах Монгол Ард Улсыг нэгдсэн үндэстний байгууллагад хууль ёсныхоо байр суурь эзэлснийг тэрчлэн төр улсын маань алтан соёмбот, улаан хөх улаан өнгөт далбаа Нью-Йоркийн тэнгэрт сүрлэг намирч байна.

	 

	«Монгол гэдэг нэгэн нэр

	Ертөнцийн чихнээ дуурсгалтай

	Монголын төлөө гэдэг санаа

	Бидний зүрхэнд уяатай» байна.

	 

	Улс монгол орон минь дөрөөн дээрээ дөчин таван жил жийж, ухаа хонгорын жолоо таталгүй ургах наран зүг, угтах эв хамтын зүг довтолж ирлээ. Наран гэрэлт нам маань сайхан монгол орноо дөчин таван жил ургах наран зүг, угтах эв хамтын зүг жолоодон залж ирлээ.

	Марксист-Ленинист манлай намынхаа удирдлагаар мандан гийх Эв хамт нийгэмд та бид «амьдрах ажиллах цаг мөч ойртон айсуй!»

	 


ГУРАВДУГААР ХЭСЭГ



	




	ХӨДӨӨ НУТАГТ ШИНЭЛЭВ

	 

	Зургиймаа нутгийн нэг хүнтэй зам нийлж «Хадан Тайхарын домгийг» яриулсаар нэгдэлчдийн баярын урд орой Архангай аймгийн Чулуут сумын «Шинэ амьдрал» нэгдлийн үхэрчин Ядамсүрэн гуайнхад ирсэн билээ. Энэ хот айл их хөл хөгжөөнтэй байлаа. Хүүхдүүд цагаалгын будаа таваг саваар зөөж айлынхандаа түгээнэ. Айл бүр тарган хонины ууц, дал дөрвөн өндөр, хонго шаант сээр тэргүүтнийг чанаж том тавагт журамлан тавьжээ.

	Ядамсүрэн гуай, үхэр малаа янзалчхаад орж ирж гараа угааж, хурган дотортой дээл, булган малгайгаа өмсөөд хоймортоо завилан суулаа.

	Авгай нь малгайгаа духдуулж битүүлгийн ууц, банш, цагаалга тэргүүтнээ Ядамсүрэн гуайн өмнөх ширээн дээр тавив. Ядамсүрэн гуай ууц таллаж хүн тус бүрд түгээгээд:

	— За хүүхэд битүүрээд бай! Мах, бууз, цагаалга зооглоцгоо! Айраг ууцгаа гэв. Айл бүр ингэж битүүрлээ. Дараа нь хот айлын хүүхдүүд цугларч шагайгаар «алаг мэлхий» дөрвөн зүг харуулан засаж «морь уралдуулж», «шагай шүүрч», «Бөгцөг харваж», «шагай таалцаж», «Дөрвөн бэрх» хаяж шөнө орой болтол наадлаа.

	Хөгшчүүл уусан айраг, сархдандаа ам халж

	 

	Эрдэнийн зүйлээр бөөлжөөд байдаг

	Эрүү цагаан хулгана нэгэн жил 

	 

	гэж дуулна. Зарим нь үлгэр туульс хүүрнэж, зэнд, хөзөр тоглоно.

	Ийнхүү орой болсон хойно унтацгаав. Өглөө нь эрт босож үхэр малаа бэлчээж тугал, бяруундаа тэжээлийг нь өгчхөөд шинэлж эхлэв.

	Энэ хотод хамгийн өндөр настнаа хүндэлж, Ядамсүрэн гуайнд эхэлж шинэлэв. Ах дүү, айлынхан нь Ядамсүрэн гуайд алд вандан хадаг сунган золгоно. Нас сүүдэр хэд хүрч явна вэ? Даага далантай бяруу булчинтай сайхан өвөлжив үү? гэж ярилцана. Хүмүүс золгохдоо залуу нь настныхаа гарын доороос тосож золгож байхыг Зургиймаа хараад «Энэ ямар учиртай юм бэ?» гэж нэгнээс нь асуухад «Настнаа хүндэлж байгаа юм?» гэлээ. Идээ будаа идэцгээх зуураа Ядамсүрэн гуайг үхрийнхээ үүлдрийг хэрхэн сайжруулсан тухай ярьж өгнө үү? гэж Зургиймаа сэтгүүлч хүсэв.

	— Ах нь нутгийн сарлаг хайнагийн үнээг Алтау үүлдрийн бухаар хээлтүүлж сарлаг Алтаугийн 1, 2 дугаар үеийн эрлийз гаргаад байна. Одоо 8 дахь жилдээ орж явна. Нэгдүгээр үеийн эрлийз гунжин үнээ саалийн хугацаанд дунджаар 1200 литр сүү өгч байна. Ер нь эрлийз үхрийн сааль сүү, амьдын жин нь нутгийн сарлаг үхрээс давуу болсон. Таван сартай тугал 102 кг, 3 настай бух 540 кг амьдын жинтэй байгаа даа. Буурал ах нь өөрийн чадлаар л зүтгэж явна. Ай даа дүү минь эх орон ард түмэндээ зөв санаж явбал хэрэг үйлс хэзээд бүтнэ гэлээ.

	Тэд бүгдээрээ нэгдэлчдийн баярт зориулж бэлтгэсэн жүжиг үзэж, морь уралдах, бөх барилдахыг сонирхохоор нэгдлийн төв рүү мордлоо. Зургиймаа дөрвөн нөхөдтэйгөө энд уулзаж, бүгдээрээ нэгдэлчдийн баярыг нэгэн адил зугаатай сайхан өнгөрөөв.

	Манай хөдөө, нутаг, нэгдэлч түмний маань аж амьдрал дэгжин дээшилж, соёлч сайхан болж буйг тэд нүдээр үзлээ.

	 


ЭРЖ ХАЙХЫН ЕРТӨНЦӨД ЖУУЛЧИЛСАН НЬ

	 

	«Эрлийг сургаар

	Эрдмийг хичээлээр» 

	(Ардын зүйр үг)

	 

	Эрээд олддоггүй эрдэнийг олсон, сураад олддоггүй сувдыг олсон нүүртээ галтай, нүдэндээ цогтой тугалчин бор хүүтэй, Хайгуулчхүү уулзаж гэнээ. Тэр хүү гадаад далайг гаталж газрын холыг туулж уулзсан бүгдээс асууж, учирсан бүхнээс сурагласаар яваад ерэн таван толгойтой егэр хар мангасын гарт байсан морин толгойн чинээ молор эрдэнийн сургийг гаргажээ.

	Харц бүгдийг тэтгэж, хаад ноёдыг гутаах увдист чадал шингэсэн энэхүү эрдэнийг авах гэж тугалчин бор хүү сайх мангастай уулыг тал болтол, талыг там болтол ноцолдон байж дийлээд авч яваа нь энэ ажээ.

	Молор эрдэнийг эрж олжээ, ингэж олжээ. Тэгээд Хайгуулчхүү цааш явж байтал эрлэг тамын орноос эхийгээ олж аваад явж буй Гэсэр баатар дайралдлаа. Дайлаар явах хойгуур нь эхийг нь «эрлэг номин хаан» аваачаад нуучихжээ. Гэсэр хаан эхийгээ хүний гэрэлт ертөнцөөр эрээд эрээд олсонгүй ээ. Хөх тэнгэрийн орноор хайгаад хайгаад харагдсангүй ээ.

	«Эрлэг тамын орноор» сурсаар сурагласаар яваад сургийг нь гаргаж аваад эрлэг номин хааны хар толгойг бабартал, хавсан махыг нь үйртэл ерэн есөн салаа бялуугаараа цохин байж дараад эхийгээ гаргаж аваад яваа нь энэ ажээ.

	Гэсэр баатар хайрт эхээ хайж олжээ. Халуун сэтгэлээсээ зүтгэж олжээ.

	Хайгуулчхүү бас л цааш явж байтал эрх чөлөөний эрэлд мордсон эрэлхэг жанжин Сүхтэй учирлаа. «Эрч чөлөөг эрж олно. Тэмцэж олно. Их Ленинийг дуурайж олно. Ихэс ноёдыг устгаж олно» гэж өндөр дуугаар жанжин маань хэлээд ухаа хонгор мориндоо ташуур өгөөд ухасхийхэд хойноос нь мянга мянган хүлэгтнүүд ган сэлмээ далайж, уухай хашхиран суран жолоо сунгажээ. Эрх чөлөөг эрж олжээ. Тэмцэж олжээ.

	Хайгуулчхүү явсаар л байв.

	Хөхөөн дуунаар авуул хайртай хүлэг морио гүйлгээд хойноос нь хос морьтой холын эрэлд мордож айл байвал буун сурагласаар, адуу харагдвал очин хайсаар арван хэдэн өртөөний чандаас алдсан морио олсон малчин залуутай уулзан хүүрнэлджээ.

	Хурдан хүлгээ сурч олжээ. Суудал тухлалгүй явж олжээ.

	 

	Эрсээр яваад эрдэнийг олсон

	Эрсээр яваад эхийгээ олсон

	Эрсээр яваад эрх чөлөөг олсон

	Эрсээр яваад эр морио олсон 

	 

	хайгуулчин хүмүүстэй Хайгуулчхүү ингэж учирсан юм байх. Хайгуулын сайханд тэгээд тэр биширсэн юм байжээ.

	— Хайгуулчхүү босооч гэж Оточмаа охин дуудлаа. Алгуур тэр нүдээ нээтэл эртээрийн уулзаад хайгуулын тухай сонирхолтой сайхан яриа хөөрч, сургаалтай нандин үгээ захисан хашир хайгуулчин ах нүдэнд нь харагдах шиг болов.

	Хайран зүүд ингээд төгсөвч хайгуулч ахын аминчлан захисан «Эрвэл эрдэнэ олдоно. Сурвал сувд олдоно» гэсэн сургаалтай нандин үг тов тодхон байлаа. Хайгуулчхүү босоод амтат зүүднийхээ тухай анд нөхдөдөө ярихад цаадуул нь «Яасан сайхан зүүд вэ? Ёстой л хайгуулч хүний зүүд байна даа» гэлцэв. «Манай Хайгуулчхүү эртээрийн хайгуулчин ахтай ярьж хөөрч байснаа санасаар яваад л зүүдэлж дээ» хэмээн Оточмаа охин нэмж өгүүлэв. Хайж олохыг совиндоо саяын энэ зүүд аялагч таван хүүхдийн маань «эрье, сурвалжилъя хайя» гэсэн сэтгэл санаанд улам хүчтэй жигүүр ургуулав.

	 


УРАН ГАРТ ӨВӨГ ДЭЭДЭС

	 

	Зохиолчхүү урлагт учиргүй дуртай болохоороо хаа явсан газраасаа сонин гайхамшигт урлагийн бүтээл олж түүнийхээ тухай бахдан бичсэн нь олонтой. Завхан нутгаар аялж явахдаа Зохиолчхүүгийн олж тэмдэглэсэн зүйлээс энд өгүүлье.

	Монгол эх орон минь мөн ч олон зуун жилийн урлаг соёлын их өв уламжлалтай юмаа гэж Зохиолчхүү тэмдэглэлээ эхэлжээ. Та нар бодолдоо. Манай эриний өмнөх нэгдүгээр зууны үед монголын нутаг дэвсгэр дээр амьдарч байсан монгол угсааны хүннү аймгийнхны урлан бүтээсэн тэмээн шувууны дүрс бүхий гоёмсог эдлэл Завхан аймгийн орон нутгийг судлах кабинетад байхыг олж үзжээ. Мөн одоогоос хоёр зуун жилийн тэртээ уран Аюурзана гэдэг хүний нимгэн төмрөөр урласан «Хангарьд» шувууны зохиомол дүрсийг бас тэнд үзсэн байна.

	— «Хангарди» гэдэг шувуу энэ зургаан тивд байдаг юм уу? гэж юу л бол асууж лавлах дуртай Зургиймаа охиныг асуухад:

	— Ерөөсөө байхгүй ээ. «Хангарди» гэдэг бол үлгэр домгийн зохиомол шувуу шүү дээ. Манай монголчууд «Хангарди» гэж үлгэр туульстаа их хүчтэй, аварга том шувуу болгон ярилцдаг. Тэр ч байтугай, эрийн гурван наадмын манлай хүчит бөхийн дэвэлтийг «Хангардийн дэвэлтээр дүүлэн гарах» гэхчлэн магтан хэлэлцдэг хэмээн Түүхчхүү их л мэдэмгий хариулж байлаа.

	— Энэ хүү их зүйтэй ярьж байна «Хангарди» гэдэг шувуу хаа ч байхгүй юм гэнэ лээ гэж орон нутгийг судлах кабинетын эрхлэгч таашаагаад цааш өгүүлэв.

	— Харин уран Аюурзаны зохион урласан «Хангарди» шувууны дүрсийг лам нар овоо тахилгын гол шүтээн болгон олон зуун жил ашиглаж байжээ. Эдүгээ манай аймгийн Отгон, Шүлүүстэй сумын нутагт «Гарьдын овоо» гэж сүрлэг овоо байдаг нь үүний тод барим байх. Ардын хувьсгалын өмнө уран гарт, билигт түмний маань урласан бүтээл сэлт тийнхүү шашин шүтлэгт ашиглагдан ард түмнийг мунхруулах багаж зэвсэг болж байсан юм.даа. Хувьсгал шамдсан өдрөөс авьяас билигт хүмүүсийн маань урласан бүтээл сэлт ард түмнийхээ гар дээр тавигддаг болсон. Ард түмэн бүтээлийг нь үнэлэн цэгнэж, үнэнхүү гайхамшигт зүйлийг магтах мандуулдаг ч боллоо. Одоо манай энд нэрд гарсан нэг өвгөн дархан бий. Хүүхдүүд та нар тэр дархантай уулзмаар юм гэв.

	Зохиолчхүү тэр дархан өвгөнтэй уулзжээ. Хуягт сумын харьяат далан долоон настай өвгөн Цэнджав гэдэг байв. Насан дээр гарсан ч авьяас билэг нь орь залуугаараа гялалзаж буй энэ өвгөн аймгийнхаа дөчин жилийн ойд зориулж ариун сайхан билиг дэмбэрэл өвөрлөсөн алтан сарнай цэцэг урлаад тайлбарыг нь ийн бичсэнийг Зохиолчхүү яг тэр чигээр нь хуулан авав.

	«Тэгш дөрвөн хөлт ширээ бол

	«Төр улсын минь бат суурийг төлөөлнөм үү.

	«Дээр нь мандсан нар бол

	«Эв хамтын нийгэм оршмуй.

	«Эв хамтын нийгэм өөд дүүлэн нисэгч онгоц бол

	«Манай хөгжлийн хурд амой.

	«Цэцэг бүхнээс дэлгэрсэн номын үсэг бол «Соёлт миний орны царай мөн» хэмээн шүлэглэсэн байна.

	Зохиолчхүүд далан долоон настай дархан өвгөний уран авьяас хурц билиг ихэд таалагдсан ажээ. Тэгээд

	 

	«Ясны үнэн авьяас      

	Насны халуун эрч бусаа

	Төрөлхийн оюун билиг

	Өтлөхийн адил өгөрших бусаа»

	 

	хэмээсэн шүлгийн бадаг холбожээ. Дархан өвгөн, Зохиолчхүүд орон нутгийнхаа нэр цуутай олон урчуудын тухай бахдан өгүүлсний нэг нь арвайн чинээхэн «Амьд» арслан урласан уран Монхор хэмээх хүн бөлгөө. Одоогийн Жавхлант сум, хуучны Дуутын хүрээний нэгэн томоохон ламд арав гаруйхан настай бяцхан хүү Монхорыг эцэг нь шавь оруулжээ.

	Монхор хүү хар багаасаа элдэв төрлийн амьтны дүрс сийлэх, зурах дуртай, аливаа зүйлийн учир утгыг тунгаан боддог ухаан сэргэлэн хүү байсан агаад сийлсэн, зурсан зүйлээ багш ламдаа үргэлж үзүүлдэг байв. Монхорын багш лам бол Дуутын хүрээний нэртэй бурхай зураач билээ. Тэрбээр шавийнхаа хэзээд тодрох ур чадал, ухаан билигт хорсон атаархаж «Надаас илүүтэй уран удган хүн гарчихвал миний нэр сүр буурч магад» хэмээн бодоод Монхорыг хорлох нэгэн арга олжээ.

	Багш нь ууртай хэрцгий догшин дуугаар

	— Монхор чи энэ арвайгаар амьд арслан хий! Тав хоногийн дотор хийнэ шүү. Хэрэв хийж чадахгүй бол арван хурууг чинь нугачиж, арьс махыг чинь тасдана, мэдэв үү хө! гэхэд

	Монхор

	— Жа! багшаа! гэж уриалган хэлээд арвайг авав «Тэнэг хар толгой жа гэнэ шүү. Арван хурууг чинь нэг мөлжье» гэж лам бодно. Хүү нарийн зүүгээр сийлбэрийн хутга хийгээд арвайгаар арслан сийлсэн нь үнэхээр адил болжээ. «Одоо хэрхэн амьтай болгох вэ» гэж хүү бодов. Тэгээд дорхноо нэг арга олжээ.

	— Багшаа!

	— За юу гээв

	— Арвайгаар чинь арслан хийчихлээ. Төмөр тор байхгүй яана даа.

	— Тороор яах гэж

	— Арслан болохоороо жижигдэхгүй айхавтар догшин ууртай юм. Торонд хийхгүй бол хүн рүү дайрах гээд байна.

	— Үгүй ээ хө чи юу яриад байна.

	— Яагаа вэ дээ. Энэ арвайгаар хийсэн амьд арслан маань гээд Монхор, багшийнхаа өмнөх ширээн дээр арвайн арслангаа тавихад тэр нь багшийн нь өөдөөс явав.

	— Энэ чинь амьтай юм уу? Наадахыгаа ав цааш нь гээд багш нь босож зугтав.

	— Амьтайгаар барах уу. Та амьд арслан хийгээрэй гэсэн шүү дээ гэж шавийгаа өгүүлэхэд

	— Ээ базарваань. Шавь минь чи амилсан бурхан байсан юм уу. Хөгшин толгой мэдсэнгүй. Хувраг намайг өршөөж хайрла! хэмээн лам үүдэндээ сөхрөөд наманчлан мөргөж байсан гэдэг. Монхор хүү, арвайн арсланг хөндийлж хорхой хийгээд явуулсан нь тэр билээ. Ухаан бодол авьяас билгээрээ атаархуу ламыг хэдэнтээ давсан тэр хүү эдүгээ насан дээр гартлаа амьдран, гайхамшигт уран сийлбэрээ үйлдсээр саяхан өөд болсон бөлгөө.

	 


УЛС МОНГОЛЫН ЗҮРХ

	 

	Манай таван аялагч хөдөө нутгийн түмэн сайхныг бахдан зузаан зузаан тэмдэглэл хөтөлсөөр алтан намрын нэг сайхан өдөр улс монголын зүрх Улаанбаатар хотод орж ирлээ. Сонгино хайрхны хөтөл дээр гарч ирүүт Зохиолчхүү:

	— Нийслэл хотоо харцгаа та минь. Улаанбаатарынхаа тухай дууг дуулцгаая. Аль вэ? Зургиймаа чи эхлээч! гэж их л дэврүүн сэтгэлээр хэлэхэд нөхөд нь Улаанбаатарын тухай дуу их олон бий. Алийг нь дуулах вэ? гэв.

	— Аль дуртайгаа дуул! гэснээ

	 

	Намуухан шөнө 

	Түг түмэн зулаа асааж... 

	 

	гээд өөрөө эхлэн дуулахад нөхөд нь түрлэг өргөн, цуурайтуулав.

	— Засмал замаар жирийлгэж яваа газ 69 машины цонхоор төрөлх хотоо бахдан ажиглаж явсан Хайгуулчхүү «Ай даа, манай Улаанбаатар ч Хан уулын ар хормой, тунгалаг Туулын хөвөө, сэрүүн Сэлбийн дэнж, Хүн чулууны хонхорт өөрөөр хэлбэл дөрвөн уулын дунд хаяа тэлэн цэцэглэж байна даа. Надад даанч сайхан үг олдохгүй юм. Би зохиолч байсан бол ч...» гэхэд:

	— Манай зохиолч нар Улаанбаатарынхаа тухай олон сайхан шүлэг зохиол бүтээсэн. Та бидний дуулж яваа дуунуудыг хэн зохиосон байх вэ? гэж Зохиолчхүү эгдүүтэй өгүүлэв.

	— Уучлаарай би зохиолч нарыг зохиол бичсэнгүй гээгүй. Харин би зохиолч байсан бол мөн ч олон юм бичнэ дээ гэж хэлэх гэсэн юм шүү гээд Хайгуулчхүү нухацтай инээв.

	— Та хоёрын маргалдах ч гайгүй. Түүхчхүүгээр урьд хаана юу байсан одоо тэнд юу босож байгаа болон ер нь Улаанбаатарынхаа түүхээс яриулмаар байна хэмээн Зургиймаа сэтгүүлчийг өгүүлэхэд бүгд дуртай зөвшөөрөв. Түүхчхүү «Би тэр болгоныг сайн мэдэхгүй байна. Гэсэн ч яах вэ гээд намуухан ярьж эхлэв.

	— Улаанбаатар маань 326 жилийн намтар баян түүхтэй хот шүү дээ. 1639 он буюу Шаргачин туулай жил Ширээт цагаан нуур гэдэг газар асар майхан, эсгий гэр барьж өргөө нэртэй үүссэн юм гэнэ лээ. Үүсэх болсон шалтгаан нь бол халхын Түшээт хаан Гомбодорж монгол орны улс төрийн ноёрхлыг гартаа авах арга зам эрж, түүндээ шарын шашныг хүчтэй зэвсгээ болгохыг зорьжээ. Тэгээд 1639 онд хүү Занабазарыгаа таван настай байхад халхын зарим хаадын тусламжтай ширээнд өргөмжлөн Гэгээн цол өгчээ. Ингэж хүүгээ монголын шарын шашны тэргүүн болгож Ширээ цагаан нуурт өргөө байгуулан суулгасан байна. Тэгж өргөө үүссэн юм байна. Түүнээсээ хойш 9 удаа нүүдэллэн хамгийн сүүлчийн нүүдлээ 1855 онд хийж энэ газар суурьшсан юм гэдэг. Үүссэнээсээ хойш Шарын шашны төв болж «Их хүрээ» «Нийслэл хүрээ» гэдэг нэрхэн төдийг сольсоор бүдүүлэг нэгэн хот нойрмоглож байжээ.

	Ардын хувьсгалын партизан цэргийн тавьсан үхэр бууны нүргээнд, нийслэл хүрээ аргагүй нэг сэрджээ. 1924 онд БНМАУ-ын анхдугаар үндсэн хуулиар нийслэл хүрээг БНМАУ-ын нийслэл хот болгосон. Нэрийг нь сольсон юм. Дорно дахинд хувьсгалын оч галыг дэлгэрүүлэхийн бэлгэ тэмдэг болгон Улаанбаатар хот гэж нэрлэсэн юм байх гээд хоёр талаараа жирэлзэн өнгөрч буй орон сууцын олон барилгыг зааж:

	— Дөч, тавин мянгатын орон сууцын барилгын энэ хавьд өнгөрсөн зууны эцсээр ядуу харчуулын урц овоохой хөглөрч, өлбөрч үхэгсдийн дуу гонгинож байсан юм гэнэ лээ. За энэ «Улсын их дэлгүүр»-ийн долоон давхар байшин сүндэрлэж байгаа газар чинь «Усны гудамжийн» эх юм шүү дээ гэхэд:

	— Ёстой л «Усны гудамж» нэрдээ зохицсон ус, шавар шавхай нь мэлтийсэн тахир мухир гудамж саяхан болтол байсныг би сайн мэдэж байна гэж Оточмаа өгүүлэв. Аялагчид маань төв засмалаар хойш эргэж Лениний нэрэмжит монголын пионерын ордныг чиглэв.

	Жанжин Сүхийн хөшөө ургах нарны зүг жолоо залж уулын орой дээрээс ухаа хонгороороо дүүлэх адил харагдана. Төр улсын маань буурал ордон дээр төвшин энхийн соёмбот төрийн минь далбад намуухан салхинаа амгалан дэрвэнэ. Монголын пионерын ордны үүдэнд түм буман хүүхэд алаг цэцгийн дэлбээ лугаа адил үелзэн байлаа. Түүхчхүү:

	— Энэ сайхан орд харш сүндэрлэж, энэ олон жаргалтай үрс бужигнан наадаж байгаа газар хувьсгалын өмнө өдий төдий хүрд суварга эгнэж «Хүрдний хүүхэд» орилон чарлаж байсан юм.Шарын шашны мухар сүсгээр ард түмний үр хүүхдийг мунхруулж байсан Өрлүүд аймгийн модон дуган навтайж байсан тэр буурин дээр одоо улсын их сургуулийн хичээлийн шинэхэн барилга сүндэрлэж байгаа. Туул голын хөвөөн дэх Богдын гурван сүм, шувуу хооллох өндөр мод ёрдойж байсан тэр газар орчин үеийн техник төхөөрөмжөөр тоноглогдсон аварга том үйлдвэр-аж үйлдвэрийн комбинатын яндангийн дуу хүнгэнэж байна.

	Богдын хүрээнд баян хоосны ялгаа газар тэнгэр шиг зөрүүтэй байжээ. Ганц жишээ хэлэхэд Богд хааны өргөмөл хүү Ламьяа бяцхан жууз тэрэг хос улаан сэрхэд хөллөөд ногоон сүмийнхээ дэргэд наадаж байхад ядуусын үр хүүхэд хүрдэн дотор хаягдаад өлбөрч үхэж байсан байна. За тэгээд алийг хэлж барах уу. Бүгдээрээ Зайсан толгой дээр гараад Улаанбаатараа харъя ёстой л үлгэрт гардаг гандарьсын балгас гэгч энэ байна гэж бодогдоно доо хэмээн Түүхчхүүг өгүүлэхэд нөхөд нь манай Түүхчхүүгийн «булуу халж байна» Ха ха ха, хэ хэ хэ гэж бахдан инээлдэв.

	— Хөөе нөхдөө! Гадаадын сэтгүүлч зохиолч, жуулчид манай Улаанбаатарт ирээд ямар сэтгэгдэлтэй буцаж байгааг би ганц хоёрхон жишээгээр хэлж өгөх үү? гэж Зургиймаа сэтгүүлчийг хэлэхэд нөхөд нь зөвшөөрөв. Зургиймаа сэтгүүлч тэмдэглэлийн дэвтрээ гаргаад

	— Японы нэрт романист (зохиолч) Серу Мурамоцу «Бид Улаанбаатарт 3 хоног зочиллоо. Энэ хотод бид «мянга нэгэн шөнийн үлгэр»-ээс илүүтэй сайхан юм харж үзлээ. Урьдын цагт мод ургамлаар ховор байсан цөл газарт өргөн талбайнуудтай орчин үеийн хот сүндэрлэн боссоныг харлаа... Улаанбаатарт очсоноороо бид 700 жилийн хоцрогдмол байдлын дараа монгол үндэстэн долгилсон шинэ хөгжилд орж цэцэглэж байгааг нь сайн мэдэж авлаа» гэсэн байна.

	За тэгээд манай Улаанбаатарыг «Азийн цагаан дагина» ч гэх шиг, улс монголын зүрх-Улаанбаатар хот ч шиг янз янзаар магтаж бичсэн байдаг юм. Харийн ноёд одоо л нэг ямар хот, улс болохыг мэдэж байгаа биз дээ хэмээн Зургиймаа ярив.

	Тиймээ, манай нийслэл өдрөөс өдөрт өөр болж өнгөжин гялалзаж байна. Тав зургаахан жилийн дараа гэхэд Барилга байгуулалтын найман том район, үйлдвэр агуулахын гурван том район, орон сууцын 19 хорооллоор байрлан тохижих болно. Автобус найман чиглэлд троллейбус гурван чиглэлд үйлчилнэ.

	— Ямар гоё вэ? Троллейбус үйлчлэх... гэж Оточмааг дуу алдахад

	— Тэр юу ч биш. Амгаланбаатар-Толгойтын хооронд хүн тээврийн галт тэрэг хурдална гээч.

	— Нээрээ юу?

	— Юу боллоо гэж худал ярих вэ? дээ.

	— Тэгээд      

	— Тэгээд үү? Тэр болгоныг яаж ярих вэ дээ

	— Ярь л даа!

	— Ухаандаа л хотын маань хойд зах, Тасган овоо, Маахуур толгой битүү их ойтой болно.

	Нэг хүнд оногдож байгаа орон сууцын талбай одоогийнхоос 5 дахин нэмэгдэнэ. Өөрөөр хэлбэл арван таван кв метр болж нэмэгдэнэ гэсэн үг. Ийм сайхан орд харш мод цэцэрлэг, толь шиг сайхан засмал зам, цэлийсэн өргөн цэх гудамж тэргүүтнийг манай ажилч түмэн, хүч хөдөлмөрөөрөө нийслэлээ гэх халуун сэтгэл зүрхээрээ бүтээж байна. Цаашид ч бүтээх болно гэж Түүхчхүү ярилаа. Тэд «Баян гол» зочид буудлыг чиглэн давхив. Зургиймаа сэтгүүлч олон сайхан зураг авчээ.

	 


НЭГЭН ОЙН БАЯРЫН СУРВАЛЖИЛГА

	 

	Манай хувьсгалт хэвлэл дөчин таван нас хүрэв. Энэ ойг уншигч түмэн баяр баясгалантай тэмдэглэв. Аялагч хүүхдүүд маань ч баярын бүх ажиллагаанд оролцож их зүйлийг үзэж сонслоо. Нэгэн мянга есөн зуун жаран таван оны арван нэгдүгээр сарын аравны өдөр монголын хувьсгалт хэвлэлийн 45 жилийн ой «хүмүүжил жигшил» сэтгүүлийн 30 жилийн ойд зориулсан үзэсгэлэн, үзэсгэлэн чимэглэлийн төв танхимд нээгдэв. Үзэсгэлэнг монголын сэтгүүлчдийн холбооны дарга. «Үнэн» сонины ерөнхий эрхлэгч нээв. Нээлтэд нам төрийн удирдагчид болон төвийн сонин хэвлэл радиогийн ажилтнууд, монголын болон гадаадын сэтгүүлчид оролцлоо.

	Мөн манай таван аялагч ч оролцлоо.

	Монголын хувьсгалт хэвлэл радиогийн дайчин замналыг харуулсан энэ үзэсгэлэн дөрвөн хэсгээс бүрджээ.

	«Манай хувьсгалт хэвлэл, радио бол МАХН-ын үзэл суртлын дайчин хурц зэвсэг мөн» гэсэн нэгдүгээр хэсэг 1920 оны 11 сарын 10-нд Эрхүү хотноо Д. Сүхбаатарын оролцоотойгоор гаргасан «Монголын үнэн» сонины анхны дугаараар эхэлжээ. «Монголын үнэн» сонины дайчин уламжлал, МАХН-ын хайр халамжийн үрээр бий болж хөгжсөн «Уриа», «Үндэсний эрх» «Үнэн» сонин, «Монголын ардын нам» сэтгүүлийг үзэв.

	— Одоо манай оронд төв, орон нутгийн хэдэн сонин сэтгүүл гарч байна гэж Хайгуулчхүү асуухад:

	— 32 сонин, 18 сэтгүүл нэг удаад 790 шахам мянган хувь хэвлэгдэн гарч байна гэж Зургиймаа сэтгүүлч товчхон хариулж явав. Манай хувьсгалт хэвлэлийн ахмад зүтгэлтэн Д. Сүхбаатарын хамт үсэг өрөгч байсан Д. Ээдэн, хэвлэх үйлдвэрийн ууган дарга Н. Намсрай, «Үнэн» сонины анхны эрхлэгчийн нэг И. Амгалан нар болон бусад олон ахмад сэтгүүлч, зохиолчдын гэрэл зураг байв. Энд тавигдсан бүх зүйлийг Зургиймаа сэтгүүлч нөхдөдөө их мэдэмхий тайлбарлан явна.

	1963 онд болсон монголын сэтгүүлчдийн анхдугаар их хурлын ажиллагаа болон олон улсын сэтгүүлчидтэй манай сэтгүүлчдийн хамтран ажиллаж байгаа үйл явдлыг харуулсан зураг сэлт байна.

	ЗХУ-ын огторгуйн нисэгч В. Н. Николаева-Терешкова, А. Г. Николаев нар Улаанбаатарт болсон уншигчдын бага хуралд оролцож байгааг харуулсан гэрэл зургийг ахмад зурагчин Дагдандорж гуайн авснаар тавьжээ.

	«Хэвлэл радио бол хөдөлмөрчин олны хамтын бүтээл мөн» гэсэн II хэсэгт сонин, сэтгүүл, радиогийн газар манай хот хөдөөгийн идэвхтэн бичигчидтэй ойр дотно байгааг харуулжээ. Сэхээтний социалист нөхөрлөлийг анх санаачлагч сэтгүүлч Д. Даржаа сэхээтний нөхөрлөлд оролцсон сэтгүүлчдийнхээ хамт, БНМАУ-ын хөдөлмөрийн баатар Очир гуайн туршлагыг «Үнэн» сонины сурвалжлагч сурвалжилж байгаа зэрэг сайхан зургууд байв.

	— Очир гуайн туршлага 1947 оноос 1963 оныг хүртэл зөвхөн «Үнэн »сонинд 35 удаа бичигдсэн байна билээ гэж Түүхчхүүг өгүүлэхэд:

	— Тийм ээ, тэгж л байж нийтийн хүртээл болж байгаа юм хэмээн Зургиймаа хэллээ. БНМАУ-ын хөдөлмөрийн баатар ногоочин Долгор, төрийн шагналт эсгүүрчин Цэмбэл зэрэг тэргүүний бүтээлчдийн туршлагыг хэвлэл радиогоор олон түмний хүртээл болгож байгааг энэ хэсэгт харуулжээ.

	Гуравдугаар хэсэг нь «Хэвлэл, радио бол намч, зарчимч шүүмжлэлийн индэр мөн» гэсэн байв. Энд 30 дахь жилдээ хэвлэгдэж байгаа «Хүмүүжил жигшил» сэтгүүлийн сонирхолтой олон шог зураг байхыг нүд салгалгүй үзэж шохоорхов.

	Дөрөвдүгээр хэсэг нь: «Нам засгийн хайр халамжийн үрээр манай хэвлэл, радиогийн бааз үлэмж хурдан хөгжиж байна» гэсэн хэсэг юм. Энд манай таван аялагчийн хэдийн танил болсон Д. Сүхбаатарын нэрэмжит хэвлэлийн комбинатын ажиллагааг харуулжээ.

	Мөн ЗХУ-ын тусламжаар байгуулсан В. И. Лениний нэрэмжит төв радио станц, Өлгий хотод БНСЧУ-ын тусламжаар явуулсан радио төв зэргийн ажиллагааг үзэцгээв. Таван аялагч маань тэр оройгоо монголын хувьсгалт хэвлэлийн 45 жилийн ойн баярын хурал улсын драмын театрт болоход оролцов. Хурлын тэргүүлэгчдийн байрын гүнд «Монголын үнэн» «Үнэн» сонин гэсэн том би чиг, «45» гэсэн том тоог байрлуулж, өмнө талд нь манай нам төрийг үндэслэн байгуулагч, монголын ард түмний үнэнч хүү, их жолоодогч Дамдины Сүхбаатарын баримлыг залж амьд цэцгээр сүр жавхлантайяа чимжээ.

	Театрын их танхимд монголын хувьсгалт хэвлэлийн ахмад зүтгэлтнүүд, сонин, сэтгүүл, радиогийн газрын ажилтан, сэтгүүлч, зохиолчид, гадаадын сурвалжлагчид, төв хөдөөгийн ажилчин, малчны сурвалжлагч идэвхтэн, нийслэлийн нам улс олон нийтийн байгууллагын төлөөлөгч олон зуун хүн суудлаа эзэлсэн байлаа. 18 цаг боллоо. Тэргүүлэгчдийн байранд МАХН-ын Төв Хорооны Улс төрийн товчооны гишүүн, МАХН-ын Төв Хорооны нарийн бичгийн дарга Ц. Дүгэрсүрэн, Д. Моломжамц, БНМАУ-ын Сайд нарын Зөвлөлийн орлогч дарга Ц. Пунцагноров, БНМАУ-ын Ардын Их хурлын Тэргүүлэгчдийн нарийн бичгийн дарга Ц. Готов, Монголын Хувьсгалт хэвлэлийн 45 жилийн ойн баярт оролцохоор ирсэн «Правда» сонины коллегийн гишүүн хэвлэлийн хэлтсийн эрхлэгч Д. Г. Беласов нарын зэрэг нөхдийг гарч ирэхэд цугларагсад халуунаар угтав.

	Монголын хувьсгалт хэвлэлийн 45 жилийн ойн баярын хурлыг монголын сэтгүүлчдийн холбооны дарга «Үнэн» сонины ерөнхий эрхлэгч Ц. Намсрай нээж, «МАХН-ын үзэл, суртлын дайчин зэвсэг» гэсэн илтгэл тавив.

	Хурлын завсарлагаар аялагч хүүхдүүд зохиолч, сэтгүүлч нөхөдтэй уулзаж их зүйлийг ярьж хөөрөв.

	Академич, зохиолч Ц. Дамдинсүрэн гуай:

	— Манай хувьсгалт хэвлэл бол ард түмний харах нүдийг хурц болгодог, сонсох чихийг сонор болгодог, бүтээлч гарыг тамиртай болгодог үнэн үгийн тунхаг юм гэж ярив.

	Зохиолч эрдэмтэн X. Пэрэнлэй гуай:

	— Хүүхдүүд минь ах нь 1925 онд «А» заалгаж хойтон жилийн нь эхэнд сургуулийн ханын сониныг уншиж чаддаг болсондоо их л хөөрч баясан явснаа одоо санахад соньхон байна. Миний сонин бичиг гэгчийг 40-өөд жилийн урд анх олж үзсэн маань энэ дээ. Тэгээд сурагчдын итгэж сонгосноор ханын сонин гаргагчдын нэг нь болж, агаараар нисдэг аэроплан тэрэгний тухай шүлэглэл бичиж, сониндоо гаргаж явлаа. Би ингэж сонин бичиг уншигчаас сонинд бичигч болох мөрөө гаргасан хэрэг дээ. Энэ маань хэн бүхэнд өчүүхэн бага зүйл шиг санагдаж магадгүй. Тийм биш ээ! Намын анхан шатны хэвлэлд бичиж эхлээд сэтгүүлч, зохиолч болсон хүн бишгүй байдаг гэхэд:

	— Тиймээ. Манай их Нацагдоржийн «Миний нутаг» гэдэг алдарт шүлэг анх ханын сонинд нийтлэгдсэн шүү дээ гэж Зохиолчхүү өгүүлэв. 

	— Тийм, тэгэхлээр сонин хэвлэлийн хуудас ямар үнэт зүйл болох нь харагдаж байгаа юм. Дөчин таван жилийн маань түүхийг дурайтал бичсэн дөчин таван боть сониныг би бишгүй нэг эргүүлж түүнээс мөн ч их зүйл олсон доо гэж Пэрэнлэй гуай ярив. Хаа л бол хувьсгалт хэвлэл, сонин сэтгүүлийнхээ туулж өнгөрүүлсэн дайчин замнал, эдүгээ дэлхий нийтийн чанартай хэвлэл болсныг бахдан ярилцаж басхүү сонирхолтой хууч яриа хөөрөлдөж байв.

	МАХН-ын хурц дайчин зэвсэг Монголын Хувьсгалт хэвлэлийн 45 жилийн ойн баярын хурлын дараа, нийслэлийн урлагийн газрын шилдэг жүжигчдийн том концерт тоглож, өргөн үдэшлэг зохиож, кино гарлаа.



	




	ДӨРӨВДҮГЭЭР ХЭСЭГ



	




	ХАДАН ТАЙХАРЫН ДОМОГ

	 

	Таван аялагч маань байгалийн үзэсгэлэн төгс амтат цагаан идээний нутаг Архангайгаар аялж явна. Хэд гурван айлаар ороод ирье гэж нөхдөөсөө зөвшөөрөл авч Зургиймаа охин шанхан дэлтэй хөөн хар моринд мордлоо. Энэ удаа хомоолын хэлтэрхийнээс ч бол бусгадаг авч хаа ч давхиад хүрчих сайн морь олдсонд тэр баяртай явлаа.

	Тамирын голыг өгсөөд жийгтэл хатируулж явтал өмнө нь нэгэн морьтой хүн

	 

	«Архангай нутаг

	Асгаран дүнхийж харагдана хөө

	Арван хэдхэн насандаа

	Айхавтар хол ирж дээ хөө

	Хойд хангайн нутаг

	Хонгортон дүнхийж үзэгдэнэ хөө

	Хорин хэдхэн насандаа

	Холын холыг зорьж дээ хөө»

	 

	хэмээн хүнгэнэтэл дуулж явна. Гүйцэж очвол хижээл насны булиа эр байлаа. Тэр хоёрын зам нийлж Тамирын голыг өгсөөд дөрөө харшуулан хатируулав. Хэсэг зуур давхин явж байснаа жолоо юугаа татаж, Хатан Тамирын хөвөөнд хүглийсэн хадан Тайхарын тухай домгийг саяын эр ийн ярьжээ.

	— Урьдын тэр цагт юм гэнэ лээ. Нутаг хушуундаа алдартай баатар Сахар, бөх Бэлэгт гэдэг хоёр сайн найз ан гөрөө хийж амьдардаг байж л дээ. Нэг өдөр мань хоёрыг анд явж байтал, аварга том могой эднийг сорон хөөргөж гэнэ. Тэр аюултай дайсныг дарахаар хоёр найз шийджээ. Баатар Сахар нь, харанхуйн дунд сүүмэлзэх уулын улаан талыг ч алддаггүй харвадаг болохоороо тэр могойн аман хүзүү хатан хүзүү хоёрын нь заагаар харвах болов. Бөх бэлэгт ургаа хадыг угз татаж булгалаад хорт могойн толгой дээр няц хаяхаар тохирчээ.

	Бөх бэлэгт хамгийн том хадыг шилж аваад «Шүү ай» гээд өргөхдөө нэг уул түшсэн юм байх. Түүний нь «Шүү ай»-гийн гозгор гэдэг болжээ. Босохдоо тулсан газар нь гэж гарын аясаар хонхойж хотойсон юм шиг газар бий. Ингээд л тэр аварга могойг баатар Сахар харваж, бөх Бэлэгт чулуугаар толгойг нь няц цохиж дарсан юм байхаа. Тэгээд могойн толгойг няц цохисон тэр чулуу бол энэ Тайхар мөн гэж ярилцдаг юм. Ийм л домогтой чулуудаа.

	 

	«Хоёр хүн эвтэй бол

	Төмөр хүрээ мэт бөх

	Хорин хүн эвгүй бол

	Эвдэрхий хүрээ мэт хялбар»

	 

	гэдэг ардын цэцэн үг энэ дээ гэж тэр эр өгүүлэв.

	Нээрээ л тийм юмаа гэж Зургиймаа хэлснээ бөөн бөөнөөрөө нисэж шуугьж байгаа шаазгайнуудыг хараад энд чинь яасан их шаазгайтай юм бэ? гэж асуув.

	— Тиймээ манай нутаг уулархуу болохоор шаазгай их шүү. Шаазгай бөөн бөөнөөрөө нисэж шуугьж байна. Тэнгэр зохирох нь байх гэж саяны хүн өгүүлэв. Тэр хоёр оройн мал хотолж байсан цагаар нэгэн хот айлд иржээ. Үхэр тугал мөөрөлдөж, «хаа хөж» гэж хүн амьтны дуу тасрахгүй байлаа. Энэ хот айл бол Чулуут сумын«Шинэ амьдрал» нэгдлийн үхэрчин Ядамсүрэн гуайнхан ажээ.

	Сэтгүүлч охины энд хийсэн сурвалжилгыг та бүхэн «Хөдөө нутагт шинэлэв» гэдэг гарчгийн дор уншсан тул энд дахин сийрүүлэх нь илүүц хэмээн орхилоо.

	 


АРВАЙ ХЭЭР

	 

	Арвайхээрийн төвөөс таван аялагч маань гарч Арвайн талыг чиглэн давхилаа. Эд нар Арвай хээр гэдэг морины домогтой холбогдол бүхий газар нутгаар явж үзэх, настан хүмүүстэй уулзаж ярилцах зорилготой ажээ. Тэдний хөлөглөсөн «Газ-69» машин тоос татуулан давхисаар нэгэн хот айлд ирлээ. Цал буурал сахалтай, янхигар том өвгөнтэй энд уулзаж ярилцав.

	— Хүүхдүүд минь энэ арвай хээр морины тухай тун олон домог яриа бий. Аав ээжээс дамжиж ирсэн нэг ийм яриа байдаг юм. Энэ нутгийн нэгэн ноёны зарц хүүгийн ганц гүүний унага, жижигхэн хээр даага байж гэнэ. Хүү даагаа сургаж хошуу наадамд уяжээ. «Ганц морьт уралдаач, ганц дээлт барилдаач» гэгчээр энэ хүү ганц муу даагаа уядаг нь юу вэ гэж хүмүүс шогчилж байж л дээ. Тэгтэл хүүгийн хээр даага, дөрвөн хөлтэй амьтанд гүйцэгдэхээргүй тасархай түрүүлжээ. Тэгээд нэгд арвай шиг жижигхэн гэснээс, хоёрт үсэрсэн ганц арвай шиг тасархай түрүүлдэг гэснээс арвай хээр гэж нэрлэдэг болсон юм гэлцдэг. Наадмын дараах өдөр ноён, зарц хүүгийн хээр даагыг авах зарлиг буулгав.

	Зарц хүү хээр даагаа өгөхгүй гэж эрс татгалзаад даагаа унаад зугтжээ. Хүүгийн хойноос олон арван морьтон сэлгүүлж хөөсөөр байгаад хээр даагыг багтраагаад алчихжээ. Хүү дааганыхаа толгойг нандигнан аваачиж Арвайн талын хойд тушаа орших Өгөөмөр гэдэг бяцхан толгой дээр тавьсан юмсанж. Удаагүй байтал арвай хээрийн толгой алга болжээ. Хожим сургийг нь дуулахад зэргэлдээ хошууныхан хулгайлж аваад хөгшин Тээл гэдэг уулын оройд тавьсан байжээ. Тэгээд хан хөгшин уулын хошуу хурдтай болсон гэлцдэг гээд өвгөн урт цагаан сахлаа илбэснээ: Бас нэг ийм домог бий гээд цааш өгүүлэв.

	— Манжийн тэнгэрийн тэтгэсэн хааны 8-16 (1743—1751) оны үед юм уу даа. Хошууны 5 дахь ноён үйзэн гүн Сандуйжавынд ёстой нэг гайхалтай, усан тэлмэн жороо хээр морь байсан гэлцэнэ. Нэг удаагийн уралдаанд ноёны сүрэгчин Хүдэргэрсүү гэдэг хүн хээр морины хондлойны нарийн ховилд хэдэн ширхэг арвай тавьж уралдуулсан гэнэ. Хээр морины хондлой дээр тавьсан арвай нэг ч уналгүй, мөн л тасархай түрүүлж иржээ. Үүнээс хойш тэр жороо хээрийг арвай хээр гэдэг болсон юм гэлцдэг. Энэ нэлээд ул үндэстэй байж магадгүй. Хүүхэд та нар л судалж, магадалж ул үндсийг нь олох хэрэгтэй! гээд өвгөн мөн л сахлаа илбэж байснаа өвөр дээрээ тавьсан гуулин толгойтой гаанс, илгэн ууттай тамхиа авч нэрэх зуураа.

	— Тэр Хүдэргэрсүү гэдэг хүний тухай хүртэл яриа байдаг юм. Нэг өдөр ноён, Хүдэргэрсүүг дуудаж аваачаад

	— Чи яагаад адуу задгай уснаас услахгүй, худгаас усалсан болоод байна гэхэд

	— Ноёнтон, ойрдоо тэнгэрийн байдал нэг л биш. Их шуурга болж магадгүй байна. Ус их уусан адуу дотроосоо даарч шуурганд муу байдаг. Харин цангасан адуу ундаасаж шуурга сөрдөг юм гэж тэр адуучин учрыг ярихад:

	Ноёнтон үл тоомсорлон адуугаа задгай уснаас ханатал нь усал! хэмээн зарлиг өгчээ. Тэр шөнө их шуурга болж ноёны адуу хүйгээрээ урууджээ. Үүнээс хойш тэр адуучин хүдэр бадриун биетэй, адуунд эртэй байснаас «Хүдэр» тэнгэрийн байдлыг сайн ажигласан, хашир гэрсүү байснаас «гэрсүү» тэгээд Хүдэргэрсүү гэдэг болжээ. Адуугаа усалж байсан худгийг нь Гэрсүүгийн худаг гэж нэрлэжээ. Та нар очиж үзээрэй. Дэлгэрэх, сумын нутагт одоо бий гэв.

	— Уруудсан тэр олон адуу яагаа бол? гэж Зургиймааг асуухад

	— Баахан сүйдээд, түрүүч нь Жанчхүүгийн даваагаар давж, хятадын цагаан хэрмийн хаалгаар нэвтэрсэн юм гэлцдэг. Юу ч атугай Арвайн талаас зүүн өмнө зүг чиглэн хэдэн өртөө газар цуварч адууны зүсээр нэрлэгдэн тогтсон уул, толгод их бий. Шарга-морьт, Жороо, Хээр адуу, Хар адуу, Хонгор морьт, Тогтохын толгой, Ар хашаат, Шаазгай, Шарга хонгор адуун далан гээд л байна.

	Хэсэг адуу тогтож үлдсэнээс «Тогтохын толгой» гэсэн юм.

	Мөн хэсэг адуу хашигдаж үлдсэнээс «Ар, Өвөр хашаат» гэсэн юм. Хээр адуу, хар адуу, хонгор морь байснаас тэр адууны нэрээр нэрлэгдсэн юм гэлцдэг. Уруудсан адууны түрүүчтэй Арвай хээр явсан байж. Сайн морь хаа холоос ч гэсэн унаган нутагтаа хөхөөн дуунаар гүйж ирдэг юм хойно. Удалгүй Арвай хээр хүзүүндээ олс чирсээр ус нутагтаа гүйж иржээ.

	Түүнийг өрөвдөөд хэн ч барьж эдэлсэнгүй, онгон хангал явсаар сүүлдээ өвгөрч одоо энэ Арвай хээрийн талд босоогоороо үхсэн юм гэлцдэг. Ямар ч гэсэн сайн хүлэг байсан нь үнэнтэй байх.

	Манайхан Хүлэг морио молор эрдэнэ гэж үздэг болохоор ийм сайн морины тухай янз бүрийн яриа домог гарах нь аргагүй биз. Машин техник хөгжөөгүй байсан эрт цагт морьгүй бол энэ уудам тал, өндөр уул, өргөн говийг юугаар туулах билээ дээ. «Морьгүй хүн мохдог» гэдэг л болж байсан биз. Морь, молор эрдэнэ мөн. Тэгээд ч морины «молор эрдэнэ» толгой руу монгол хүн цохихыг үзэж чаддаггүй юм. За хүүхэд минь өвөөгийн нь мэдэх арвай хээрийн домог ийм л байна гэж өвгөнийг инээмсэглэн хэлэхэд аялагч хүүхдүүд.

	Баярлалаа өвөө. Баяртай гээд гарахаар босов. Зохиолчхүү

	— Сууж байгаарай. Би арвай хээрийн тухай шүлэг бичсэнээ уншъя гээд хоолойгоо засаж намбатай уран уншив.

	 

	АРВАЙ ХЭЭР

	 

	1

	Арвай хээрийн тал гэж

	Арвин их тал байна.

	Арвай хээр хот гэж

	Аймгийн том төв байна

	Арвай хээрийн ардууд гэж

	Ажилч түмэн иргэд байна

	Арвай хээр морины

	Аятай сайхан баримал байна

	 

	2

	Арвай хээр морь гэж

	Армаг хурдан хүлэг байгаа юу

	Арвай хээр морь гэж

	Ашгүй тэлмэн жороо байгаа юу

	Алин боловч тэр

	Агтын манлай хүлэг байж

	Ардын засгийн өмнөхөн

	Амгаа даран гайхуулж явж

	 

	3

	Эгэл ардын ганц унааг

	Эзэн ноён булааж авчээ.

	Эгээ л түүнийг ноён өөрөө

	Ид шидээр бүтээсэн шиг байжээ.

	Ноён эзний хүлэг гэж

	Номч гуншинтай цоллуулж байжээ

	Ноён эзнийхээ алдрыг

	Ноёлог Алтай давуулж байжээ.

	 

	4

	Ялгуун хээрийн цуутай хамт 

	Ямбатан ноён тэгж манджээ.

	Хагас зуун жил болоход

	Харин ноёнтон мартагдаж орхижээ.

	Уугуул нутагтаа ясаа тавьсан

	Унаган хээрийн удам олширчээ.

	Аймаг хотлоороо магтан дуулж

	Арвай хээрийн алдар мөнхөжжээ.

	 

	5

	Арвай хээрийн тал гэж

	Арвин их тал байна.

	Арвай хээр хот гэж

	Аймгийн том төв байна.

	Арвай хээрийн ардууд гэж

	Ажилч түмэн иргэд байна

	Арвай хээр морины

	Аятай сайхан баримал байна.

	 

	— За ямар болж вэ?

	— Өвөөд ямар бодогдож байна.

	— Өвөөд нь аятайхан л болсон шиг бодогдож байна. Өдий багаасаа ийм сайхан юм биччихдэг сайн л хэрэг гэж өвгөн магтав.

	 


БАЙДСАН ХАРАГЧНЫ ТУУЛЬ

	 

	Онон гол савнаасаа хальтал үерлээд олон хоножээ. Явуулын хүн байтугай нутгийн улс хад дуртай олом гармаар гарахаа больж ганцхан гармаар өдөр шөнөгүй цувдаг болов. Тэр гармыг «Байдсан харагчин» гэнэ. Чухам яагаад харагч байдасны нэрээр алдаршсан болохыг хүн болгон мэдэхгүй авч ямар ч үертэй үед гарч болдог аятай сайхан гарам гэдгийг андахгүй билээ. Яг энэ үертэй үеэр таван аялагч Онон голыг гаталж Онон Балжийн сав нутгаар аялан явах болоод нутгийн усч өвгөнөөр газарчлуулан Байдсан харагчны гармаар гарахдаа эл домгийг яриулсан болой. Энэ төрийн өмнө юмсанжээ. Таван хар ямаа, тангад шар нохойноос өөр юмгүй ядуу хүү эмэг эхтэйгээ амьдран суудаг байжээ.

	Хүү нэг өдөр таван хар ямаагаа хариулж яваад унтаж хоцорсон өнчин унага олжээ.

	Унага уруулаа татвалзуулан хөөрхөн шөмбөгөр хошуугаа цорвойлгож бүсэлхий орчим нь хүргээд нудрах нь эхийнхээ хөхийг хэчнээн их мөрөөсөн буйг илчилнэ. Хүү баруун гарынхаа долоовор хурууг унаганы аманд хийтэл шовхийтэл сороод шүдгүй буйлаараа шувтран тавихад тэсгэлгүй өвдөв. Хүү унагыг дагуулсаар бөөн баяртай харив.

	Иш хүү минь халуун зуны цагт хөөрхий нялх амьтан эхээсээ өнчрөхөөр хатаж орхино. Гүүний сүү шимтэй болохоор унага барагтай бол тэжээл авдаггүй юм. Баян Сандагийн адуунаас хоцроо байх. Аваачиж өг! Хүү минь гэж эхийгээ хэлэхээр хүү, нялх унагыг дагуулсаар баян Сандагийнд очив.

	— Сандаг гуай танай адуунаас энэ унага унтаж хоцорсон шиг байна гэж хүүг хэлэхэд

	— Аа тийм үү. Чи их юм гийгүүлж дээ. Адуучныг дууд! гэлээ

	Адуучин нь хүрч ирээд:

	— Манай унага бишээ, сая унагаа бүртгэхэд бүгд байна билээ. гэв. Хүү хэсэг эргэлзэж байснаа ээжийнхээ хэлснийг санаж

	— Хөөрхий нялх амьтан халуун зуны цагт хатаж орхих байх. Танай унага биш ч гэсэн адуу эдээтэй улс байна танайх авч гүүний сүүгээр тэжээвэл мал болно доо гэв.

	Сандаг баян омгорхож:

	— Үхэж хэвт! Чам шиг нүд нь бөөстсөн өнчин унагаар манайх дутахгүй. Аваад тонил, наадахаа! хэмээн зандчив.

	Нялх өнчин амьтныг л бодсон юм гэж хүүг өгүүлэхэд

	— Хээ хээ хаа хаа нялх, өнчин амьтанд их энэрэлтэй эд байх нь ээ. Өнчин гуйлгачин чамайг бол бас л тэгж тэжээх үү гэж дооглов. Хүү унагыг гэртээ аваачиж ямааны сүүгээр тэжээж мал болгожээ. Дараа жил нь сайхан харагч даага болоход хүү сургаж унав. Хүүгийн харагч даага алдан онон жороолж, жороо болох шинжтэйг эх нь хараад

	— Хүү минь харагч даагаа орой үдшийн сэрүүнд хөндий, тал газар жороогоор нь явуулж явдлыг нь ахиул! Жолоо цулбуураа дугтчиж, олон дахин гуядаж их албадах хэрэггүй. Харин жолоог нь татвал дээр байна уу аа эсвэл тавивал дээр байна уу. Нэг бол хазгай суувал дээр байна уу? Эсвэл тэгш суувал дээр байна уу гэдгийг айхавтар ажиж өөрийн нь зөнгөөр явуулж жороо морины явдлыг ахиулдаг юм гэж сургав.

	Хүүгийн харагч даага хир баргийн моринд гүйцэгдэхээргүй жороо болжээ. Харагч даагыг байдас болох жил юмсанж. Сандаг баян хүүг дуудаж аваачаад

	— Чи жороо байдсаа надад өг! гэжээ. Хүү:

	— Таныг бүүр унага байхад нь ав! гэхэд нүд нь бөөстсөн өнчин унагаар дутахгүй гээд аваагүй билээ.

	Нүд нь бөөстсөн өнчин байдсаар Сандаг баяных дутахгүй биз гэж өчив.

	Сандаг ичихийнхээ эрхэнд:

	— Ха хаа хаа гэж худлаа инээгээд чамайг яахыг чинь үзэх гэсэн юм гэв. Тэрбээр наанаа ингэж хэлсэн авч цаанаа «Чамай муу гуйлгачнаас жороо байдсыг нь салгахгүй бол Сандаг юу болох бол ... нохойн гөлөг болно байхаа» хэмээн занажээ.

	Хүү, тэднийхээс мордуут тэлгүүлж гарав. Сандаг хойноос нь харж удаан зогссоноо

	— Үхэж хэвт. Мэдсэн бол өнчин унага байхад нь авдаг байсан юм гээд амаа барив. Тэгснээ «аа нэг ийм арга бий» гээд ухасхийж, морьтой хүнийг морин дээрээс нь буулгахаас нааш салдаггүй «Басар» гэдэг даага шиг том хар нохойгоо тавьж «туу» хэмээн турхирав. Нохой ч хүүгийн хойноос хурдалж очоод морин дээрээс унагачих алдаж байтал байдас нь нохойны сарьсан хамар руу өшиглөөд сунгаж орхижээ. Сандаг баян хэдэн зарцтайгаа хойноос нь давхин ирж:

	— Чи айлын үнэтэй цайтай нохойг аллаа. Нохойныхоо оронд муу байдсыг чинь авна гээд морин дээрээс нь татаж унагаад хүчээр түрэмгийлж байдсыг нь аваад явжээ. Хөөрхий хүү янгиагаа үүрээд уйлсаар гэртээ харив. Баян Сандаг жороо байдсыг унаж явдал янзыг үзэхээр эмээллэх гэтэл эрхэлж хошуу амаа маажуулж сурсан байдас хошуугаа цорвойлгон Сандаг руу эргэв. Сандаг хазах нь хэмээн айж цулбуураа хүчтэй дугтрав. Байдас цочин ухасхийхэд Сандаг татагдан элгээрээ харуулдаж хүчтэй оочив. Тэгээд ууртаа том яргай ташуураар байдасны толгой руу хэдэнтээ дэлсэж нүдийг нь бүлт цохижээ. Хөөрхий харах нүдгүй болсон тэр адуу урдаа байгаа угсраатай олон тэргийг яахан үзэх билээ. Эрчээрээ очиж даачаа тэрэгний дугуй мөргөөд, огил үсрэн дээгүүр нь харайж гарахдаа шон модонд гэдсээ цоо бүлж цусан зам татуулсаар алга болжээ. Тэгэхэд Онон мөрөн яг л энэ нь шигээ савнаасаа халин үерлэж байсан тул усанд унаж үхнэ бий гэж баян Сандаг бодож байв. Гэтэл тэр байдас нүдтэй юм шиг энэ гармаар гараад ядуу хүүгийнхээ гадаа очиж үхсэн гэдэг. Үүнээс хойш энэ гармыг «Байдсан харагчин» гэдэг болсон юм гэнэ лээ хэмээн усчин өвгөн өгүүлээд хэсэг дуугүй болсноо

	— Аа хүүхэд минь өнгөрсөн үед яль шинжгүй зан гаргаж муу арга хэрэглэж ядуу ард иргэдийг дарлаж байсныг хэлж барах вэ? Түүний л нэг баримт энэ дээ гэв.

